མཚན་བྱང་།
 
 
༄༅།།  མཁས་པ་རྣམས་དགའ་བར་བྱེད་པའི་དགོངས་པ་རབ་ཏུ་གསལ་བ་ཞེས་བྱ་བ།
 
 
 
མཛད་པ་པོ།   ཇོ་ནང་ལོ་ཙཱ་བློ་གྲོས་དཔལ།
 
བོད་རྒྱལ་ལོ།  ༢༡༤ལ༢  ཕྱི་ལོ།  ༢༠༡༥ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
བོད་རྒྱལ་ལོ།  ༢༡༤༡  ཕྱི་ལོ།  ༢༠༡༥ ལོར་འཕྲུལ་དེབ་ཏུ་ཕབ།
 
ནང་བསྟན་རིག་མཛོད་ངེས་དོན་དཔེ་ཚོགས་འཕྲུལ་དེབ་ལྟེ་གནས།

དབང་ཚད།
 
དེབ་འདིའི་དབང་ཚད་རྩོམ་པ་པོ་དང་།  རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།

འབྲེལ་བ་བྱེད་ཡུལ།
 
 
Tashi Choeling Buddhist Center  

ཆེད་བརྗོད།
 
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

མཛད་པ་པོ་མཚམས་སྦྱོར།

རྒྱུད་འབུམ་དག་ཐེར་མཛད་ནས་གླེགས་བམ་དུ་བསྒྲིགས་ཤིང་ཟླ་བ་བཞིར་བཤད་སྦྱར་རྒྱས་པ་གསུངས་སོ།། དེ་ནས་དགུང་ལོ་ལྔ་བཅུ་རྩ་ལྔ་བཞེས་པའི་ཚེ། ཤིང་ཕོ་རྟ་ལོ་རྒྱལ་ཟླ་འི་ཚེས་བརྒྱད་ནམ་གྱི་གོང་ཡོལ་ཙམ་ན་ཞི་བར་གཤེགས་སོ།། ཞག་གསུམ་དུ་འོད་གསལ་མ་བུ་འཕྲོད་པའི་སྟོབས་ཀྱིས་ཆོས་ཉིད་ངང་ལ་བཞུགས་ནས། །ས་ཡི་དཀྱིལ་འཁོར་བཞིའི་ཁྱོན།། རྐང་པ་ཡ་གཅིག་མཐིལ་གྱིས་གནོན། །རྐང་མཐེབ་སེན་མོ་ཁྱོན་གྱིས་ཀྱང༌། །ཚངས་བའི་ཡུལ་ས་རྩེ་ནས་གནོན། །ཞེས་གསུངས་པ་ལྟར་དཀར་པོ་སྟེང་དང་དམར་པོ་ཆུ་ལམ་ནས་བྱུང་ངོ༌།། དེ་ནས་སྤུར་སྦྱངས་ཚེ་སྤུར་ཁང་གི་མཐའ་བསྐོར་དུ་མཆོད་རྫས་ཀྱིས་བསྐོར་ཞིང༌། བླ་མ་དགེ་འདུན་པ་སྟོང་ཕྲག་དུ་མ་འདུས་པའི་ཚེ་ན། སྤྲིན་གྱིས་ས་གཞི་ཁེངས་ནས་གཅིག་གིས་གཅིག་མི་མཐོང་བས་སྤུར་ལ་མེ་སྤར་མ་ཐག་ཏུ་སྤྲིན་ཐམས་ཅད་དུས་གཅིག་ཏུ་སངས་ཀྱིས་སོང་ནས་ནམ་མཁའ་གཡའ་དག་པའི་དཀྱིལ་དུ་འཇའ་འོད་སྣ་ལྔ་དར་ཡུག་བརྐྱངས་པ་ལྟ་བུ་ཤར་ནུབ་ཏུ་གང་ཞིང༌། སྤུར་སྦྱངས་མ་ཚར་བར་དུ་མ་ཡལ། ལྷའི་མེ་ཏོག་དཀར་དམར་སྔོ་ལྗང་མང་པོ། ཆུ་ཤོག་ཙམ་སྤུར་ཁང་གི་སྟེང་དུ་གཅིག་གི་རྒྱབ་གཅིག་གིས་ནོན་ནས་བབ་པ་དང༌། སྤྲིན་མེད་ཅིང་ཡུལ་འཇམ་པའི་ངང་ནས་དྲི་བཟང་གི་ངད་ལྡང་བ་དང༌། ནམ་མཁའ་ལ་རོལ་མོ་གྲགས་པ་དང༌། ས་གཡོས་པ་བྱུང་ངོ༌།། སྤུར་སྦྱངས་བ་ཚར་མ་ཁད་ནམ་མཁའི་འཇའ་འོད་ཡལ་ནས། ལྷོ་བྱང་གི་བར་གྱི་ནམ་མཁའ་འོད་ཟླུམ་པོའི་ཕྲེང་བས་ཁྱབ་པར་གྱུར་ཏོ།། ཞག་བདུན་ནས་སྤུར་ཁང་གི་ཞལ་ཕྱེ་བས། ཕྱག་ངར་ལ་ཁ་སར་པ་ཎི་དང༌། དཔྲལ་བར་བཅོམ་ལྡན་འདས། མགྲིན་པར་འཇམ་དཔལ། དུང་དཀར་ལྔ༌། རིང་བསྲེལ་ཁྱད་འཕགས་དཔག་མེད་བྱོན་ནོ།། དེ་ནས་ཆོས་རྗེ་རིན་པོ་ཆེའི་ལོ་ཙྪ་བ་ཞི་བར་གཤེགས་པའི་ཕྱག་དཔེ་ལྷ་རྟེན་ཐམས་ཅད་མཁན་ཆེན་ཕྱོགས་ལས་རྣམ་རྒྱལ་ལ གནང་ཞིང་རྒྱལ་ཚབ་གཏད་དོ།། དེས་ཀྱང་ཕྲིན་ལས་རྒྱས་པར་བྱེད་དོ།།
གང་སྐུ་འོད་ཀྱིས་འཇིག་རྟེན་མུན་པའི་ཚོགས། །
འཇོམ་མཛད་དཔལ་ལྡན་བླ་མ་མཆོག་གི་རྒྱལ། །
སྒྲིབ་པ་རྣམ་སེལ་བློ་གྲོས་དཔལ་འབྱོར་ཅན། །
ཞབས་དྲུང་སྐྱེས་ནས་ཆོས་ལ་སྤྱོད་པར་ཤོག །
ཅེས་ལོ་ཙྪ་བ་ཆོས་ཀྱི་སྤྱན་ཅན་གྱི་རྣམ་ཐར་མདོར་བསྡུས་ཙམ་སྟེ་གསུམ་པའོ།། ༎
	རིགས་ལྡན་རྒྱལ་བ་ཇོ་བཟང་དཔལ་བཟང་པོས་མཛད་པའི་ཆོས་རྗེ་ཡབ་སྲས་བཅོ་ལྔའི་རྣམ་ཐར་ཉེ་བར་བསྡུས་པ་ངོ་མཚར་རབ་གསལ་ལས་སོ།།

ཐོག་མར་དགེ་བ་ཀླད།
 
 
མཚན་བྱང་།
 
 
༄༅།།  མཁས་པ་རྣམས་དགའ་བར་བྱེད་པའི་དགོངས་པ་རབ་ཏུ་གསལ་བ་ཞེས་བྱ་བ་བཞུགས་སོ།།
 
 
མཆོད་པར་བརྗོད་པ།
 
 
༄༅།།  ཤྲཱི་ཀཱ་ལ་ཙཀྲ་ལ་ན་མཿ བརྟན་གཡོ་ཀུན་ལ་ཁྱབ་ཀྱང་[ཅིང]མ་བཅོས་ལྷུན་གྲུབ་འགྱུར་མེད་བདེ་བ་ཆེན་པོའི་ཡེ་ཤེས་རྣམ་ཀུན་མཆོག་ལྡན་སྲིད་དང་ཞི་བའི་མགོན་པོ་གདོད་མའི་སངས་རྒྱས་དཔལ་ལྡན་དུས་ཀྱི་འཁོར་ལོ་དེ་ལ་འདུད།
རབ་གསལ་འོ་མའི་རྒྱ་མཚོའི་དབུས་སུ་ནི།།
རབ་གསལ་འདབ་སྟོང་ཡོངས་སུ་རྒྱས་པའི་སྟེང་།།
རབ་གསལ་ཟླ་དཀར་ལྟ་བུའི་ལྷ་མཆོག་ལ།།
རབ་གསལ་བདག་ཡིད་དང་བས་ཕྱག་བགྱིའོ།།
ལན་མངས་སྦྱངས་བས་མཁྱེན་རབ་དཀྱིལ་འཁོར་རྒྱས།།
རྒྱུད་སྡེ་བཞི་ཡི་མཁའ་ལ་ཐོགས་མེད་རྒྱུ།།
ལེགས་བཤད་ཟེར་གྱིས་ཐུབ་བསྟན་གསལ་མཛད་པའི།།
དཔལ་ལྡན་བླ་མ་ཆོས་ཀྱི་ཉི་མ་རྒྱལ།།
 
 
རྩོམ་པར་དམ་བཅའ་བ།
 
 
	ཞེས་མཆོད་པར་བརྗོད་པ་སྔོན་དུ་བྱས་ནས་དཔལ་ལྡན་བླ་མ་མཆོག་གི་སྡེ་མཚུངས་མེད་སྐུ་ཞང་ཆོས་རྗེའི་ཞབས་རྡུལ་སྤྱི་བོས་ལེན་ཅིང་གསུང་གི་བདུད་རྩིའི་རོ་མྱངས་པ་བདག་ཅག་གི་བླ་མ་དམ་པ་དུས་ཀྱི་འཁོར་ལོའི་ཚུལ་ལ་མ་རྨོངས་ཤིང་མཁས་ཤིང་གྲུབ་པ་མཉེས་པ་ཤཱཀྱ་དབང་ཕྱུག་གི་ལེགས་པར་བཤད་པའི་ཟླ་བའི་ཐིག་ཕྲེང་རྣམས། བདག་ཅག་གི་ཡིད་ཀྱི་པད་མོར་སིམ་པ་རྣམས་རྗེད་[བརྗེད]པར་འཕངས་ཏེ་ཟིན་བྲིས་སུ་གཏབ་[བཏབ]པའོ། །

བར་དུ་དགེ་བ་གཞུང་།
 
 
འདིར་རྩིས་ཀྱི་གྲུབ་པའི་མཐའ་བཤད་པའི་བསྟན་བཅོས་མཁས་པ་རྣམས་དགའ་བར་བྱེད་པ་ཞེས་བྱ་བ་འདི་འཆད་པ་ལ།  སྡོམ་ཚིག་དང་།  དེའི་དོན་བཤད་པ་གཉིས།
 
དང་པོ། སྡོམ་ཚིག་བཤད་པ།
 
དང་པོ་ནི།  
རྟག་དང་ཁྱིམ་དང་སྐར་མའི་ལས།།
ཉིན་རེ་སྣོན་འབྲིད་ཆོ་ག་དང་།།
རྒྱུད་ལ་སྦྱར་དང་འབྱུང་སྡུད་ཚུལ།།
སྤྱི་སྡོམ་ཡང་དག་བསྡུས་པ་ཡིན།།
 
གཉིས་པ།  དེའི་དོན་བཤད་པ།
 
གཉིས་པ། དེའི་དོན་བཤད་པ།  གཉིས་པ་ལ་མདོར་བསྟན་པ་དང་།  རྒྱས་པར་བཤད་པ་གཉིས། 
 
༼༡༽མདོར་བསྟན་པ།

༼༢༽རྒྱས་པར་བཤད་པ།
 
གཉིས་པ་རྒྱས་པར་བཤད་པ་ལ་ལེའུ་དྲུག་ཡོད་པ་ལས་ལེའུ་དང་པོ་ལ། 
 

ལེའུ་དང་པོ།  

①སྡོམ་ཚིག

② དེའི་དོན་བཤད་པ།
 
 
	གཉིས་པ་ལ་བདུན་ཡོད་པ་ལས།  དང་པོ་ལོངས་སྤྱོད་ཀྱི་གཞི་ལ།  ལོངས་སྤྱད་བྱའི་གཞི།  ཞར་ལ་ལོངས་སྤྱོད་བྱེད།  ལོངས་སྤྱོད་ཚུལ་དང་གསུམ་ལས།  
	དང་པོ་ནི། རྒྱུ་སྐར་ཉི་ཤུ་རྩ་བདུན་པོ་དེ་རེ་རེ་ལ་ཡང་ཡུལ་གྱི་ཆུ་ཚོད་དྲུག་ཅུ་རེ་ཡོད་པས་ན།  ཆུ་ཚོད་དྲུག་ཅུ་རྒྱུ་སྐར་ཉེར་བདུན་བསྒྱུར་བས་རྒྱུ་སྐར་གྱི་ཆུ་ཚོད་སྟོང་དྲུག་བརྒྱ་ཉི་ཤུ་འབྱུང་།  དེ་ནི་གཟའ་རྣམས་ཀྱི་ལོངས་སྤྱད་པར་བྱ་བའི་གཞི་ཡིན་ཏེ།  
རྩ་རྒྱུད་ལས།  ཉིན་གཅིག་རྒྱུ་སྐར་གྱིས་བསྒྱུར་གང་།།
ཆུ་ཚོད་དྲུག་ཅུས་དེ་བཞིན་ཏེ།།
ཞེས་དང་།  མིག་དམར་ལ་སོགས་ལོངས་སྤྱོད་རྣམས།།
རང་རང་རྒྱུ་བ་ལས་རབ་གྲུབ།།
ཅེས་གསུངས་པའི་ཕྱིར།  དུས་ཀྱི་ཆུ་ཚོད་ནི་ཉིན་ཞག་གཅིག་ལ་ཆ་དྲུག་ཅུར་བགོས་པའི་ཆ་ཤས་གཅིག་ལ་དུས་ཀྱི་ཆུ་ཚོད་གཅིག་ཡིན་ཞིང་།  དེ་ལྟ་བུའི་ཆུ་ཚོད་གཅིག་ལ་ཆུ་སྲང་དྲུག་ཅུ་ཆུ་སྲང་གཅིག་ལ་དབུགས་དྲུག་ཏུ་འཇོག་པ་ཡིན་ནོ།།
	ཡུལ་གྱི་ཆུ་ཚོད་ནི་སྐར་ཁོངས་རེའི་ས་ཁྱོན་ལ་དུམ་བུ་དྲུག་ཅུར་བྱས་པའི་ཆ་ཤས་རེ་ལ་བྱེད་པ་ཡིན་ཅིང་།  དེ་ནི་ཆུ་ཚོད་མཚན་ཉིད་པ་མ་ཡིན་ཏེ། དུས་མིན་པའི་ཕྱིར།  
	གཉིས་པ་ནི།  རེས་གཟའ་བདུན་སྒྲ་གཅན་དུས་མེ་[འཇུག་རིངས་[མཇུག་རིང]དང་བཅུ།  བསྡུ་ན་ཞི་དྲག་གཉིས་སུ་འདུས་ཏེ་ཞི་གཟའ་ལྔ་དང་དྲག་གཟའ་ལྔ་ཡོད་པའི་ཕྱིར།
	གསུམ་པ་ནི་སྒྲ་གཅན་གདོང་འཇུག་[མཇུག]གཉིས་རྒྱུ་སྐར་ལ་གཡས་བསྐོར་གྱིས་ལོངས་སྤྱོད་ཅིང་། གཞན་རྣམས་གཡོན་བསྐོར་གྱིས་ལོངས་སྤྱོད་པར་བྱེད་དོ།།
	གཉིས་པ་ཉི་མའི་རྟག་པའི་ལོངས་སྤྱོད་ལ།  ཉི་མའི་ཁྱིམ་ཞག་གི  ཚེས་ཞག་གི  ཉིན་ཞག་གི་རྟག་པའི་ལོངས་སྤྱོད་དང་གསུམ་ལས།  དང་པོ་ལ།  བགོད་བྱེད་དཀྱིལ་འཁོར་གྱི་རྣམ་བཞག་དང་།  བགོས་འབྲས་རྟག་ལོངས་ཀྱི་རྣམ་བཞག་དང་གཉིས་ལས།  དང་པོ་ནི།  ཉི་མས་རྒྱུ་སྐར་ཉི་ཤུ་རྩ་བདུན་རྫོགས་པར་ལོངས་སྤྱོད་པའི་བར་ལ་ལོ་གཅིག་ཏུ་འཇོག་ཅིང་།  དེ་ལའང་ལུག་ཁྱིམ་ལ་སོགས་པའི་ཁྱིམ་ཟླ་བཅུ་གཉིས་ཡོད།  དེ་རེ་རེ་ལའང་ཁྱིམ་ཞག་སུམ་བཅུ་སུམ་ཅུ་རེ་ཡོད་པས་ན་ལོ་གཅིག་ལ་ཁྱིམ་ཞག་སུམ་བརྒྱ་དྲུག་བཅུ་ཡོད་པ་ཡིན་ཏེ། རྩ་རྒྱུད་ལས།  
ལོ་གཅིག་མཁའ་དུས་མེས་བསྒྱུར་ཏེ་ཞེས་གསུངས་པའི་ཕྱིར། 
	གཉིས་པ་བགོས་འབྲས་རྟག་ལོངས་ནི། རྒྱུ་སྐར་ཉེར་བདུན་གྱི་ཆུ་ཚོད་སྟོང་དྲུག་བརྒྱ་ཉི་ཤུ་པོ་དེ་ལ། ཁྱིམ་ཞག་སུམ་བརྒྱ་དྲུག་ཅུས་བགོས་པས་ཐོབ་ནོར་ལ་ཆུ་ཚོད་བཞི་དང་ཆུ་སྲང་སུམ་ཅུ་འབྱུང་བ་ནི། ཉི་མའི་ཁྱིམ་ཞག་གི་རྟག་པའི་ལོངས་སྤྱོད་རྣམ་པར་དག་པ་ཡིན་ནོ།།
	གཉིས་པ་ཚེས་ཞག་གི་རྟག་པའི་ལོངས་སྤྱོད་ལ། སྔར་ལྟར་གཉིས་ལས། དང་པོ་ནི། ཁྱིམ་ཞག་སུམ་བརྒྱ་དྲུག་ཅུ་པོ་དེ་གནས་གཉིས་སུ་བཞག་པའི་འོག་མ་གཉིས་ཀྱིས་བསྒྱུར། དེ་ལ་དྲུག་ཅུ་རྩ་ལྔས་བགོས་པའི་ཐོབ་ནོར་སྟེང་མ་ལ་བྱིན། ལྷག་མ་ཆུ་ཚོད་ཀྱི་དོན་དུ་དྲུག་ཅུས་བསྒྱུར་ཏེ་བགོས་ནོར་ཆུ་ཚོད་དུ་བཞག ལྷག་མ་ཆུ་སྲང་གི་དོན་དུ་དྲུག་ཅུས་བསྒྱུར་ཏེ་བགོས་ནོར་ཆུ་སྲང་གི་གནས་སུ་བཞག  ལྷག་མ་དབུགས་ཀྱི་དོན་དུ་དྲུག་གིས་བསྒྱུར་ཏེ་བགོས་ནོར་དབུགས་སུ་བཞག ལྷག་མ་འདོད་ཆའི་དོན་དུ་བཅུ་གསུམ་གྱིས་བསྒྱུར་ཏེ་བགོས་ཐོབ་བདུན་ཐོབ་སྟེ་ལྷག་མེད་དོ། །
	དེ་ལྟར་ན་ཚེས་ཞག་སུམ་བརྒྱ་དང་བདུན་ཅུ་དོན་གཅིག  ཆུ་ཚོད་བཞི།  ཆུ་སྲང་སོ་དྲུག  དབུགས་ལྔ།  འདོད་ཆ་བདུན་རྣམས་འབྱུང་བ་ནི།  ཉི་མའི་ཚེས་ཞག་གི་དཀྱིལ་འཁོར་རྣམ་དག་ཡིན་ཏེ།  རྩ་རྒྱུད་ལས།  
ལོ་གཅིག་མཁའ་དུས་མེས་བསྒྱུར་ཏེ།།
གནས་གཉིས་འོག་མ་གཉིས་ཀྱིས་བསྒྱུར།།
དྲུག་ཅུ་རྩ་ལྔས་བགོས་ཐོབ་པ།།
སྟེང་གི་ཕུང་པོར་ནོར་དུ་བྱིན།།
སླར་ཡང་ལྷག་མ་དྲུག་ཅུས་བསྒྱུར།།
ཆ་ཐོབ་དེ་ཡི་འོག་ཏུ་བཞག།
སླར་ཡང་ལྷག་མ་དྲུག་ཅུས་བསྒྱུར།།
ཆ་ཐོབ་དེ་ལས་ཀྱང་འོག་སྟེ།།
སླར་ཡང་ལྷག་མ་དྲུག་གིས་བསྒྱུར།།
དྲུག་ཅུ་རྩ་ལྔས་བགོས་ཐོབ་པ།།
དབུགས་ཀྱི་ཚོགས་ཏེ་མི་ཡི་བདག།
གསུངས་པའི་ཕྱིར། 
	འོ་ན་ཁྱིམ་ཞག་གི་དཀྱིལ་འཁོར་གནས་གཉིས་སུ་འཇོག་པའི་རྒྱུ་མཚན་ཅི་ཞེ་ན།  སྟེང་མ་ནི་ལྷག་པོ་སྟེར་བའི་གཞི་དང་།  འོག་མ་ནི་ལྷག་པོ་ཚོལ་བའི་དོན་དུ་བཀོད་པ་ཡིན།  དེ་ཡང་ཉི་མའི་ཡེ་ཤེས་ཀྱི་ཆ་རགས་པ་སུམ་ཅུ་ཆ།  འབྲིང་པོ་གཉིས་ཆ།  ཤིན་ཏུ་ཞིབ་རྩིས་སོ་གཉིས་ཕྱེད་བཅས་ཆ་རྣམས་ཡོད་པ་ལས།  འདིར་ཤིན་ཏུ་ཞིབ་རྩིས་ཀྱི་དབང་དུ་བྱས་ཏེ།  ཕྱེད་མ་འཇུག་པའི་ཕྱིར་ཏུ་རང་ས་སོ་གཉིས་སོ་གཉིས་ཀྱིས་བསྒྱུར།  དེ་ལ་ཕྱེད་མ་བཅུག་པས་དྲུག་ཅུ་རྩ་ལྔ་འབྱུང་།  དེ་བགོད་བྱེད་ཀྱི་སྐྱེས་བུ་ཡིན་བགོ་བྱ་བགོད་བྱེད་ཤེད་མཚུངས་དགོས་པའི་ཕྱིར།  གནས་འོག་མ་ཕྱེད་མའི་ཕུང་པོར་གཏོང་བའི་དོན་དུ་གཉིས་ཀྱིས་བསྒྱུར་བ་ཡིན། དེ་ལ་དྲུག་ཅུ་རྩ་ལྔས་བགོས་པའི་འབྲས་བུ་རྣམས་ནི་ལྷག་པོའི་ཤོལ་ཡིན་ནོ།།  {དེ}ཡང་ནང་དུ་ལས་རླུང་སོ་གཉིས་ཕྱེད་བཅས་རེ་ན་ཡེ་ཤེས་ཀྱི་རླུང་མཉམ་རྒྱུ་རེ་འབྱུང་བས་དེ་བསགས་པའི་བྱེད་པ་ལས་འབྱུང་བ་ཡིན་ནོ།།
	གཉིས་པ་ནི།  ཉི་མའི་ཚེས་ཞག་གི་དཀྱིལ་འཁོར་རྣམས་གཅིག་ཏུ་དྲིལ་བའི་ཕྱིར་ཐམས་ཅད་བཅུ་གསུམ་གྱིས་བསྒྱུར་ཏེ་རང་རང་གི་འཁོར་ལོས་སྟེང་དུ་དྲིལ་བ་ནི་བགོད་བྱེད་ཀྱི་སྐྱེས་བུ་ཡིན་ཅིང་།  བགོ་བྱ་བགོ་བྱེད་ཤེད་མཚུངས་པའི་ཕྱིར་ཏུ་རྒྱུ་སྐར་གྱི་ཆུ་ཚོད་སྟོང་དྲུག་བརྒྱ་ཉི་ཤུ་ཡང་བཅུ་གསུམ་གྱིས་བསྒྱུར་ཏེ་བགོས་པས་ཆུ་ཚོད་བཞི་དང་།  ཆུ་སྲང་ཉེར་གཅིག དབུགས་ལྔ། འདོད་ཆ་དགུ་ཅུང་མེད་ལ་སོགས་པ་འབྱུང་བ་ནི་ཉི་མའི་ཚེས་ཞག་གི་རྟག་པའི་ལོངས་སྤྱོད་རྣམ་པར་དག་པ་ཡིན་ནོ།།
	གསུམ་པ་ཉིན་ཞག་གི་རྟག་ལོངས་ལ་སྔར་ལྟར་གཉིས་ལས།  དང་པོ་ནི།  ཚེས་ཞག་གི་དཀྱིལ་འཁོར་རྣམས་དབུགས་ཀྱི་བར་དུ་བསིལ་ཏེ་གནས་གསུམ་དུ་བཞག་པའི་འོག་མ་བདུན་བརྒྱ་དང་བདུན་གྱིས་བགོས་ནོར་བར་མ་ལ་བྱིན།  དེ་ལ་དྲུག་ཅུ་རྩ་བཞིས་བགོས་ཐོབ་ནོར་གྱིས་སྟེང་མ་ལ་སྦྱངས།  རང་རང་གི་འཁོར་ལོས་སྟེང་དུ་དྲིལ་བས་ཉིན་ཞག་སུམ་བརྒྱ་དང་དྲུག་ཅུ་རྩ་ལྔ་ཆུ་ཚོད་བཅུ་དྲུག  ཆུ་སྲང་བཅུ་བཞི།  དབུགས་གཉིས་ལ་སོགས་པ་འབྱུང་བ་ནི་ཉི་མའི་ཉིན་ཞག་གི་དཀྱིལ་འཁོར་རྣམ་པར་དག་པར་ཡིན་ཏེ།  རྩ་རྒྱུད་ལས།  ཉིན་ཞག་ཆུ་ཚོད་ཆུ་སྲང་རྣམས། །
དབུགས་སུ་བྱས་ནས་རྣམ་གསུམ་སླར།།
འོག་ལ་རི་མཁའ་རིས་ཐོབ་པ།།
དབུས་ཀྱི་ཕུང་པོར་ནོར་དུ་བྱིན།།
དེ་ལ་དྲུག་ཅུ་རྩ་བཞིས་ཐོབ།། 
སྟེང་གི་ཕུང་པོར་བུ་ལོན་དབྲོག།
ལྷག་མ་འདིར་ནི་ཉིན་ཞག་དང་།།
ཆུ་ཚོད་ཆུ་སྲང་དག་དང་དབུགས།།
འདི་དག་འཁོར་ལོ་ལོངས་སྤྱོད་པས།།
ཉི་མའི་དཀྱིལ་འཁོར་དུ་འགྱུར་རོ།།
ཞེས་གསུངས་ཕྱིར།  དེ་ཡང་ཚེས་ཞག་གི་དཀྱིལ་འཁོར་དབུགས་ཀྱི་བར་དུ་བསིལ་བ་གནས་གསུམ་དུ་འཇོག་པའི་རྒྱུ་མཚན་ནི།  སྟེང་མ་ལྷག་པོ་སྦྱོང་བའི་གཞི་དང་།  འོག་མ་གཉིས་ལྷག་པོ་འཚོལ་བའི་གཞིར་བཀོད།  དེའི་དོན་ཡང་ཚེས་ཞག་དྲུག་ཅུ་རྩ་བཞི་དང་།  ཚེས་ཞག་གཅིག་གི་བདུན་བརྒྱ་དང་བདུན་གྱི་ཆ་གཅིག་སོང་བའི་དུས་སུ།  ཉིན་ཞག་དྲུག་ཅུ་རེ་གསུམ་གྱིས་ཆོག་པ་ཡིན་ནོ།།
	གཉིས་པ་ནི། བགོད་བྱེད་ཀྱི་དཀྱིལ་འཁོར་དེ་གནས་གཅིག་ཏུ་བསྡུ་བའི་ཕྱིར།  ཐམས་ཅད་ཁྲི་བརྒྱད་བརྒྱས་བསྒྱུར་ཏེ་རང་རང་གི་འཁོར་ལོས་སྟེང་དུ་དྲིལ་བ་ནི་བགོད་བྱེད་ཀྱི་སྐྱེས་བུ་ཡིན་ལ།བགོ་བྱ་བགོད་བྱེད་ཤེད་མཚུངས་པའི་ཕྱིར་དུ།  བགོ་བྱ་རྒྱུ་སྐར་གྱི་ཆུ་ཚོད་ཡང་ཁྲི་བརྒྱད་བརྒྱས་བསྒྱུར་བ་ལ་བགོས་པས་ཆུ་ཚོད་བཞི་ཆུ་སྲང་ཉེར་དྲུག  དབུགས་སྟོང་པ།  འདོད་ཆ་དགུ་ཅུང་མེད་ཅིག་འབྱུང་བ་ནི།  ཉི་མའི་ཉིན་ཞག་གི་རྟག་ལོངས་རྣམ་དག་ཡིན་ནོ།།
	དེ་ལྟར་ན་ཞག་གསུམ་པོ་དེ་ཟླ་བའི་ཆ་འཕེལ་འགྲིབ་ཚེས་ཀྱིས་བཞག་པས་ཚེས་ཞག་དང་།  ཉི་མས་གླིང་བཞི་ཚད་གཅིག་བསྐོར་བའི་སྒོ་ནས།  བཞག་པས་ཉིན་ཞག་དང་།  ཁྱིམ་ཟླ་རེའི་སུམ་ཅུའི་ཆ་ཤས་ཀྱི་སྒོ་ནས་བཞག་པས་ཁྱིམ་ཞག་གམ་ས་ཞག་ཅེས་ཐ་སྙད་བཞག་པ་ཡིན་ནོ།།
	གསུམ་པ་ཟླ་བའི་རྟག་པའི་ལོངས་སྤྱོད་ནི། རགས་རྩིས་ཀྱི་དབང་དུ་བྱས་པའི་ཟླ་བའི་དཀྱིལ་འཁོར་[དལ]ཞག་སུམ་ཅུས་རྒྱུ་སྐར་གྱི་ཆུ་ཚོད་ལ་བགོས་པས་ལྔ་བཅུ་རྩ་བཞི་ཐོབ་ལ་དེའི་སྟེང་དུ་ཉི་མའི་ཚེས་ཞག་གི་རྟག་ལོངས་ཆུ་ཚོད་བཞི་ལ་སོགས་པ་བསྣན་པས་ཆུ་ཚོད་ལྔ་བཅུ་རྩ་བརྒྱད།  ཆུ་སྲང་ཉེར་གཅིག  དབུགས་ལྔ།  འདོད་ཆ་དགུ་ཅུང་མེད་གཅིག་འབྱུང་པ་ནི་ཟླ་བའི་ཚེས་ཀྱི་རྟག་ལོངས་རྣམ་དག་ཡིན་ཏེ། 
རྩ་རྒྱུད་ལས།  ཁྱིམ་གྱི་འཁོར་ལོར་ལོངས་སྤྱོད་པས།།
ཟླ་བའི་དཀྱིལ་འཁོར་བཤད་བྱ་ལ།།
འཁོར་ལོའི་ཆུ་ཚོད་ཉི་ཆུ་ཚོད།།
ཟླ་བའི་ལོངས་སྤྱོད་བསྲེས་པ་དག།
སུམ་ཅུའི་ཆས་ཐོབ་ཟླ་ལོངས་སྤྱོད།།
ཅེས་གསུངས་པའི་ཕྱིར།  ཡང་ན་ཚེས་ཞག་ཉེར་བདུན།  ཆུ་ཚོད་ཞེ་ལྔ།  ཆུ་སྲང་ཉེར་གཅིག  དབུགས་གསུམ་རྣམས་ཟླ་བའི་ཚེས་ཞག་གི་དཀྱིལ་འཁོར་རྣམ་དག་ཡིན་ལ།  དེ་རྣམས་གནས་གཅིག་ཏུ་བསྡུ་བའི་ཕྱིར་ཉིས་འབུམ་ཆིག་ཁྲི་སུམ་སྟོང་བཞི་བརྒྱས་བསྒྱུར་ཏེ།  སོ་སོའི་འཁོར་ལོས་སྟེང་དུ་དྲིལ་བ་ནི་བགོད་བྱེད་ཀྱི་སྐྱེས་བུ་ཡིན།  བགོ་བྱ་བགོ་བྱེད་ཤེད་མཚུངས་པའི་ཕྱིར།  རྒྱུ་སྐར་གྱི་ཆུ་ཚོད་ཀྱང་ཉིས་འབུམ་ལ་སོགས་པས་བསྒྱུར་ཏེ་བགོས་པས་ཆུ་ཚོད་ལྔ་བཅུ་རྩ་བརྒྱད་ལ་སོགས་པ་ཐོབ་པ་ནི།  ཟླ་བའི་ཚེས་ཀྱི་རྟག་པའི་ལོངས་སྤྱོད་རྣམ་པར་དག་པ་ཡིན་ཏེ།  
རྩ་རྒྱུད་ལས། ཟླ་བས་ཉིན་ཞག་ཆུ་ཚོད་དང་།།
ཆུ་སྲང་དབུགས་ནི་གང་དག་གིས།།
འཁོར་ལོའི་ཆུ་ཚོད་མཐར་སྤྱོད་པ།།
དེ་ནི་དེ་ཡི་དཀྱིལ་འཁོར་འགྱུར།།
ཞེས་གསུངས་པའི་ཕྱིར། 
	བཞི་པ་ཚེས་ཀྱི་རྟག་པའི་ལོངས་སྤྱོད་ནི་ཉིན་ཞག་གཅིག་གི་ཆུ་ཚོད་དྲུག་ཅུ་དབུགས་ཀྱི་བར་དུ་བསིལ་ཏེ།  གནས་གསུམ་དུ་བཞག་པའི་འོག་མ་བདུན་བརྒྱ་དང་བདུན་གྱིས་བགོས་པའི་ཐོབ་ནོར་བར་མ་ལ་བྱིན།  དེ་ལ་དྲུག་ཅུ་རྩ་བཞིས་བགོས་པའི་ནོར་གྱིས་སྟེང་མ་ལ་སྦྱངས།  དབུགས་ལ་སོགས་པ་སོ་སོའི་འཁོར་ལོས་སྟེང་དུ་དྲིལ།  དབུགས་ཀྱི་གནས་ནས་གཅིག་ཕབ་དྲུག་ཅུ་རྩ་བཞིས་བསྒྱུར་ཏེ་སྔར་གྱི་དྲུག་ཅུ་རྩ་བཞིས་བགོས་པའི་ལྷག་མས་སྦྱངས།  དེ་ལས་གཅིག་ཕབ་བདུན་བརྒྱ་དང་བདུན་གྱིས་བསྒྱུར་བ་ལ།  སྔར་གྱི་བདུན་བརྒྱ་དང་བདུན་གྱིས་བགོས་པའི་ལྷག་མས་སྦྱངས་པས་ཆུ་ཚོད་ལྔ་བཅུ་ང་དགུ  ཆུ་སྲང་གསུམ།  དབུགས་བཞི།  དབུགས་ཀྱི་རེ་བཞི་ཆ་གཅིག  རེ་བཞི་ཆ་གཅིག་གི་བདུན་བརྒྱ་དང་བདུན་གྱི་ཆ་སུམ་བརྒྱ་དང་བཅུ་བདུན་རྣམས་འབྱུང་བ་ནི།  ཚེས་ཀྱི་རྟག་པའི་ལོངས་སྤྱོད་རྣམ་པར་དག་པ་ཡིན་ནོ།།
	དེ་ཡང་ཉིན་ཞག་གཅིག་གི་སྟེང་ནས་རང་གི་དྲུག་ཅུ་རྩ་བཞི་ཆ་གཅིག་དང་དྲུག་ཅུ་རྩ་བཞི་ཆ་གཅིག་གི་བདུན་བརྒྱ་དང་བདུན་གྱི་ཆ་ཤས་གཅིག་བོར་བའི་ཡུན་ལ་ཚེས་ཞག་གཅིག་ཏུ་འཇོག་པར་བྱེད་དོ།།
	ལྔ་པ་གཟའ་ལྔའི་རྟག་པའི་ལོངས་སྤྱོད་ལ།  རྒྱུ་སྐར་འཁོར་བའི་རྟག་པའི་ལོངས་སྤྱོད་དང་།  མྱུར་རྐང་འགྲོས་བཞི་རྫོགས་པའི་རྟག་པའི་ལོངས་སྤྱོད་གཉིས་གཉིས་ཡོད་པ་ལས།  ཞི་གཟའ་ལྷག་པ་དང་པ་སངས་གཉིས་ཀྱི་རྒྱུ་སྐར་འཁོར་བའི་རྟག་པའི་ལོངས་སྤྱོད་ནི།  ཉི་མ་དང་མཚུངས་པ་ཡིན་ཏེ།  ཞག་གསུམ་གྱི་དཀྱིལ་འཁོར་ཉི་མ་དང་མཚུངས་པ་ཡིན་པའི་ཕྱིར་ལོགས་སུ་བཤད་མི་དགོས།  དྲག་གཟའི་རྒྱུ་སྐར་འཁོར་བའི་རྟག་པའི་ལོངས་སྤྱོད་ལ་གསུམ་སྟེ།  མིག་དམར་གྱི།  ཕུར་བུའི།  སྤེན་པའི་རྟག་པའི་ལོངས་སྤྱོད་དོ།།
	དང་པོ་ལ་སྔར་ལྟར་གཉིས་ལས།  དང་པོ་ནི།  བཀྲ་ཤིས་ལ་ནི་རི་ཀླུ་རོ་ཞེས་པ་ཉིན་ཞག་དྲུག་བརྒྱ་དང་བརྒྱད་ཅུ་རྩ་བདུན་འབྱུང་བ་ནི་བགོད་བྱེད་ཀྱི་སྐྱེས་བུ་ཡིན།  
	གཉིས་པ་ནི།  དཀྱིལ་འཁོར་དེས་རྒྱུ་སྐར་གྱི་ཆུ་ཚོད་སྟོང་དྲུག་བརྒྱ་ཉི་ཤུ་ལ་བགོས་པས་ཆུ་ཚོད་གཉིས།  ཆུ་སྲང་ཉེར་གཅིག  དབུགས་གཉིས་སོགས་འབྱུང་བ་ནི།  མིག་དམར་གྱི་རྒྱུ་སྐར་འཁོར་བའི་རྟག་ལོངས་རྣམ་དག་ཡིན་ནོ།།  
	གཉིས་པ་ལ་གཉིས་ལས་དང་པོ་ནི།  བླ་མའི་སོ་མེ་རྒྱ་མཚོ་སྟེ་ཞེས་གསུངས་པ་ལྟར་ཉིན་ཞག་བཞི་སྟོང་སུམ་བརྒྱ་སོ་གཉིས་ཀྱི་ཕུང་པོ་ནི་བགོད་བྱེད་{ཀྱི་}སྐྱེས་བུ་ཡིན།  གཉིས་པ་ནི།  དཀྱིལ་འཁོར་དེས་རྒྱུ་སྐར་གྱི་ཆུ་ཚོད་ལ་བགོས་པས།  ཆུ་སྲང་ཉེར་གཉིས།  དབུགས་གཉིས།  འདོད་ཆ་བརྒྱད།  དེའི་མིག་ལག་རིའི་ཆ་ཤས་བརྒྱ་རྣམས་སྒྲ་མཁན་གྱི་རྒྱུ་སྐར་འཁོར་བའི་རྟག་པའི་ལོངས་སྤྱོད་ཡིན་ནོ།།
	གསུམ་པ་ལ་གཉིས་ལས་དང་པོ་ནི།  དལ་བའི་རོ་དུས་རི་མཁའ་ཟླ་ཞེས་པ་ལྟར་ཉིན་ཞག་ཁྲི་བདུན་བརྒྱ་དྲུག་ཅུ་རྩ་དྲུག་ནི་བགོད་བྱེད་ཀྱི་དཀྱིལ་འཁོར་ཡིན།  གཉིས་པ་ནི།  དཀྱིལ་འཁོར་དེས་རྒྱུ་སྐར་གྱི་ཆུ་ཚོད་ལ་བགོས་པས།  ཆུ་སྲང་དགུ།  དབུགས་སྟོང་པ།  འདོད་ཆ་གཉིས།  དེའི་མེ་ཀླུ་མེ་དབང་གི་ཆ་ཀླུ་མཚམས་གཟུགས་ཟླ་རྣམས་ནི།  སྤེན་པའི་རྒྱུ་སྐར་འཁོར་བའི་རྟག་ལོངས་རྣམ་དག་ཡིན་ནོ།།
	གཉིས་པ་མྱུར་རྐང་འགྲོས་བཞི་རྫོགས་པའི་རྟག་ལོངས་པ་[ལ]དྲག་གཟའ་གསུམ་གྱི་རྟག་ལོངས་ནི་ཉི་མའི་རྒྱུ་སྐར་འཁོར་བའི་རྟག་པའི་ལོངས་སྤྱོད་དང་མཚུངས་ཏེ།  བགོད་བྱེད་ཀྱི་སྐྱེས་བུ་ཉི་མའི་ཞག་གསུམ་གྱི་དཀྱིལ་འཁོར་དང་མཚུངས་པའི་ཕྱིར།  ཞི་གཟའ་ལ་གཉིས་ལས།  དང་པོ་ལྷག་པ་ལ་གོང་ལྟར་གཉིས་ལས།  དང་པོ་ནི།  ཉིན་ཞག་རི་ཀླུ་ཀླུ་མདའ་དབྱུག  སྲང་ཉི་ཟླ་སྐྱེས་རྐང་པའི་སྟེ།  ཞེས་པ་ལྟར།  ཉིན་ཞག་བརྒྱད་ཅུ་རྩ་བདུན།  ཆུ་ཚོད་ལྔ་བཅུ་ང་བརྒྱད།  ཆུ་སྲང་བཅུ་གཉིས་དེ་རྣམས་གནས་གཅིག་ཏུ་བསྡུ་བའི་ཕྱིར་ཐམས་ཅད་བརྒྱས་བསྒྱུར་ཏེ་རང་རང་གི་འཁོར་ལོས་སྟེང་དུ་དྲིལ་བས་རི་བུག་རི་ཀླུའི་གྲངས་འབྱུང་བ་ནི་བགོད་བྱེད་ཀྱི་སྐྱེས་བུ་ཡིན།  གཉིས་པ་ནི།  བགོ་བྱ་བགོད་བྱེད་ཤེད་མཚུངས་པའི་ཕྱིར་ཏུ།  རྒྱུ་སྐར་གྱི་ཆུ་ཚོད་ཀྱང་བརྒྱས་བསྒྱུར་ཏེ་བགོས་པས།  ཆུ་ཚོད་བཅོ་བརྒྱད།  ཆུ་སྲང་ཉེར་བཞི།  དབུགས་ལྔ། འདོད་ཆ་དྲུག དེའི་རི་བུག་རི་ཀླུའི་ཆ་སྲིན་པོ་ཆུ་ཟླ་ཀླུ་རྣམས་འབྱུང་བ་ནི། ལྷག་པའི་མྱུར་རྐང་འགྲོས་བཞི་རྫོགས་པའི་རྟག་པའི་ལོངས་སྤྱོད་རྣམ་དག་ཡིན་ནོ།།
	གཉིས་པ་ཝ་སངས་ལ་གཉིས་{ལས}། དང་པོ་ནི། 
རྒྱལ་མིག་ཉིན་ཞག་ལག་ཆུ་དབྱུག།
དཀར་པོའི་མྱུར་རྐང་དཀྱིལ་འཁོར་ཡིན།།
ཞེས་པ་ལྟར། ཉིན་ཞག་ཉིས་བརྒྱ་དང་ཉི་ཤུ་རྩ་བཞི། ཆུ་ཚོད་བཞི་བཅུ་ཞེ་གཉིས་ནི་བགོད་བྱེད་ཀྱི་དཀྱིལ་འཁོར་ཡིན།  
	གཉིས་པ་ནི། དཀྱིལ་འཁོར་དེ་རྣམས་གནས་གཅིག་ཏུ་བསྡུ་བའི་ཕྱིར། བཅུས་བསྒྱུར་ཏེ། རང་རང་གི་འཁོར་ལོས་སྟེང་དུ་དྲིལ་བས་རི་རྒྱལ་མིག་གི་གྲངས་འབྱུང་བ་ནི་བགོད་བྱེད་ཀྱི་སྐྱེས་བུ་ཡིན། བགོ་བྱ་བགོད་བྱེད་ཤེད་མཚུངས་པའི་ཕྱིར་ཏུ་རྒྱུ་སྐར་གྱི་ཆུ་ཚོད་ཡང་བཅུས་བསྒྱུར་ཏེ་བགོས་པས་ཆུ་ཚོད་བདུན། ཆུ་སྲང་བཅུ་གཉིས། དབུགས་གསུམ། འདོད་ཆ་ལྔ་དེའི་སྲིན་པོ་མཚོ་རིའི་ཆ་མཁའ་མཚོ་ཐུབ་པ་རྣམས་འབྱུང་བ་ནི་པ་སངས་ཀྱི་མྱུར་རྐང་འགྲོས་བཞི་རྫོགས་པའི་རྟག་ལོངས་རྣམ་དག་ཡིན་ནོ།།     
	དེ་ལྟར་ན་གཟའ་རང་རང་གི་དཀྱིལ་འཁོར་གྱིས་རྒྱུ་སྐར་གྱི་ཆུ་ཚོད་སྟོང་དྲུག་བརྒྱ་ཉི་ཤུ་ལ་བགོས་པའི་འབྲས་བུ་ནི་རང་རང་གི་རྟག་པའི་ལོངས་སྤྱོད་རྣམ་པར་དག་པར་འགྱུར་བ་ཡིན་ཏེ། རྒྱུད་ལས། 
མིག་དམར་ལ་སོགས་དཀྱིལ་འཁོར་ནི།།
རང་རང་རྒྱུ་བ་ལས་རབ་གྲུབ།།
ཉིན་གཅིག་རྒྱུ་སྐར་རྣམས་ཀྱིས་བསྒྱུར།།
དཀྱིལ་འཁོར་གྱིས་ནི་རྣམ་པར་དབྱེ།།
ཐོབ་པ་དག་ནི་སྐར་མར་འགྱུར།།
ལྷག་མ་སླར་ཡང་དྲུག་ཅུས་བསྒྱུར།།
དཀྱིལ་འཁོར་ཆ་ཡིས་ཆུ་ཚོད་དེ།།
དེ་བཞིན་ཆུ་སྲང་དབུགས་དག་ཀྱང་།།
དཀྱིལ་འཁོར་ཆས་ཐོབ་གཟའ་རྣམས་ཀྱི།།
ཉིན་ཞག་སོ་སོར་མི་ཡི་བདག།
དེ་ཉིད་སྦྱིན་པ་བྱས་ནས་ནི།།
གཟའ་ཡི་རྐང་པས་གཟའ་དག་བྱ།།
གང་ཚེ་གཟའ་ཡི་ལོངས་སྤྱོད་དག།
དེ་ཚེ་ཟླ་བའི་ཆ་འཆར་བ།།
ཟླ་བའི་ལོངས་སྤྱོད་ཀྱིས་ཤེས་བྱ།།
བགྲོད་པའི་རི་མོ་ལ་གནས་པའི།།
བགྲོད་པས་ཉི་མ་དག་པར་བྱ།།
ལོངས་སྤྱོད་ཆ་གཅིག་ལ་གནས་པའི།།
ཟླ་བས་ཉི་མས་དག་པར་བྱ།།
ཟླ་བས་མིག་དམར་ལ་སོགས་སོ།།
དཀར་པོ་ནག་པོའི་ཚིགས་མཚམས་ལ།།
ཚེས་གྲངས་གཉིས་ཀའི་དབུས་སུ་ནི།།
ཟླ་བ་ཉི་མ་རྣམ་འཇོམས་དང་།།
སྒྲ་གཅན་འཇུག་པས་ཚེས་གྲངས་སོ།།
དེ་ལྟར་ཐམས་ཅད་ཡོངས་ཤེས་ནས།།
གྲུབ་མཐའི་ལོངས་སྤྱོད་རྣམ་པ་གཞན།།
རྣམ་གཞན་ཉུང་ངུའི་བྱེད་ལ་སོགས།།
འདི་ལས་མ་དག་རྣམ་པར་སྤང་།།  ཞེས་གསུངས་པའི་ཕྱིར། 
	དྲུག་པ་སྒྲ་གཅན་གྱི་རྟག་པའི་ལོངས་སྤྱོད་ལ་སྔར་ལྟར་གཉིས་ལས།  དང་པོ་ནི། ཚེས་ཞག་སྟོང་ཕྲག་དྲུག་དང་དགུ་བརྒྱ་སྒྲ་གཅན་གྱི་རྒྱུ་སྐར་འཁོར་བའི་དཀྱིལ་འཁོར་རྣམ་དག་ཡིན་ཏེ། རྒྱུད་ལས། 
ཉི་མ་དགུ་བརྒྱ་རྣམས་དང་ནི།།
དྲུག་སྟོང་སྒྲ་གཅན་དཀྱིལ་འཁོར་ཡིན།།  ཞེས་གསུངས་པའི་ཕྱིར། 
	གཉིས་པ་ནི་དཀྱིལ་འཁོར་དེས་རྒྱུ་སྐར་གྱི་ཆུ་ཚོད་ཆུ་སྲང་དུ་བསིལ་བ་ལ་བགོས་པས་ཆུ་སྲང་བཅུ་བཞི།   དབུགས་ཀྱི་ཉེར་གསུམ་ཆ་བཅུ་གཉིས་རྣམས་སྒྲ་གཅན་གྱི་ཚེས་ཞག་གཅིག་གི་རྟག་པའི་ལོངས་སྤྱོད་རྣམ་དག་ཡིན་ནོ།།
	བདུན་པ་དུ་བའི་རྟག་པའི་ལོངས་སྤྱོད་ལ་རྟག་ལོངས་དངོས་དང་། ཞར་ལ་རྐང་པའི་ལོངས་སྤྱོད་གཉིས་ལས། དང་པོ་ནི་ཉི་མ་དང་མཚུངས་ཏེ། རྒྱུ་སྐར་འཁོར་བའི་དཀྱིལ་འཁོར་ཉི་མ་དང་མཚུངས་པའི་ཕྱིར། གཉིས་པ་ལ། ལོངས་སྤྱོད་འཚོལ་ཚུལ་དང་། འགྲོས་བཞི་འཆར་ནུབ་ཀྱི་མཐའ་བཤད་པ་གཉིས། 
	དང་པོ་ནི།  ཅན་གྱི་ཟླ་བ་གཅིག་གི་རྟག་པའི་ལོངས་སྤྱོད་ལ། རགས་རྩིས་ཀྱི་དབང་དུ་བྱས་ན་ཆུ་ཚོད་ཕྱེད་དང་བརྒྱད་འབྱུང་བ་དེ།  གཉིས་ཀྱིས་བསྒྱུར་བས་ཟླ་བ་གཉིས་ཀྱི་རྟག་པའི་ལོངས་སྤྱོད་དུ་འགྱུར། དེ་ལ་ཟླ་བ་ཕྱེད་ཀྱི་རྟག་པའི་ལོངས་སྤྱོད་ཆུ་ཚོད་གསུམ་དང་ཆུ་སྲང་ཞེ་ལྔས་བགོད་བགོས་པ་ལས།  ཆུ་སྲང་ཞེ་ལྔ་པོ་རྐང་པ་གསུམ་ཡིན་པས།  དེ་གོང་དུ་འཇུག་པའི་དོན་དུ།  ཆུ་ཚོད་རྣམས་བཞིས་བསྒྱུར་འོག་གི་ཆུ་སྲང་ལ་རྐང་པ་གཅིག་གི་ཆུ་སྲང་བཅོ་ལྔས་བགོས་པས་གསུམ་ཐོབ་པ་གོང་དུ་བསྲེས་པ་ནི་བགོད་བྱེད་ཀྱི་སྐྱེས་བུ་ཡིན།  བགོ་བྱ་བགོད་བྱེད་ཤེད་མཚུངས་པའི་ཕྱིར་ཏུ་ཟླ་བ་གཉིས་ཀྱི་རྟག་ལོངས་ཀྱང་བཞིས་བསྒྱུར་བ་ལ་བགོས་པས་བཞི་ཐོབ་པ་ནི་ཆུ་ཚོད་ཡིན། སླར་ཡང་སྒྲ་གཅན་གྱི་རྟག་པའི་ལོངས་སྤྱོད་ལས་ཆུ་སྲང་བདུན་དང་དབུགས་གསུམ་ཟུར་དུ་ཕྱུངས་ཏེ།  རྡུལ་མུན་སྙིང་སྟོབས་ཀྱི་ཡོན་ཏན་གསུམ་གྱིས་བསྒྱུར་ཏེ་རང་རང་གི་འཁོར་ལོས་དྲིལ་བས་ཆུ་སྲང་ཉི་ཤུ་རྩ་གཉིས་དང་དབུགས་གསུམ་འབྱུང་།  དེ་ལྟར་ན་ཆུ་ཚོད་བཞི། ཆུ་སྲང་ཉེར་གཉིས།  དབུགས་གསུམ་ནི་[འཇུག་རིངས་ཀྱི་[མཇུག་རིང་གི་]ལོངས་སྤྱོད་ཡིན་ལ།  དེ་ལ་ཉི་མའི་བྱེད་རྩིས་ཀྱི་ལོངས་སྤྱོད་ཆུ་ཚོད་བཞི་དང་།  ཆུ་སྲང་ཉི་ཤུས་སྦྱངས་པས།  ལྷག་མ་ཆུ་སྲང་གཉིས་དང་དབུགས་གསུམ་འབྱུང་བ་ནི་[འཇུག་རིངས་ཀྱི་[མཇུག་རིང་གི་]རྐང་བའི་ལོངས་སྤྱོད་ཡིན་ནོ།།   
	འདི་དལ་མྱུར་གྱི་རྐང་པ་གང་གི་ལོངས་སྤྱོད་ཡིན་ཞེ་ན། མྱུར་རྐང་གནས་བཅུ་བཞི་དང་དལ་རྐང་གནས་དྲུག་གང་རུང་ལ་བསྟེན་པའི་ལོངས་སྤྱོད་ནི་མ་ཡིན་ལ།  སྤྱིར་གྱི་རྐང་པའི་ལོངས་སྤྱོད་ཙམ་དུ་བཤད་པ་ཡིན་ནོ།།  དེས་ན་འདིའི་ཆུ་སྲང་གཉིས་དང་དབུགས་གསུམ་པོ་ནི་[འཇུག་རིངས་[མཇུག་རིང་]ཉི་མའི་འོད་ཟེར་གྱིས་མ་བཏང་པའི་ལོ་གསུམ་གྱི་བར་གྱི་ཞག་རེ་ལ་སྤྱོད་པའི་ལོངས་སྤྱོད་ཡིན་ནོ།།
	ཕྱོགས་གསུམ་གྱི་བར་གྱི་ཞག་རེ་ལ་ནི་གོང་གི་ཆུ་སྲང་གཉིས་དང་།  དབུགས་གསུམ་པོ་དེ་ཕྱོགས་ཞག་ཞེ་ལྔས་བསྒྱུར་ཏེ།  དེ་ལ་ང་དྲུག་རྐང་བཅས་ཀྱིས་བགོད་བགོས་པ་ལས།  རྐང་བཅས་འཇུག་པའི་དོན་དུ་ང་དྲུག་སོ་བཞིས་བསྒྱུར་དེ་ལ་རྐང་པ་བཅུག་པས་ཉིས་བརྒྱ་དང་ཉེར་ལྔ་འབྱུང་བ་ནི་བགོད་བྱེད་ཀྱི་སྐྱེས་བུ་ཡིན།  བགོ་བྱ་བགོད་བྱེད་ཤེད་མཚུངས་པའི་ཕྱིར་དུ་བགོ་བྱ་ཡང་བཞིས་བསྒྱུར་བ་ལ་བགོས་པས་གཉིས་ཐོབ་པ་ནི།  ཆུ་སྲང་ང་དྲུག་རྐང་བཅས་ལ་ཆུ་ཚོད་དུ་བརྩིས་པའི་ཆུ་ཚོད་གཉིས་རེ་ཕྱོགས་ཞག་རེ་ལ་ལོངས་སྤྱོད་པར་བྱེད་པ་ཡིན་ནོ།།
	གཉིས་པ་ལ་གཞུང་གི་དོན་བཤད་པ་དང་།  མི་འཐད་པའི་ཆ་དགག་པ་གཉིས།  དང་པོ་ནི།  [འཇུག་རིངས་[མཇུག་རིང་]ཉི་མ་དང་ལྷན་ཅིག་ཏུ་གནས་པ་གཅིག་ནས་མྱུར་འགྲོས་ཀྱི་མགོ་བཅོམ་[བརྩོམ]པའི་དབང་དུ་བྱས་ནས་ཤར་ཕྱོགས་སུ་འགྲོ་བ་ལ་ལོ་གསུམ་ཕྱོགས་གསུམ་དགོས།  ལོ་གསུམ་གྱི་ཞག་དེ་[རེ]ལ་ཉི་མ་ལས་འགྱོགས་[མགྱོགས]ཁྱད་དུ་ཆུ་སྲང་གཉིས་དང་དབུགས་གསུམ་རེ་ལོངས་སྤྱོད་དེ་ནས་ལོ་གསུམ་རྫོགས་ཏེ་ཕྱོགས་དང་པོ་གཉིས་ཀྱི་བར་ལ་སྐར་མ་འོད་ཆེན་པོའི་རྣམ་པར་མཐོང་ཕྱོགས་ཐ་མ་ལ་དུ་བ་དང་བཅས་པར་མཐོང་།  ཕྱོགས་གསུམ་གྱི་ཞག་རེ་ལ་འགྱོགས་[མགྱོགས]ཁྱད་ཆུ་སྲང་ང་དྲུག་རྐང་བཅས་ལ་ཆུ་ཚོད་དུ་རྩིས་པའི་ཆུ་ཚོད་གཉིས་རེ་སྤྱོད།  དེ་ལྟར་ན་ལོ་གསུམ་ཕྱོགས་གསུམ་གྱིས་ཁ་ཤར་དུ་བལྟ་བའི་མྱུར་འགྲོས་རྫོགས།  དེ་ཁ་འགུགས་པར་བྱེད་པའི་དལ་འགྲོས་ལ་ཕྱོགས་གསུམ་དང་ལོ་གསུམ་དགོས་པ་ལས།  ཕྱོགས་དང་པོ་ལ་དུ་བ་དང་བཅས་པར་མཐོང་།  ཐ་མ་གཉིས་ལ་སྐར་མ་འོད་ཆེན་གྱི་རྣམ་པར་མཐོང་།  དེ་ལྟར་ཕྱོགས་གསུམ་གྱི་བར་ལ་ཆུ་ཚོད་གཉིས་རེ་ནུབ་ཕྱོགས་ལ་སྤྱོད་པ་ཡིན།  དེ་ནས་ཉི་མའི་འོད་ཟེར་ལ་ནུབ་པའི་ལོ་གསུམ་གྱི་བར་ཞག་རེ་ལ་[ཆུ་སྲང་]གཉིས་དང་དབུགས་གསུམ་རེ་ནུབ་ཏུ་དལ་བར་སྤྱོད་པ་ཡིན། 
དེས་དལ་འགྲོས་རྫོགས་དེ་ནས་འཁྱོག་འགྲོས་ལ་འགྲོས་རྒྱུན་དལ་འགྲོས་དང་མཚུངས་པའི་ལོ་གསུམ་ཕྱོགས་གསུམ་དགོས་པ་ལས།  ལོ་གསུམ་གྱི་ཞག་རེ་ལ་སྤྱོད་ཚུལ་དལ་འགྲོས་དང་མཚུངས།  དེ་ནས་ཕྱོགས་དང་པོ་གཉིས་ལ་ཉི་མའི་ནུབ་ཕྱོགས་སུ་སྐར་མ་འོད་ཆེན་གྱི་རྣམ་པར་མཐོང་།  ཐ་མ་ལ་དུ་བའི་རྣམ་པར་མཐོང་ཞིང་ཕྱོགས་ཞག་རེ་ལ་ཆུ་ཚོད་གཉིས་རེ་ནུབ་ཕྱོགས་སུ་སྤྱོད།       དེ་ཁ་འགུགས་པའི་འབྱུང་འགྲོས་ལ་ཕྱོགས་གསུམ་ལོ་གསུམ་དགོས་པ་ལས། མཐོང་ཚུལ་ནི་དལ་འགྲོས་དང་མཚུངས་ཤིང་ཁ་ཤར་ཕྱོགས་སུ་བལྟས་ནས་ཕྱོགས་ཞག་རེ་ལ་ཆུ་ཚོད་གཉིས་རེ་དང་ལོ་གསུམ་གྱི་ཞག་རེ་ལ་སྤྱོད་ཚུལ་གོང་དང་མཚུངས།  དེས་འགྲོས་བཞི་ཚར་གཅིག་རྫོགས་དེའི་དོན་རྒྱུད་ལས།  
སུམ་ཅུ་རྩ་བདུན་ལག་པས་བསྒྱུར་བའི་ཟླ་བ་རྣམས་ཀྱི་འཇུག་རིང་[མཇུག་རིང་]དང་ནི་མྱུར་དང་འཁྱོག་པོར་འགྱུར།།  ཞེས་གསུངས་སོ།།
	གཉིས་པ་ལ་འགྲོས་བཞི་མེད་པར་འདོད་པའི་ལན་དགག་པ།  ཡོད་ཀྱང་ཚུལ་གཞན་དང་[དུ]འདོད་པའི་ལུགས་དགག་པ་གཉིས།  དང་པོ་ནི།  ཁ་ཅིག་ན་རེ། གོང་གི་ལུང་གི་དོན།  [འཇུག་རིངས་[མཇུག་རིང་]ལ་མྱུར་འཁྱོག་གི་འགྲོས་གཉིས་ལས་མེད་ཟེར།  འོ་ན་མྱུར་འགྲོས་ཁ་ཤར་བལྟས་དེ་ཁ་འགུགས་པར་བྱེད་པའི་འགྲོས་མེད་པར་ཐལ།  དལ་འགྲོས་མེད་པའི་ཕྱིར། རྟགས་ཁས།  འདོད་ན།  འགྲོས་གཉིས་ཀྱང་མེད་པར་ཐལ། ཁ་ཤར་ལྟས་ཀྱི་མྱུར་འགྲོས་ དེ་ལས་མེད་པའི་ཕྱིར་རོ། །གཉིས་པ་ནི། ཁ་ཅིག་ན་རེ། ཟླ་ཕྱེད་བར་བ་ལ་དུ་བ་དང་བཅས་པར་མཐོང་ཞེས་ཟེར། དེ་ནི་མི་འཐད་དེ། ཟླ་ཕྱེད་ཐ་མ་ལ་མཐོང་བར་བཤད་པའི་ཕྱིར་ཏེ།  འགྲེལ་པར།  མཐའི་ཕྱོགས་གཅིག་ཏུ་ནི་དུ་བ་དང་བཅས་པར་རོ་ཞེས་གསུངས་པའི་ཕྱིར།
 
③ དེ་ལ་རྩོད་པ་སྤང་པ།
 
	གསུམ་པ་རྩོད་པ་སྤང་པ་ནི། རྒྱུད་ལས། ཟླ་བའི་ཕྱོགས་ཏེ་ཉི་མའི་བགྲོད་པ་དག་ཀྱང་ས་སྐྱེས་ཟླ་བ་དགུ་རྣམས་དག་གི་མཚན་མོའོ། །བླ་མའི་ལོ་དྲུག་ཏུ་འགྱུར་པ་སངས་ཀྱི་ཡང་བགྲོད་པར་འགྱུར་ཏེ་ཟླ་སྐྱེས་ཀྱི་ཡང་བགྲོད་པའོ། །ཚེས་ཞེས་བྱ་བའི་ལོ་ནི་ཉི་སྐྱེས་ཀྱི་སྟེ་དེ་བཞིན་མུན་ཅན་གྱི་དགུ་རྒྱལ་པོ་[འཇུག་རིངས་[མཇུག་རིང་]དམན།།  ཞེས་གསུངས་པའི་དོན།  ཟླ་བའི་དཀྱིལ་འཁོར་གྱི་ཕྱེད་ཞག་བཅོ་ལྔ།  དེ་བཞིན་དུ་གཟའ་ཐམས་ཅད་ཀྱི་དཀྱིལ་འཁོར་ངོས་འཛིན་པས།  ཉི་མའི་བགྲོད་པ་གཅིག་གི་ཞག་བརྒྱ་བརྒྱད་ཅུ།  མིག་དམར་གྱི་ཟླ་བ་དགུ  ཕུར་བུའི་ལོ་དྲུག  པ་སངས་དང་ལྷག་པ་གཉིས་ཀྱི་བགྲོད་པ་རེ་རེ།  སྤེན་པའི་ལོ་བཅོ་ལྔ།  སྒྲ་གཅན་གྱི་ལོ་དགུ་རྣམས་རང་རང་གི་དཀྱིལ་འཁོར་གྱི་ཕྱེད་ཡིན་ལ།  དེ་རྣམས་སོ་སོར་གཉིས་ཀྱིས་བསྒྱུར་བས་རང་རང་གི་དཀྱིལ་འཁོར་རྣམ་དག་འབྱུང་ལ་དེས་རྒྱུ་སྐར་གྱི་ཆུ་ཚོད་ལ་བགོས་པས་ཐོབ་པ་ནི་རང་རང་གི་རྟག་པའི་ལོངས་སྤྱོད་རྣམ་དག་ཏུ་འགྱུར་བས། ཁྱོད་ཀྱིས་གོང་དུ་བཤད་པ་དེ་དག་རྟག་ལོངས་རྣམ་དག་མ་ཡིན་ནོ་ཞེ་ན་སྐྱོན་མེད་དེ། གཟའ་སོ་སོའི་དཀྱིལ་འཁོར་ལ་རགས་རྩིས་དང་། འབྲིང་རྩིས་དང་། ཤིན་ཏུ་ཞིབ་རྩིས་དང་གསུམ་རེ་ཡོད་པ་ལས།  ཁྱོད་ཀྱིས་འདོད་པ་འདི་ནི་འཇིག་རྟེན་གྲགས་པ་དང་[བ]སྟུན་པའི་རགས་རྩིས་ཡིན་ལ་འབྲིང་དུ་བརྩི་བ་ནི་ཕྱི་ནང་གཞན་གསུམ་དག་པ་སྦྱར་བ་གཙོ་བོར་བསྟན་པ་ཡིན་ནོ།།  ཤིན་ཏུ་ཞིབ་རྩིས་ནི་ཁོ་བོས་རྩ་རྒྱུད་ཀྱི་ལུང་དང་སྦྱར་ཏེ་བཤད་པ་འདི་ཡིན་པས་ན་འགལ་བ་མེད་དོ།། 
	ཡང་ཁ་ཅིག་ན་རེ། ཚེས་ཟླ་གཅིག་གི་རྟག་པའི་ལོངས་སྤྱོད་གཟའ་ཉི་ཤུ་རྩ་དགུ།  ཆུ་ཚོད་སུམ་ཅུ་རྩ་གཅིག ཆུ་སྲང་ལྔ་བཅུ་རྣམས་བཀོད་པའི་གཟའ་ཉེར་དགུ་ཆུ་ཚོད་ཀྱི་ཕུང་པོར་བཏོང་[གཏོང]བའི་དོན་དུ་མཁའ་རོས་བསྒྱུར།  དེ་ལ་འོག་གི་ཆུ་ཚོད་སུམ་ཅུ་རྩ་གཅིག་བསྲེས་ལ་སུམ་ཅུས་བགོས་པས་ཆུ་ཚོད་ལྔ་བཅུ་རྩ་དགུ་ཐོབ་ལྷག་མ་ཆུ་སྲང་གི་དོན་དུ་དྲུག་ཅུས་བསྒྱུར་ཏེ་འོག་གི་ཆུ་སྲང་ལྔ་བཅུ་བཅུག་སྟེ་སུམ་ཅུས་བགོས་པས་གསུམ་ཐོབ་པ་ཆུ་སྲང་། ལྷག་མ་དབུགས་ཀྱི་དོན་དུ་དྲུག་གིས་བསྒྱུར་ཏེ་བགོས་པས་བཞི་ཐོབ་པ་དབུགས་ཏེ་དེ་ལྟར་ན་ཆུ་ཚོད་ལྔ་བཅུ་ང་དགུ  ཆུ་སྲང་གསུམ།  དབུགས་བཞི་རྣམས་ཚེས་ཀྱི་རྟག་པའི་ལོངས་སྤྱོད་ཡིན་ནོ་ཞེས་ཟེར་དེ་ནི་རྟོག་པ་ཕན་ཚུན་བསྟེན་པའི་སྐྱོན་ཡོད་པའི་ཕྱིར།  སྟེང་འོག་ཀུན་ཏུ་ཉེ་བར་འཁོར་བ་ལྷག་མེད་དུ་གཏོང་བའི་རིགས་པ་ནི། བགོ་བྱ་དང་བགོད་བྱེད་གཉིས་ཀ་བགོད་བྱེད་མཚུངས་པ་གཅིག་གིས་བགོས་པས་ལྷག་མེད་དུ་འགྱུར་བ་ཡིན་ནོ།།  གཟའ་སྐར་ཐམས་ཅད་ཞག་རེ་བཞིན་གཡས་བསྐོར་དུ་འཁོར་བ་རླུང་འགྲོས་ཀྱི་བྱེད་པ་ནི་མཚུངས་པ་ལས།  གཟའ་རྣམས་རང་འགྲོས་ཀྱིས་རྒྱུ་སྐར་ལ་གཡོན་བསྐོར་གྱིས་ལོངས་སྤྱོད་པ་ཡིན་པས་སྒྲ་གཅན་གདོང་འཇུག་[མཇུག]གཉིས་མ་རྟོགས་[གཏོགས་]པའི་གཟའ་རྣམས་གཡོན་བསྐོར་དུ་ལོངས་སྤྱོད་པ་ནི། དཔེར་ན་གདུགས་རྩིབ་མ་ཉི་ཤུ་རྩ་བདུན་ཡོད་པ་གཡས་བསྐོར་དུ་འཁོར་བའི་སྟེང་དུ།  སྲོག་ཆགས་གཡོན་བསྐོར་དུ་འགྲོ་བ་བཞག་པའི་ཚེ། གདུགས་ཀྱི་ཤུགས་ཀྱིས་གཡས་བསྐོར་དུ་འགྲོ་བ་དང་རླུང་འགྲོས་ཚུལ་མཚུངས། སྲོག་ཆགས་རང་འགྲོས་ཀྱིས་གཡོན་བསྐོར་དུ་གདུགས་རྩིབ་འཕོ་བ་དང་གཟའ་རྣམས་ཀྱི་རང་འགྲོས་གཡོན་བསྐོར་དུ་སྤྱོད་པ་ཚུལ་མཚུངས་པ་ཡིན་ནོ།།  
	སྒྲ་གཅན་གདོང་འཇུག་[མཇུག]གཉིས་གདུགས་གཡས་སུ་འཁོར་བའི་སྟེང་དུ་སྲོག་ཆགས་ཀྱང་གཡས་བསྐོར་དུ་འགྲོ་བའི་དཔེ་ལྟ་བུའོ།།  མཁས་པ་རྣམས་དགའ་བར་བྱེད་པ་ལས་རྟག་པའི་ལོངས་སྤྱོད་བསྟན་པའི་ལེའུ་སྟེ་དང་པོའོ།། །།

ལེའུ་གཉིས་པ།
 
 
 
	ལེའུ་གཉིས་པ་ཁྱིམ་གྱི་ལས་དལ་བ་དག་པ་འཆད་པར་བྱེད་པ་ལ། སྡོམ་ཚིག་གི་སྒོ་ནས་མདོར་བསྟན། དེའི་དོན་རྒྱས་པར་བཤད་པ་གཉིས། 
 
༡ སྡོམ་ཚིག་གི་སྒོ་ནས་མདོར་བསྟན་པ།
 
	དང་པོ་ནི། ཉི་མ་གཟའ་ལྔ་དལ་བའི་ལས།།  ཞེས་གསུངས་པས།  དེའི་དོན་ནི་ཉི་མ་དང་གཟའ་ལྔ་པོ་རྣམས་ཀྱི་རང་རང་གི་རྟག་པའི་ལོངས་སྤྱོད་སོ་སོར་གནས་གཉིས་སུ་བཀོད་དེ།  ཕྱོགས་གཅིག་རང་རང་གི་དལ་རྐང་[གང]ལ་བབ་པ་དེས་བསྒྱུར་ནས་བརྒྱ་སོ་ལྔས་བགོས་པའི་ཐོབ་ནོར་ནི་ཚེས་ཞག་དེའི་རྐང་པའི་ལོངས་སྤྱོད་ཡིན་ནོ།།  ལོངས་སྤྱོད་དེ་ཕྱོགས་གཅིག་ལ་རིམ་པའི་སྔ་རྐང་དང་རིམ་མིན་གྱི་ཕྱིར་[ཕྱི་]རྐང་ལ་དོར་ཞིང་།  རིམ་མིན་གྱི་སྔ་རྐང་དང་རིམ་པའི་ཕྱི་རྐང་ལ་སྣོན་པར་བྱེད་པ་ཡིན།  དེ་ལྟར་སྣོན་འབྲིད་བྱས་པའི་འབྲས་བུ་ནི་དལ་བ་དག་པ་ཡིན་ནོ།།  དེ་ཡང་གོང་དུ་རྟག་ལོངས་གནས་གཉིས་སུ་འཇོག་པའི་རྒྱུ་མཚན་ནི་གཅིག་ནི་རྐང་བའི་ལོངས་སྤྱོད་སྣོན་འབྲིད་བྱ་བའི་གཞི་དང་།  གཅིག་ཤོས་ནི་རྐང་པ་ལས་བྱུང་བའི་ལོངས་སྤྱོད་ངོས་བཟུང་བའི་ཆེད་དུ་བཀོད་པ་ཡིན།  དེ་ཡང་ལོངས་སྤྱོད་ངོས་བཟུང་བའི་ཆེད་དུ་བཀོད་པ་འདི། དལ་རྐང་གང་ལ་བབ་པས་བསྒྱུར་ནས། ཁྱིམ་གཅིག་གི་རྟག་པའི་ལོངས་སྤྱོད་ཆུ་ཚོད་བརྒྱ་སོ་ལྔས་བགོས་པས་ཐོབ་པ་ནི་ཞག་གཅིག་གི་ཐུན་མོང་མ་ཡིན་པའི་རྐང་པའི་ལོངས་སྤྱོད་ཡིན་ནོ། དེ་ཡང་རིམ་པའི་སྔ་རྐང་དང་རིམ་མིན་གྱི་ཕྱི་རྐང་ལ་བུ་ལོན་དུ་འགྱུར། རིམ་མིན་གྱི་སྔ་རྐང་དང་རིམ་པའི་ཕྱི་རྐང་ལ་ནོར་དུ་འགྱུར་བའི་དོན་ཡིན་ནོ།།
 
༢ དེའི་དོན་རྒྱས་པར་བཤད་པ།
 
	གཉིས་པ་ནི། ཉི་མའི་དལ་བ་དག་པ་རྒྱས་པར་བཤད་པ། གཟའ་གཞན་རྣམས་ལ་དེས་མཚོན་པའི་ཚུལ་དང་གཉིས།  
	དང་པོ་ནི། ཉི་མའི་ཚེས་ཞག་གཅིག་གི་རྟག་པའི་ལོངས་སྤྱོད་ཆུ་ཚོད་བཞི ཆུ་སྲང་ཉེར་གཅིག དབུགས་ལྔ།  འདོད་ཆ་དགུ་ཅུང་མེད་རྣམས་གནས་གཉིས་སུ་བཀོད་ཏེ[དེ]། ཉི་མའི་རྐང་པ་ཆུ་ཚོད་དྲུག་པ་དེས་བསྒྱུར།  བརྒྱ་སོ་ལྔས་བགོས་པས་ཐོབ་ནོར་ཆུ་སྲང་བཅུ་གཅིག དབུགས་གསུམ་ལ་སོགས་པ་འབྱུང་བ་ནི།  རིམ་པའི་སྔ་རྐང་དང་རིམ་མིན་གྱི་ཕྱི་རྐང་ལ་བབ་ཚེ་བུ་ལོན་དུ་དོར་བས་ཆུ་ཚོད་བཞི།  ཆུ་སྲང་བཅུ།  དབུགས་གཉིས།  འདོད་ཆ་དགུ་རྣམས་འབྱུང་བ་ནི།  ཉི་མ་ཀརྐ་ཊའི་ཁྱིམ་དུ་གནས་པ་དང་།  འཁྲིག་པའི་ཁྱིམ་དུ་གནས་པའི་དུས་ཀྱི་དལ་བ་དག་པ་ཡིན་ནོ།།  
	ཡང་རྐང་པའི་ལོངས་སྤྱོད་ཆུ་སྲང་བཅུ་གཅིག་དབུགས་གསུམ་ལ་སོགས་པ་རྟག་པའི་ལོངས་སྤྱོད་ལ་བྱིན་པས་ཆུ་ཚོད་བཞི་ཆུ་སྲང་སུམ་བཅུ་སོ་གསུམ།  དབུགས་གཉིས།  འདོད་ཆ་དགུ་རྣམས་འབྱུང་བ་ནི་ཉི་མ་གཞུ་ཁྱིམ་དང་ཆུ་སྲིན་གྱི་ཁྱིམ་དུ་གནས་པའི་དུས་ཀྱི་དལ་བ་དག་པ་ཡིན་ནོ།།  ཡང་ཉི་མའི་རྐང་པ་ཆུ་ཚོད་བཞི་པ་དེས་བསྒྱུར་ཤིང་[ཞིང་]།  འབྱུང་བ་མེ་ཟླས་བགོས་པའི་འབྲས་བུ་ཆུ་སྲང་བདུན་དང་དབུགས་བཞི་ལ་སོགས་པ་ཐོབ་པ་ནི་རྐང་པའི་ལོངས་སྤྱོད་ཡིན་ལ།  དེ་ཕྱོགས་གཅིག་ལ་སྦྱངས་པས་ཆུ་ཚོད་བཞི། ཆུ་སྲང་བཅུ་བཞི།  དབུགས་གཅིག འདོད་ཆ་དགུ་རྣམས་འབྱུང་བ་ནི་རིམ་པའི་སྔ་རྐང་གཉིས་པ་ཉི་མ་སེང་གེའི་ཁྱིམ་དུ་གནས་པ་དང་།  རིམ་མིན་གྱི་ཕྱི་རྐང་གཉིས་པ་ཉི་མ་གླང་ཁྱིམ་དུ་གནས་པའི་དུས་ཀྱི་དལ་བ་དག་པ་ཡིན་ནོ།།  ཡང་རྐང་པའི་ལོངས་སྤྱོད་ཆུ་སྲང་བདུན་དང་དབུགས་བཞི་རྟག་ལོངས་ཕྱོགས་གཅིག་ལ་བྱིན་པས་ཆུ་ཚོད་བཞི།  ཆུ་སྲང་ཉེར་དགུ  དབུགས་གསུམ་འདོད་ཆ་དགུ་རྣམས་འབྱུང་བ་ནི།  རིམ་མིན་གྱི་སྔ་རྐང་ཉི་མ་བུམ་པའི་ཁྱིམ་དུ་གནས་པ་དང་།  རིམ་པའི་ཕྱི་རྐང་གཉིས་པ་ཉི་མ་སྡིག་པའི་ཁྱིམ་དུ་གནས་པའི་དུས་ཀྱི་དལ་བ་དག་པ་ཡིན་ནོ།།  
	ཡང་ཉི་མའི་རྐང་པ་ཆུ་ཚོད་གཅིག་གི་བདག་ཉིད་དེས་རྟག་ལོངས་བསྒྱུར་ནས་འབྱུང་བ་མེ་ཟླས་ཐོབ་ནོར་ཆུ་སྲང་གཅིག་དང་དབུགས་ལྔ་ལ་སོགས་པ་འབྱུང་བ་ནི་རྐང་བའི་ལོངས་སྤྱོད་ཡིན་ལ་དེ་ཡང་རྟག་ལོངས་ཕྱོགས་གཅིག་ལ་སྦྱངས་པས་ཆུ་ཚོད་བཞི། ཆུ་སྲང་ཉི་ཤུ།  དབུགས་ཀྱི་འདོད་ཆ་དགུ་འབྱུང་བ་ནི་རིམ་པའི་སྔ་རྐང་གསུམ་པ་ཉི་མ་བུ་མོའི་ཁྱིམ་དུ་གནས་པ་དང་།  རིམ་མིན་གྱི་ཕྱིར་[ཕྱི་]རྐང་དང་པོ་ཉི་མ་ལུག་ཁྱིམ་དུ་གནས་པའི་དུས་ཀྱི་དལ་བ་དག་པ་ཡིན་ནོ།།  ཡང་རྐང་པའི་ལོངས་སྤྱོད་དེ་རྣམས་རྟག་ལོངས་གཅིག་ལ་ནོར་དུ་བྱིན་པས་ཆུ་ཚོད་བཞི།  ཆུ་སྲང་ཉེར་གསུམ། དབུགས་བཞི འདོད་ཆ་དགུ་རྣམས་འབྱུང་བ་ནི།  རིམ་མིན་གྱི་སྔ་རྐང་གསུམ་པ་ཉི་མ་ཉ་ཁྱིམ་དུ་གནས་པ་དང་། རིམ་པའི་ཕྱིར་[ཕྱི་]རྐང་དང་པོ་ཉི་མ་སྲང་ཁྱིམ་དུ་གནས་པའི་དུས་ཀྱི་དལ་བ་དག་པ་ཡིན་ནོ།།  རྐང་པའི་ལོངས་
སྤྱོད་དེ་རྣམས་འབྱུང་བའི་གནད་ནི། ཉི་མས་ཁྱིམ་རེ་འཕོ་བ་དང་།  དལ་རྐང་རེ་འཕོ་བ་མཉམ་པའི་ཕྱིར་ཁྱིམ་གཅིག་གི་རྟག་པའི་ལོངས་སྤྱོད་ཆུ་ཚོད་བརྒྱ་སོ་ལྔ་པོ་དེ།  ཉི་མའི་དལ་རྐང་དང་པོ་ཆུ་ཚོད་དྲུག་པ་ལྟ་བུས་བསྒྱུར་ནས་བརྒྱ་སོ་ལྔས་བགོས་པས་རྐང་པའི་ཆུ་ཚོད་དྲུག་པོ་དེ་ཉིད་ལོངས་པར་འགྱུར་བས།  དེ་ཚེས་སོ་སོའི་ཆ་ཤས་སུ་བསིལ་བ་རྟོགས་པའི་ཕྱིར་དུ་གོང་དུ་བརྗོད་པ་དེ་དག་ཡིན་ནོ།།
	གཉིས་པ་ནི། གཟའ་གཞན་སོ་སོ་ལ་སྐྱེས་ཁྱིམ་དང་རྐང་པའི་ཆུ་ཚོད་ཀྱི་གྲངས་མི་མཚུངས་པའི་ཁྱད་པར་མ་རྟོགས་[གཏོགས་]པ་རྐང་པའི་ལོངས་སྤྱོད་འཚོལ་ཚུལ་དང་སྦྱིན་དོར་བྱེད་ཚུལ་ཉི་མ་ལ་ཇི་ལྟར་བཤད་པ་ལས་ཤེས་པར་བྱའོ།།  གཟའ་སོ་སོའི་སྐྱེས་ཁྱིམ་སྦྱངས་རྒྱུ་ནི།  ཕྱེད་བཅས་དགུ་སྦྱངས་བཀྲ་ཤིས་ལ།།  ཕྱེད་བཅས་མི་བདག་ཟླ་བའི་བུ།།  བླ་མ་ལ་ནི་ཉི་མས་སྦྱངས།།  དཀར་པོ་ལ་ནི་རྒྱུ་སྐར་དྲུག།  ཉི་མའི་བུ་ལ་ཉེས་པ་དོར།།  ཞེས་གསུངས་པ་ལྟར་ཡིན་ལ།  སོ་སོའི་དལ་རྐང་ནི།  བཀྲ་ཤིས་དེ་ཉིད་ཉེས་པ་རི།།  ཟླ་སྐྱེས་བཅུ་རི་མེ་རྣམས་སོ།།  སྒྲ་མཁན་བདེ་བྱེད་བུ་ག་མེ།།  དཀར་པོ་མདའ་ཆུ་རི་བོང་ཅན།།  མིག་ལག་ཚེས་འཚམས་སྤེན་པའི་སྟེ།།  དེ་ལས་ཟློག་པ་ཕྱིར་རྐང་ངོ་།།  ཞེས་གསུངས་པ་ལྟར་ཡིན་ནོ།།  མཁས་པ་རྣམས་དགའ་བར་བྱེད་པ་ལས་ཁྱིམ་གྱི་ལས་དལ་བ་དག་པའི་ལས་བསྟན་པའི་ལེའུ་སྟེ་གཉིས་པའོ།། །།

ལེའུ་གསུམ་པ།
 
 
	གསུམ་པ་སྐར་མའི་ལས་མྱུར་བ་དག་པ་ལ།  སྡོམ་ཚིག་དང་།  དེའི་དོན་རྒྱས་པར་བཤད་པ་གཉིས། 
 
སྡོམ་ཚིག
 
དང་པོ་ནི།   ཟླ་བ་གཟའ་ལྔ་མྱུར་བའི་ལས་ཞེས་གསུངས་པས་ཟླ་རྐང་ལ་བརྟེན་ནས་ཚེས་རྣམ་དག་ཏུ་བསྒྲུབ་པ་ནི།  ཚེས་ཀྱི་རྟག་པའི་ལོངས་སྤྱོད་ཆུ་ཚོད་ལྔ་བཅུ་རྩ་དགུ་རྗེས་འབྲང་དང་བཅས་པའི་སྟེང་དུ།  ཟླ་བའི་རྐང་པ་རིལ་པོ་རེ་དང་།  རྐང་པ་སྔུན་མའི་སུམ་སྟོང་བདུན་བརྒྱ་བརྒྱད་ཅུའི་ཆ་ཤས་རེ་སྣོན་འབྲིད་དུ་འགྱུར་བ་ལས།  རིམ་པའི་སྔ་རྐང་དང་རིམ་མིན་གྱི་ཕྱི་རྐང་ལ་ནོར་དུ་འགྱུར་ཤིང་།  རིམ་མིན་གྱི་སྔ་རྐང་དང་རིམ་པའི་ཕྱིར་[ཕྱི་] རྐང་ལ་བུ་ལོན་དུ་སྦྱངས་པས་ཚེས་ཕལ་ཆེར་རྣམ་དག་ཏུ་འགྱུར་ཞིང་།  དེའི་སྟེང་དུ་ཉི་རྐང་ལས་བྱུང་པའི་ལོངས་སྤྱོད་རྣམས་ཉི་མ་ལ་གཏེར་[སྟེར]བའི་ཚེ་ཚེས་ལའང་སྦྱིན།  ཉི་མ་ལ་འདོར་བའི་ཚེ་ཚེས་ལའང་དོར་བས་ཚེས་རྣམ་དག་ཏུ་འགྱུར་བ་ཡིན་ནོ།།  
	གཟའ་ལྔ་པོ་ནི་སོ་སོའི་དལ་བ་དག་པའི་སྟེང་དུ་སོ་སོའི་མྱུར་རྐང་ལས་བྱུང་བའི་ལོངས་སྤྱོད་རྣམས་རིམ་པའི་སྔ་རྐང་དང་།  རིམ་མིན་གྱི་ཕྱིར་[ཕྱི་]རྐང་ལ་སྦྱིན་ཞིང་།  རིམ་མིན་གྱི་སྔ་རྐང་དང་རིམ་པའི་ཕྱིར་[ཕྱི་]རྐང་ལ་དོར་བས། མྱུར་བ་དག་པར་འགྱུར་བ་ཡིན་ལ།  དེ་ཡང་མྱུར་རྐང་ལས་བྱུང་བའི་ལོངས་སྤྱོད་ཚོལ་ཚུལ་ལ།  འཛིན་བྱེད་རྐང་འཛིན་གྱི་ལོངས་སྤྱོད་གཟུང་བྱ་རྐང་པའི་རང་བཞིན་ཇི་ལྟར་འཛིན་ཚུལ།  གཟུང་བའི་རྐང་པ་སྦྱིན་དོར་བྱེད་ཚུལ་རྣམས་ལས།  
	དང་པོ་ལ།  རྐང་འཛིན་ལོངས་སྤྱོད་བུ་ལོན་དང་བཅས་པ་དང་།  རྐང་འཛིན་ལོངས་སྤྱོད་རྣམ་དག་གཉིས་ཡོད་པ་ལས།  དང་པོ་ངོས་གཟུང་བ་ནི།  ཞི་གཟའ་གཉིས་ཀྱི་ནི་མྱུར་རྐང་འགྲོས་བཞི་རྫོགས་པའི་རྟག་པའི་ལོངས་སྤྱོད་ཉིད་ཡིན་ལ། དྲག་གཟའ་གསུམ་གྱི་ནི་ཉི་མའི་ཉིན་ཞག་གི་རྟག་པའི་ལོངས་སྤྱོད་ཉིད་ཡིན་ནོ།།  
	གཉིས་པ་ནི། ཞི་གཟའ་གཉིས་ཀྱི་ནི་རྐང་འཛིན་རྟག་པའི་ལོངས་སྤྱོད་ཉི་མ་དག་པས་སྦྱངས་པ་དང་།  དྲག་གཟའ་གསུམ་གྱི་ནི་ཉི་མ་བར་བ་ལ་དྲག་གཟའ་རང་རང་གི་དལ་བ་དག་པས་སྦྱངས་པ་ཉིད་ཡིན་ནོ།།  གཉིས་པ་གཟུང་བྱ་རྐང་པའི་རང་བཞིན་ལ།  རྒྱུ་སྐར་ཕྱེད་དང་བཅུ་བཞི་མ ཚོན་པའི་གནས་བཅུ་བཞི་རེ་ཡོད་པ་ཡིན་ནོ།།  
	གསུམ་པ་ནི་སྔ་རྐང་དུ་ཟོས་པ་དང་།  ཕྱི་རྐང་དུ་མ་ཟོས་པ་འཛིན། བཞི་པ་ནི་ཟླ་རྐང་དང་མཚུངས།  གཉིས་པ་ལ།  ཟླ་རྐང་ལ་བསྟེན་ནས་ཚེས་རྣམ་དག་དུ་[ཏུ]བསྒྲུབ་པ་དང་།  གཟའ་ལྔ་སོ་སོའི་མྱུར་བ་དག་པ་བསྒྲུབ་ཚུལ་གཉིས།  དང་པོ་ལ།  ཕྲ་བ་ཚེས་ཀྱི་ཆ་ཤས་ལ་བསྟེན་ནས་བསྒྲུབ་པ་དང་།  རགས་པ་ཟླ་བའི་ཆ་ཤས་ལ་བསྟེན་ནས་སྒྲུབ་པ་གཉིས།  དང་པོ་ནི། ཕྱོགས་གཅིག་ལ་དཔེར་མཚོན་ན།  ཚེས་ཀྱི་རྟག་པའི་ལོངས་སྤྱོད་གཅིག་གི་སྟེང་དུ་རིམ་པའི་སྔ་རྐང་དང་པོའི་ཆུ་ཚོད་ལྔ་དང་།  སྔ་རྐང་གཉིས་པའི་སྟེང་ནས་གསུམ་སྟོང་བདུན་བརྒྱ་བརྒྱད་བཅུའི་ཆ་ཤས་གཅིག་སྤྱོད་པས་ཚེས་གཅིག་རྫོགས།  ཚེས་གཉིས་པ་ལ་སྔ་རྐང་གཉིས་པའི་སྟེང་ནས་སུམ་སྟོང་བདུན་བརྒྱ་བརྒྱད་བཅུའི་ཆ་གཅིག་ཆད་པའི་ལྷག་མ་རིལ་པོ་དང་།  སྔ་རྐང་གསུམ་པའི་སྟེང་ནས་སུམ་སྟོང་བདུན་བརྒྱ་བརྒྱད་བཅུའི་ཆ་ཤས་གཉིས་སྤྱོད། ཚེས་གསུམ་པ་ལ་སྔ་རྐང་གསུམ་པའི་སྟེང་ནས་སུམ་སྟོང་བདུན་བརྒྱ་བརྒྱད་ཅུའི་ཆ་ཤས་གཉིས་ཆད་པའི་ལྷག་མ་རིལ་པོ་དང་།  སྔ་རྐང་བཞི་པའི་སྟེང་ནས་སུམ་སྟོང་བདུན་བརྒྱ་བརྒྱད་ཅུའི་ཆ་ཤས་གསུམ་སྤྱོད་པ་ཡིན་ནོ།།  དེ་བཞིིན་དུ་རིགས་པས་[བ]སྒྲེས་ཏེ།  ཚེས་དྲུག་པ་ལ་སྔ་རྐང་དྲུག་པའི་སྟེང་ནས་སུམ་སྟོང་བདུན་བརྒྱ་བརྒྱད་བཅུའི་ཆ་ཤས་ལྔ་ཆད་པའི་ལྷག་མ་རིལ་པོ་དང་།  སྔར་སྔ་རྐང་བདུན་པའི་སྟེང་ནས་སུམ་སྟོང་བདུན་བརྒྱ་བརྒྱད་ཅུའི་ཆ་ཤས་དྲུག་སྤྱོད་པ་ཡིན།  ཚེས་བདུན་པ་ལ་སྔ་རྐང་བདུན་པའི་སྟེང་ནས་སུམ་སྟོང་བདུན་བརྒྱ་བརྒྱད་ཅུའི་ཆ་ཤས་དྲུག་ཆད་པའི་ལྷག་མ་རིལ་པོ་སྤྱོད་ཅིང་འདི་ཡན་ཆད་རིམ་པའི་སྔ་རྐང་ཡིན་པས་ནོར་དུ་འགྱུར་ལ།  ཚེས་བདུན་པ་འདིའི་རྐང་བཟུང་སྔུན་མའི་ཆ་ཤས་བཟུང་སྟེ་རིམ་པའི་ཕྱིར་[ཕྱི་]རྐང་རྣམས་ལ་བུ་ལོན་དུ་འགྱུར་བས་ན།  རིམ་པའི་ཕྱི་རྐང་དང་པོའི་སྟེང་ནས་སུམ་སྟོང་བདུན་བརྒྱ་བརྒྱད་ཅུའི་ཆ་ཤས་བདུན་བུ་ལོན་དུ་འགྱུར་བ་ཡིན།  དེ་བཞིན་དུ་རིམ་པའི་ཕྱི་རྐང་རྣམས་ཀྱང་རིམ་པས་རྫོགས་ནས།  རིམ་མིན་གྱི་སྔ་རྐང་དང་པོ་ནས་བཟུང་སྟེ་བདུན་པའི་བར་ལོངས་སྤྱོད་རྣམས་རྟག་ལོངས་ཀྱི་སྟེང་དུ་བུ་ལོན་དུ་འགྱུར་ཞིང་།  ཚེས་ཉེར་གཅིག་པ་དེའི་རྐང་བཟུང་སྔུན་མའི་ཆ་ཤས་ནས་རིམ་མིན་གྱི་ཕྱི་རྐང་དང་པོའི་སྟེང་ནས་སུམ་སྟོང་བདུན་བརྒྱ་བརྒྱད་ཅུའི་ཆ་ཤས་ཉེར་གཅིག་ནོར་དུ་འགྱུར་ཤིང་[ཞིང]དེ་བཞིན་དུ་རིམ་མིན་གྱི་ཕྱི་རྐང་གཞན་རྣམས་ཀྱང་ནོར་དུ་འགྱུར་བ་སྔ་མའི་རིགས་པས་ཤེས་དགོས་སོ།།
	དེ་ལྟར་རིམ་པ་དང་རིམ་མིན་ལུགས་འབྱུང་དང་ལུགས་ཟློག་དུ་ལན་མང་དུ་འཁོར་བས་ཚེས་སུམ་སྟོང་བདུན་བརྒྱ་བདུན་ཅུ་རྩ་དགུའི་ཉིན་རིམ་མིན་གྱི་ཕྱི་རྐང་དྲུག་པའི་སྟེང་ནས་སུམ་སྟོང་བདུན་བརྒྱ་བརྒྱད་ཅུའི་ཆ་ཤས།  སུམ་སྟོང་བདུན་བརྒྱ་བརྒྱད་བཅུ་རྩ་བརྒྱད་མ་ཚང་བའི་ལྷག་མ་རིལ་པོ་དང་། རིམ་མིན་གྱི་ཕྱི་རྐང་བདུན་པའི་སྟེང་ནས་སུམ་སྟོང་བདུན་བརྒྱ་བརྒྱད་ཅུའི་ཆ་ཤས་གཅིག་མ་རྟོགས་[གཏོགས་]པ་རྐང་འཛིན་སྔུན་མའི་ལོངས་སྤྱོད་དུ་ཉེ་བར་ལོངས་སྤྱོད།  དེའི་ཕྱི་ཉིན་ཚེས་སུམ་སྟོང་བདུན་བརྒྱ་བརྒྱད་བཅུ་པ་དེ་ལ་རིམ་མིན་གྱི་ཕྱི་རྐང་བདུན་པའི་སྔར་གྱི་ལྷག་མ་སུམ་སྟོང་བདུན་བརྒྱ་བརྒྱད་ཅུའི་ཆ་ཤས་གཅིག་ལུས་པ་དེ་རྐང་པ་རིལ་པོའི་ཚུལ་དང་།  རིམ་པའི་སྔ་རྐང་དང་པོ་ཚང་བར་རྐང་བཟུང་སྔུན་མའི་ལོངས་སྤྱོད་ཀྱི་ཚུལ་དུ་ཉེ་བར་སྤྱོད་པ་ཡིན།  དེས་ཆ་ཤས་ཀྱི་འཁོར་ལོ་ལན་གཅིག་འཁོར་བ་ཡིན་པས།  དེའི་ཕྱི་ཉིན་ཚེས་གཅིག་ལ་རིམ་པའི་སྔ་རྐང་གཉིས་པ་རྐང་པ་རིལ་པོའི་ཚུལ་དང་།  རྐང་པ་གསུམ་པའི་སུམ་སྟོང་བདུན་བརྒྱ་བརྒྱད་ཅུའི་ཆ་ཤས་གཅིག་རྐང་བཟུང་སྔུན་མའི་ལོངས་སྤྱོད་དུ་སྤྱོད་པ་ལས་སོགས་པ་གོང་གི་རིགས་པས་ཤེས་དགོས་ཤིང་།  རྐང་མཚམས་སུ་རྐང་པ་རིལ་པོ་དང་།   རྐང་བཟུང་སྔུན་མའི་ཆ་ཤས་ནོར་བུ་ལོན་མི་མཚུངས་པས་གོང་བཞིན་དུ་ལེགས་པར་ཤེས་པར་བྱའོ།།
	གཉིས་པ་རགས་པ་ཟླ་བའི་ཆ་ཤས་ནི།  གོང་བཞིན་དུ་ཤིན་ཏུ་ཞིབ་པར་བརྩི་མི་ནུས་ན།  ཚེས་དང་པོ་དེ་ལ་རིམ་པའི་སྔ་རྐང་དང་པོ་རྐང་པ་རིལ་པོར་སྤྱོད་སྔར་[སྔ་]རྐང་གཉིས་པའི་སྟེང་ནས་དུས་ཉིའི་ཆ་ཤས་གཅིག་རྐང་བཟུང་སྔུན་མའི་ལོངས་སྤྱོད་དུ་སྤྱོད།  དེ་བཞིན་དུ་ཚེས་རེ་ལ་སྔ་མའི་ཆ་ཤས་ཀྱིས་ཆད་པའི་རྐང་པ་རིལ་པོ་རེ་དང་།  རྐང་བཟུང་སྔུན་མའི་དུས་ཉིའི་ཆ་ཤས་རེ་ཟླ་བ་གཅིག་གི་བར་དུ་སྤྱོད།  ཟླ་བ་གཉིས་ལ་སོགས་པ་རྣམས་ལ་གཞན་སྔ་མ་དང་འདྲ་བ་ལས།  རྐང་བཟུང་སྔུན་མའི་དུས་ཉིའི་ཆ་ཤས་གཉིས་དང་གསུམ་དང་བཞི་ལས་སོགས་པ་བརྒྱ་ཉེར་དྲུག་གི་བར་ཟླ་བ་རེ་རེ་དང་བྲང་སྤྲད་ལ་སྤྱོད་པ་ནི་རིགས་པས་བསྒྲེས་ཏེ་ཤེས་པར་བྱའོ།།  
	དེང་སང་གི་ལྔ་བསྡུས་ཀྱི་ཆ་ཤས་རྩིས་ནི།  རགས་པ་ཟླ་བའི་ཆ་ཤས་འདིའི་དབང་དུ་བྱས་ནས་དུས་ཉིས་བགོད་པ་ལ་སོགས་པ་ཡིན་ནོ།།  དེ་ཟླ་རྐང་ལ་བསྟེན་[བརྟེན]པའི་རྩིས་ཕྲ་རགས་གང་ཡིན་ཀྱང་།  དེ་ཚེས་ཀྱི་རྟག་པའི་ལོངས་སྤྱོད་ཀྱི་སྟེང་དུ་སྣོན་འབྲིད་བྱས་པའི་རྗེས་སུ་ཉི་རྐང་ལས་བྱུང་པའི་ལོངས་སྤྱོད་སྣོན་འབྲིད་བྱས་པས་ཚེས་རྣམ་པར་དག་པར་འགྱུར་བ་ནི་རིགས་པའོ།།
	གཉིས་པ་ལ།  མིག་དམར་གྱི་མྱུར་རྩིས་རྒྱས་པར་བཤད།  གཟའ་གཞན་རྣམས་ཀྱི་མྱུར་རྩིས་དེས་མཚོན་པའི་ཚུལ།  རྐང་པའི་བསྒྱུར་བགོད་ཀྱི་དམིགས་ག[བ]སལ་ཟུར་དུ་བསྟན་པ་དང་གསུམ།  དང་པོ་ལ་བཞི་ཡོད་པ་ལས་འཛིན་བྱེད་རྐང་འཛིན་གྱི་ལོངས་སྤྱོད་ནི།  ཉི་མའི་ཉིན་ཞག་གཅིག་གི་ལོངས་སྤྱོད་ཆུ་ཚོད་བཞི་དང་ཆུ་སྲང་ཉེར་དྲུག་ལ་སོགས་པ་རྐང་འཛིན་ལོངས་སྤྱོད་བུ་ལོན་དང་བཅས་པ་ཡིན་པ་ལ།  དེ་ལ་མིག་དམར་རང་གི་དལ་བ་དག་པས་སྦྱངས་པའི་ལྷག་མ་ནི་རྐང་འཛིན་ལོངས་སྤྱོད་རྣམ་པར་དག་པ་ཡིན་པས།  རིམ་པའི་རྐང་པ་བཅུ་གསུམ་པ་ཡན་ཆད་ལ་རྐང་འཛིན་སྐར་མ་རེ་རེས་མྱུར་རྐང་རེ་རེ་འཛིན་པ་ཡིན་ལ།  རིམ་པའི་རྐང་པ་བཅུ་བཞི་པ་ལ་རྐང་འཛིན་སྐར་མ་ཕྱེད་ཀྱི་ཆུ་ཚོད་སུམ་ཅུ་རྐང་པ་འཛིན་པ་ཡིན་ནོ།།  
	དེའི་དོན་ཡང་ལོ་གཅིག་ལ་མིག་དམར་གྱི་མྱུར་རྐང་འགྲོས་བཞི་རྫོགས་པ་སྤྱི་ལྡོག་ནས་ཡིན་ལ།  དེའི་བར་ལ་མིག་དམར་རང་གི་དལ་བ་དག་པས་ཇི་ཙམ་སྤྱད་པ་དེ།  བུ་ལོན་དུ་འགྱུར་བས་ཉི་མས་རྗེས་སྙེགས་ཏེ་བུ་ལོན་བསམ་དགོས་པ་ཡིན།  འགྲོས་བཞི་ཞེས་པའང་།  མིག་དམར་རྒྱུ་སྐར་གཅིག་གི་སྟེང་དུ་ཉི་མ་དང་ལྷན་གཅིག་ཏུ་འཚོགས་པ་ནས་འགྲོས་བཞིའི་མགོ་བརྩོམ་པ་ཡིན་ལ་དེ་ཡང་ཉི་མ་རྒྱུ་སྐར་ལ་ལོངས་སྤྱོད་པ་འགྱོགས་[མགྱོགས]པས་ཤར་ཕྱོགས་སུ་འཕགས་ཏེ་སྐར་ཁོངས་བཅུ་རྫོགས་པའི་ཚེ་མིག་དམར་གྱིས་རིམ་པའི་སྔ་རྐང་གནས་བཅུའི་བདག་ཉིད་དེ་རྫོགས་ལ་ཁ་ཤར་དུ་ཕྱོགས་པའི་མྱུར་འགྲོས་ཞེས་ཀྱང་བརྗོད་པ་ཡིན་ནོ།།  དེའི་སྟེང་དུ་རྒྱུ་སྐར་ཕྱེད་དང་བཞི་སྤྱད་པའི་ཚེ་རིམ་པའི་ཕྱི་རྐང་གི་གནས་བཞི་རྫོགས་པས་དེའི་བར་ལ་ཁ་ལྷོར་ཕྱོགས་པའི་དལ་འགྲོས་ཞེས་བརྗོད་པ་ཡིན།  དེ་ཡང་རིམ་པའི་སྔ་རྐང་དུ་ནོར་ཇི་ཙམ་འཕེལ་བ་དེ་ཕྱི་རྐང་དུ་བུ་ལོན་འཕེལ་བའམ་ནོར་འགྲིབ་པ་པོས་{སོབས་}ཏེ་དལ་བ་དག་པའི་སྟེང་དུ་རྩིས་འགྲིག་པ་ཡིན་པས་འཁོར་ཕྱེད་དོར་དགོས་པའི་རྒྱུ་མཚན་ཡང་དེ་ཡིན་ནོ།།
	ཡང་གོང་གི་སྟེང་དུ་རྒྱུ་སྐར་ཕྱེད་དང་བཞིའི་ཁྱད་ཞུགས་པས་རིམ་མིན་གྱི་སྔ་རྐང་རྫོགས་པ་དང་།  ཁ་ནུབ་ཏུ་ཕྱོགས་པའི་འཁྱོག་འགྲོས་རྫོགས་པ་རྣམས་དུས་མཚུངས།  དེ་ནས་ཉི་མས་མིག་དམར་གྱི་རྗེས་ཟིན་པ་དང་།  རིམ་མིན་གྱི་ཕྱི་རྐང་གི་གནས་བཅུ་རྫོགས་པ་དང་།  ཁ་བྱང་དུ་ཕྱོགས་པའི་འབྱུང་འགྲོས་རྫོགས་པ་རྣམས་དུས་མཚུངས།  རིམ་མིན་གྱི་སྔ་རྐང་དུ་བུ་ལོན་འཕེལ་བ་དེ།  ཕྱི་རྐང་དུ་ནོར་འཕེལ་བའི་བུ་ལོན་འགྲིབ་པ་སོབས་ཏེ་དལ་བ་དག་པའི་སྟེང་དུ་རྩིས་འགྲིག །དེས་འགྲོས་བཞི་ཚར་གཅིག་རྫོགས་པ་ཡིན་ནོ། །  དྲག་གཟའ་གཞན་གཉིས་ཀྱི་འགྲོས་བཞི་བྱེད་ཚུལ་ཀྱང་འདི་ལས་རྗེས་སུ་དཔགས་ཏེ་བློ་དང་ལྡན་པ་རྣམས་ཀྱིས་ཤེས་པར་བྱའོ།།  ཞི་གཟའ་གཉིས་ཀྱི་འགྲོས་བཞི་ནི་འཇུག་རིངས་[མཇུག་རིང་]དང་མཚུངས་སོ།།  ཐམས་ཅད་ཀྱི་རིམ་མིན་གྱི་སྔ་རྐང་དང་པོ་ལ་རྐང་འཛིན་ཆུ་ཚོད་སུམ་ཅུ་དང་།  རྐང་པ་གཉིས་པ་ལ་སོགས་རྣམས་ལ་རྐང་འཛིན་རྒྱུ་སྐར་རེ་རེ་འབྱུང་དགོས་པ་ཡིན་ནོ།།
	གཉིས་པ་བཟུང་བྱ་རྐང་པའི་རང་བཞིན་ནི། རིམ་པའི་རྐང་གནས་དང་པོ་ལ་ཆུ་ཚོད་ཉེར་བཞི གཉིས་པ་དང་།  གསུམ་པ་བཞི་པ་རྣམས་ལ་ཉི་ཤུ་རྩ་གསུམ་རེ།  ལྔ་པ་དང་དྲུག་པ་ལ་ཉེར་གཅིག བདུན་པ་ལ་བཅོ་བརྒྱད།  བརྒྱད་པ་ལ་བཅོ་ལྔ།  དགུ་པ་ལ་བཅུ་གཅིག  བཅུ་པ་ལ་གསུམ།  ཕྱིར་རྐང་དང་པོ་ལ་བཅུ་གཅིག  གཉིས་པ་ལ་སུམ་བཅུ་རྩ་བརྒྱད།  གསུམ་པ་ལ་བརྒྱད་བཅུ།  བཞི་པ་ལ་ལྔ་བཅུ་རྩ་གསུམ་སྟེ་དེ་ལྟར་ན་རིམ་པའི་གནས་བཅུ་བཞི་ཡིན་ལ།  རིམ་མིན་ཀྱང་ལུགས་ཟློག་ཏུ་རྩིས་པས་འབྱུང་ངོ་།།  
	གསུམ་པ་ཇི་ལྟར་བསྟན་པའི་ཚུལ་ནི།  རྐང་འཛིན་ལོངས་སྤྱོད་རྣམ་དག་དེ།  མྱུར་རྐང་དང་པོའི་ཆུ་ཚོད་ཉེར་བཞིས་བསྒྱུར།  དེ་ལ་དྲུག་ཅུས་བགོས་པས་ཐོབ་ནོར་ནི་ཉིན་ཞག་གཅིག་གི་མྱུར་རྐང་ལས་བྱུང་བའི་ལོངས་སྤྱོད་ཡིན་ལ།  དེ་བཞིན་དུ་རྐང་པ་གཉིས་པའི་ཉེར་གསུམ་པ་ལ་སོགས་པ་སྐབས་སུ་གང་ལ་བབ་པའི་རྐང་པས་བསྒྱུར་ཏེ།  རྐང་པ་བཅུ་གསུམ་པ་ཡན་ཆད་ལ་དྲུག་ཅུས་བགོས་པས་ཐོབ་ནོར་ནི་རྐང་པ་ལས་བྱུང་བའི་ལོངས་སྤྱོད་ཡིན།  རིམ་པའི་རྐང་པ་བཅུ་བཞི་པ་དང་།  རིམ་མིན་གྱི་རྐང་པ་དང་པོ་ལ་ཆུ་ཚོད་སུམ་ཅུས་བགོད་པ་ནི་ཁྱད་པར་ཡིན་ནོ།།  དེ་ཡང་རྐང་འཛིན་སྐར་མ་གཅིག་ཏུ་ལོངས་པའི་ཆུ་ཚོད་དྲུག་ཅུ་ལྟ་བུ་དེ།  རྐང་པ་དང་པོའི་ཆུ་ཚོད་ཉེར་བཞི་ལྟ་བུས་བསྒྱུར་ནས་དྲུག་ཅུས་བགོས་པས།  རྐང་པའི་ཆུ་ཚོད་ཉེར་བཞི་པོ་ཉིད་ཐོབ་ལ།  དེ་ཉིད་ཞག་སོ་སོའི་ཆ་ཕྲ་མོར་བསིལ་ཏེ་རྟོགས་པར་བྱ་བའི་ཕྱིར།  རྐང་འཛིན་ལོངས་སྤྱོད་རྣམ་དག་དེ་རྐང་པས་བསྒྱུར་ནས་བགོས་པའི་འབྲས་བུ་ནི་ཞག་རེའི་རྐང་པའི་ལོངས་སྤྱོད་ཡིན་པ།  གོང་དུ་དལ་རྐང་གི་སྐབས་སུ་འབྱུང་བ་མེ་ཟླས་བགོད་པ་དང་།  འདིར་དྲུག་ཅུའམ་སུམ་ཅུས་བགོས་པ་{བ}རྗེ་བ་མ་རྟོགས་[གཏོགས་]རྣམ་བཞག་མཚུངས་སོ།།  
	བཞི་པ་བཟུང་བའི་རྐང་པ་སྦྱིན་དོར་བྱ་བའི་ཚུལ་ནི།  གཟའ་རང་རང་གི་རྐང་པའི་ལོངས་སྤྱོད་རྣམས་རང་རང་གི་དལ་བ་དག་པའི་སྟེང་དུ་རིམ་པའི་སྔ་རྐང་དང་།  རིམ་མིན་གྱི་ཕྱི་རྐང་ལ་རྒྱུ་བའི་ཚེ་ནོར་དུ་འགྱུར་ཞིང་། རིམ་མིན་གྱི་སྔ་རྐང་དང་རིམ་པའི་ཕྱིར་[ཕྱི་]རྐང་ལ་རྒྱུ་བའི་ཚེ་བུ་ལོན་དུ་དོར་བས་མྱུར་བ་དག་པར་འགྱུར་བ་ཡིན་ནོ།།
	གཉིས་པ་ནི། གཟའ་གཞན་རྣམས་ཀྱི་རྐང་འཛིན་ལོངས་སྤྱོད་རྣམ་པར་དག་པ་དེ་རང་རང་གི་མྱུར་རྐང་གང་ལ་བབ་པ་དེས་བསྒྱུར་ནས།  རིམ་པའི་རྐང་པ་བཅུ་གསུམ་པ་ཡན་ཆད་དང་།  རིམ་མིན་གྱི་རྐང་པ་དང་པོ་མ་རྟོགས་[གཏོགས་]པ་རྣམས་ལ་དྲུག་བཅུས་བགོ་ཞིང་།  རིམ་པའི་རྐང་པ་བཅུ་བཞི་པ་དང་།  རིམ་མིན་གྱི་རྐང་པ་དང་པོ་གཉིས་ལ་སུམ་ཅུས་བགོས་པའི་འབྲས་བུ་ནི་རང་རང་གི་ཉིན་ཞག་གཅིག་གི་མྱུར་རྐང་ལས་བྱུང་པའི་ལོངས་སྤྱོད་ཡིན་ལ།  དེ་རྣམས་རང་རང་གི་དལ་བ་དག་པའི་སྟེང་དུ།  རིམ་པའི་སྔ་རྐང་དང་།  རིམ་མིན་གྱི་ཕྱི་རྐང་ལ་ནོར་དུ་བྱིན་ཞིང་།  རིམ་མིན་གྱི་སྔ་རྐང་དང་རིམ་པའི་ཕྱི་རྐང་ལ་བུ་ལོན་དུ་སྦྱངས་པས་རང་རང་གི་མྱུར་བ་དག་པར་འགྱུར་རོ།།  
	དེ་ཡང་།  ཞི་གཟའ་གཉིས་ཀྱི་མྱུར་རྐང་འགྲོས་བཞི་རྫོགས་པའི་རྟག་པའི་ལོངས་སྤྱོད་ནི་རྐང་འཛིན་ལོངས་སྤྱོད་བུ་ལོན་དང་བཅས་པ་ཡིན་ལ།  དེ་ནས་རྐང་འཛིན་ལོངས་སྤྱོད་རྣམ་དག་དུ་བསྒྲུབ་པ་ལ།  ཁ་ཅིག་ན་རེ།   ཉི་མ་བར་པས་སྦྱངས་པས་རྣམ་དག་འབྱུང་ཟེར་ཡང་།  མི་འཐད་དེ།  མིག་སྐར་དང་མི་མཐུན་པའི་ཕྱིར་རོ།།  དེས་ན་རང་ལུགས་ལ་ཉི་མ་དག་པས་སྦྱངས་པས་དག་པར་འགྱུར་བ་ཡིན་ནོ།།  དེ་ལ་གཟའ་སོ་སོའི་མྱུར་རྐང་ནི།  ཟླ་སྐྱེས་མི་བདག་མི་བདག་ཚེས།།
ཤེད་བུ་མྱོང་བྱེད་བདེ་བྱེད་ཕྱིར།།
འབྱུང་མཁའ་རྩ་བར་མཚོ་དབང་ཕྱུག།
མཁའ་མིག་ནོར་ལག་ཆུ་མེ་འོ།།
སྒྲ་མཁན་ཕྱོགས་ཕྱོགས་བུ་ག་སྦྲུལ།།
དུས་དུས་འཁྲིག་པ་འོད་དཀར་ཅན།།
རྩ་བར་མེ་དང་དུས་སུ་[བུ]ག། 
དྲག་པོ་མི་བདག་ཐུབ་པའོ།། 
སྦྱིན་བྱེད་བླ་མ་དེ་ཉིད་གསུམ།།
རྒྱལ་བ་གཉིས་དང་ལག་མིག་གཉིས།།
སྐྱོན་ཚེས་བརྒྱད་དང་རྩ་བ་རོ།།
མཁའ་མེ་སྲིན་བུག་མེ་རིའོ།།
དལ་བུས་བགྲོད་པའི་དུས་མདའ་འབྱུང་།།
རིག་བྱེད་ཆུ་བོ་མིག་ལག་མཁའ།།
རྩ་བར་མིག་དང་རིག་བྱེད་འབྱུང་།།
དུས་དང་ཀླུ་དང་ཡོན་ཏན་ནོ།།
དེ་ལྟར་རིམ་པ་ལུགས་འབྱུང་དང་།།
རིམ་མིན་རྐང་པ་ལུགས་ཟློག་འཛིན།།
ཞེས་པ་ལྟར་ཡིན་ནོ། །
གསུམ་པ་ནི།  ལྷག་པའི་མྱུར་རྐང་དགུ་པ་དང་།  སྤེན་པའི་མྱུར་རྐང་བརྒྱད་པ་ལ་རྐང་གནས་སྟོང་པ་ཡོད་པ་དེས་རྐང་འཛིན་གྱི་ལོངས་སྤྱོད་བསྒྱུར་བ་ནི། བསྒྱུར་བྱེད་སྟོངས་ན་བསྒྱུར་བྱ་དབྱི་ཞེས་པ་ལྟར། བསྒྱུར་བྱ་རྐང་འཛིན་གྱི་ལོངས་སྤྱོད་དབྱི་བ་ནི་ཁྱད་པར་རོ།།  རྩིས་ཀྱི་གྲུབ་པའི་མཐའ་བཤད་པའི་བསྟན་བཅོས་མཁས་པ་རྣམས་དགའ་བར་བྱེད་པ་ལས་མྱུར་བ་དག་པ་བསྟན་པའི་ལེའུ་སྟེ་གསུམ་པའོ།། །།

ལེའུ་བཞི་བ།
 
 
	ད་ནི་ཉིན་རེ་སྣོན་འབྲིད་ཆོ་ག་དང་ཞེས་བྱ་བའི་དོན་ནི། རྐང་པ་རྒྱུན་སྡོམས་ནས་རྩི་བའི་དབང་དུ་བྱས་ན།།  ཟླ་རྐང་གི་སྐབས་སུ་རྙེད་པ་མཉམ་ན་རིམ་པ་ནས་འཛིན་པ་དང་མི་མཉམ་ན་རིམ་མིན་ནས་འཛིན་ཅིང་།  དལ་མྱུར་གྱི་རྐང་པ་གཞན་རྣམས་ལ་འཁོར་ཕྱེད་མ་དོར་ན་རིམ་པ་དང་།  དོར་ན་རིམ་མིན་ནས་འཛིན་པ་ཡིན།།  གཟུང་བའི་རྐང་པ་སྦྱིན་དོར་བྱེད་ཚུལ་ཡང་།  དལ་རྐང་གི་རིམ་པའི་སྔ་རྐང་ལ་བུ་ལོན་ཇེ་མང་དུ་སོང་བའི་ཚུལ་གྱིས་སྦྱོང་།  ཕྱི་རྐང་ལ་བུ་ལོན་ཇེ་ཉུང་དུ་སོང་པའི་ཚུལ་གྱིས་སྦྱོང་།  རིམ་མིན་གྱི་སྔ་རྐང་ལ་ནོར་ཇེ་མང་ལ་སོང་བའི་ཚུལ་གྱིས་སྟེར།  ཕྱི་རྐང་ལ་ནོར་ཇེ་ཉུང་དུ་སོང་པའི་ཚུལ་གྱིས་སྟེར།  མྱུར་རྐང་རྣམས་ཀྱི་རིམ་པའི་སྔ་རྐང་དུ་ནོར་ཇེ་མང་དུ་སོང་བའི་ཚུལ་གྱིས་བྱིན།  ཕྱི་རྐང་ལ་ནོར་ཇེ་ཉུང་དུ་སོང་བའི་ཚུལ་གྱིས་སྦྱིན།  རིམ་མིན་གྱི་སྔ་རྐང་ལ་བུ་ལོན་ཇེ་མང་དུ་སོང་བའི་ཚུལ་གྱིས་སྦྱངས།  ཕྱི་རྐང་ལ་བུ་ལོན་ཇེ་ཉུང་དུ་སོང་བའི་ཚུལ་གྱིས་སྦྱངས་པས་རྣམ་པར་དག་གོ།  རྩིས་ཀྱི་གྲུབ་པའི་མཐའ་བཤད་པའི་བསྟན་བཅོས་མཁས་པ་རྣམས་དགའ་བར་བྱེད་པ་ལས་ཉིན་རེ་སྣོན་འབྲིད་བྱེད་ཚུལ་བསྟན་པའི་ལེའུ་སྟེ་བཞི་པའོ།། །།

ལེའུ་ལྔ་བ།
 
 
ལེའུ་ལྔ་པ་ལ་སྡོམ་ཚིག་གི་སྒོ་ནས་མདོར་བསྟན། སོ་སོའི་རྣམ་བཞག་རྒྱས་པར་བཤད་པ་གཉིས། 
 
༡༽སྡོམ་ཚིག་གི་སྒོ་ནས་མདོར་བསྟན་པ།
 
དང་པོ་ནི། ལོ་དང་ཟླ་བ་ཡན་ལག་ལྔ།།  སྒྲ་གཅན་དང་ནི་གཟའ་ལྔ་ཡི།།  རྒྱུ་མཚན་རྒྱུད་མ་[ལ]སྦྱར་ཏེ་བཤད།།  ཅེས་པའོ།། 
 
༢༽སོ་སོའི་རྣམ་བཞག་རྒྱས་པར་བཤད་པ།
 
	གཉིས་པ་ལ།  ཐུན་མོང་གི་གཞི་ལོ་དག་པ་དང་།  དེ་ལས་བྱུང་བའི་ཟླ་བ་དག་པ་དང་།  ཡན་ལག་ལྔའི་རྩིས་འཕྲོས་དང་བཅས་པ་དང་།  སྒྲ་གཅན་གྱི་རྩིས་དང་།  གཟའ་ལྔའི་རྩིས་རྒྱུད་ལ་སྦྱར་བ་དང་ལྔ།  དང་པོ་ལ་བསྟན་རྩིས་ཀྱི་རྣམ་བཞག་སྤྱིར་བསྟན་པ་དང་།  སྐབས་སུ་བབ་པའི་ལོ་དག་ངོས་བཟུང་བ་གཉིས།  
	དང་པོ་ལ།  གསུང་རབ་སྤྱི་ནས་བཤད་པའི་བསྟན་རྩིས་དང་།  བྱེ་བྲག་དུས་ཀྱི་འཁོར་ལོ་ནས་བཤད་པའི་བསྟན་རྩིས་གཉིས།  དང་པོ་ལ།  བསྟན་པའི་གནས་ཚད་ངོས་བཟུང་།  འདས་ལོའི་གྲངས་བསྟན།  མ་འོངས་པའི་ལོ་གྲངས་བརྗོད།  ད་ལྟ་གང་གི་དུས་ཡིན་ངོས་བཟུང་བ་དང་བཞི།  		དང་པོ་ནི།  མདོ་སྡེ་བསྐལ་པ་བཟང་པོ་ལས།  སངས་རྒྱས་ཀྱི་བསྟན་པ་ལོ་སྟོང་དུ་གནས་པར་བཤད།  གསེར་འཕྲེང་ཅན་གྱི་རྟོགས་བརྗོད་དང་།  མཛོད་ཀྱི་མདོ་ཏྲིག་[ཊཱིཀ་]ལས་ཀྱང་དེ་དང་མཐུན་པར་བཤད།  ཟླ་བ་སྙིང་པོས་ཞུས་པའི་མདོ་དང་།  དགྲ་བཅོམ་པ་དགེ་འདུན་འཕེལ་གྱིས་རང་གི་སློབ་མ་ལ་ལུང་བསྟན་པའི་བསྟན་བཅོས་ལས་ལོ་ཉིས་སྟོང་དུ་གནས་པར་བཤད།  སྙིང་རྗེ་པད་དཀར་ལས།  ལོ་སུམ་སྟོང་དུ་གནས་པར་བཤད།  
དབྱིག་གཉེན་གྱི་འབུམ་ཏིག་[ཊཱིཀ]དུ་ལོ་ལྔ་སྟོང་དུ་གནས་པར་བཤད་པ་རྣམས་ལས།  དང་པོ་རྣམས་ནི་སྒྲ་ཇི་བཞིན་པར་མི་བཟུང་སྟེ།  གལ་ཏེ་བཟུང་ན་ད་ལྟ་སངས་རྒྱས་ཀྱི་བསྟན་པ་མེད་དགོས་པ་ལས་ཡོད་པར་མངོན་སུམ་གྱིས་གྲུབ་པའི་ཕྱིར།  དེས་ན་ལུང་དེ་རྣམས་ཀྱི་དོན་ནི་འབྲས་བུའི་དུས་དང་སྒྲུབ་པའི་དུས་ཀྱི་བསྟན་པ་ལ་དགོངས་པ་ཡིན་ནོ།།  འདུལ་བ་ལས།  སངས་རྒྱས་ཀྱི་བསྟན་པ་རྨ་མེད་པ་ལོ་བཅུ་གཉིས་འབྱུང་ཤིང་[ཞིང་]།  དེའི་རྗེས་སུ་དགོས་པའི་དབང་གིས་དྲུག་སྡེ་ལ་བསྟེན་[བརྟེན]ནས་བསླབ་པའི་གཞི་བཅས་པ་དང་།  རྗེས་སུ་བཅས་པ་རྣམས་འབྱུང་ངོ་།།  དགའ་བའི་བཤེས་གཉེན་གྱི་རྟོགས་བརྗོད་ལས།  ཡར་འཕེལ་གྱི་ཚེ་ལོ་དྲུག་བརྒྱ་པའི་བར་དུ་ཡང་གནས་པར་བཤད།  རང་ལུགས་ལ།  འབུམ་[ཊིཀ་ཀྱི་ [ཊཱིཀ་གི་]རྗེས་སུ་འབྲངས་ནས་ཁས་ལེན་པ་ཡིན་ཏེ།  སློབ་དཔོན་འཇམ་དཔལ་གྲགས་པས་ཀྱང་།  ལོ་ལྔ་སྟོང་ལ་ལྔ་བརྒྱ་ཕྲག་བཅུར་བྱས་ནས་དང་པོ་གསུམ་ལ་འབྲས་བུའི་དུས་ཞེས་བརྗོད་ཅིང་།  དེ་ཡང་རིམ་པ་བཞིན་དུ་དགྲ་བཅོམ་པ་དང་།  ཕྱིར་མི་འོང་དང་།  རྒྱུན་ཞུགས་མང་དུ་འབྱུང་པ་དང་།  ལྔ་བརྒྱ་ཕྲག་བར་པ་གསུམ་ལ་སྒྲུབ་པའི་དུས་ཞེས་བྱ་སྟེ་རིམ་བཞིན་ལྷག་པ་ཤེས་རབ་ཀྱི་བསླབ་པ།  ཏིང་ངེ་འཛིན་གྱི་བསླབ་པ།  ཚུལ་ཁྲིམས་ཀྱི་བསླབ་པ་ལ་ཉེ་བར་སྤྱོད་པ་མང་དུ་འབྱུང་།  དེ་ནས་ལྔ་བརྒྱ་ཕྲག་ཐ་མ་གསུམ་ལ་ལུང་གི་དུས་ཞེས་བྱ་སྟེ།  མངོན་པ་དང་།  མདོ་སྡེ་དང་།  འདུལ་བ་ལ་སྤྱོད་པ་མང་དུ་འབྱུང་བས་སོ།།  ལྔ་བརྒྱ་ཕྲག་ཐ་མ་གཅིག་ནི་རྟགས་ཙམ་འཛིན་པའི་དུས་ཞེས་བྱ་སྟེ། ལྟ་སྤྱོད་རྣལ་མ་དང་མི་ལྡན་ཞིང་། རབ་ཏུ་བྱུང་པའི་རྟགས་ཆ་ལུགས་ཙམ་འཛིན་པས་སོ།།

	གསུམ་པ་མ་འོངས་པའི་བསྟན་པའི་གནས་ཚད་ནི། ལོ་ལྔ་སྟོང་གི་ཕུང་པོ་ལ་འདས་ལོའི་གྲངས་ཀྱི་སྦྱངས་པས་རྟོགས་པར་འགྱུར་བ་ནི་གོ་སླའོ།།   བཞི་པ་ནི་ས་སྐྱ་པའི་ལུགས་སུ་བརྩིས་ན།  ད་ལྟ་མདོ་སྡེའི་དུས་ཀྱི་ལྔ་བརྒྱ་ཕྲག་གཅིག་ལས་བརྒྱ་དང་ཉི་ཤུ་རྩ་ལྔ་འདས་པའི་དུས་ཡིན།  པཎ་ཆེན་གྱི་ལུགས་སུ་བརྩིས་ན་ལྷག་པ་ཤེས་རབ་ཀྱི་བསླབ་པའི་དུས་ཀྱི་ལྔ་བརྒྱ་ཕྲག་གཅིག་ལས་བཞི་བརྒྱ་དང་དགུ་བཅུ་རྩ་ལྔ་ལྷག་གཅིག་འདས་པའི་དུས་ཡིན་ནོ།།  
	གཉིས་པ་དུས་འཁོར་བའི་ལུགས་ལ་གཉིས་ཏེ།  བསྟན་པའི་གནས་ཚད་དང་།  འདས་ལོའི་གྲངས་བསྟན་པའོ།།  དང་པོ་ལ།  བཤད་པའི་རྣམ་གྲངས་འགོད་པ་དང་།  རང་ལུགས་ངོས་བཟུང་བ་གཉིས།  དང་པོ{ནི}།  སྔ་རབས་པའི་དུས་འཁོར་བ་ཁ་ཅིག་ན་རེ།  ས་དུམ་བུ་བཅུ་གཉིས་སུ་དུས་ཀྱི་འཁོར་ལོའི་བསྟན་པ་ལོ་ཉིས་ཁྲི་ཆིག་སྟོང་དྲུག་བརྒྱའི་བར་དུ་གནས་པ་ལས།  གླིང་སོ་སོའི་ཐོབ་སྐལ་འཛམ་གླིང་ཆུང་ངུ་འདིའི་བསྟན་པའི་གནས་ཚད་ལོ་སྟོང་དང་བརྒྱད་བརྒྱ་ཡིན་ནོ་ཞེས་ཟེར།  ཕྱིས་ཀྱི་མཁས་པ་ཀུ་མ་ར་ཤྲཱིས་བཞེད་པ་ནི།  དུས་ཀྱི་འཁོར་ལོའི་བསྟན་པ་གླིང་འདིར་ཡང་རྒྱུན་མི་ཆད་པར་འབྱུང་བ་ཡིན་ཏེ།  ཁྱབ་འཇུག་གི་འཇུག་པ་ཉ་དང་།  རུས་སྦལ་དང་།  ཕག་པ་དང་།  མིའི་སེང་གེ་དང་།  མིའུ་ཐུང་དང་།  དགྲ་སྟ་ར་མ་དང་།  རྒྱས་པ་ར་མ་དང་།  ནག་པོ་དང་།  སངས་རྒྱས་དང་།  རིགས་ལྡན་དང་བཅུ་ཡོད་པ་ལས།  སངས་རྒྱས་ཀྱི་འཇུག་པ་མ་རྟོགས་[གཏོགས་]གཞན་དགུ་ལ་ཆོས་སྟོན་པའི་རྒྱལ་པོ་ཉེར་བཞི་རེ།  དེ་རེ་རེས་ཀྱང་ལོ་བརྒྱ་རེ་ཆོས་སྟོན་པས་ལོ་ཉིས་ཁྲི་ཆིག་སྟོང་དྲུག་བརྒྱ་འབྱུང་།  དེ་ལྟ་བུ་ལན་གྲངས་བསམ་གྱིས་མི་ཁྱབ་པ་རིམ་པར་འཁོར་བས་སོ།།  རྒྱལ་པོ་ཟླ་བ་བཟང་པོ་ནི།  ནག་པོའི་འཇུག་པའི་རྒྱལ་པོ་ཉི་ཤུ་རྩ་བཞི་ཡོད་པ་ལས་བཅུ་བདུན་པ་ཡིན་པས་འཇམ་དབྱངས་གྲགས་པ་ཡན་ཆད་བརྒྱད་ཀྱིས་ནག་པོའི་རྒྱལ་པོ་ཉེར་བཞི་རྫོགས།  པད་དཀར་ལ་སོགས་པའི་རིགས་ལྡན་ཉེར་བཞི་ནི་རིགས་ལྡན་གྱི་འཇུག་པའི་རྒྱལ་པོ་ཉི་ཤུ་རྩ་བཞི་ཡིན་ཞིང་།  འཇམ་དབྱངས་གྲགས་པས་རིགས་ལྡན་དུས་ཐུང་ངུ་ལས་མ་མཛད་པས་རིགས་ལྡན་གྱི་འཇུག་པར་མི་བགྲང་ངོ་ཞེས་གསུངས།  དུས་འཁོར་བའི་མཁས་པ་ཕལ་མོ་ཆེ་ནི་ཆོས་རྒྱལ་འབའ་ཞིག་པ་བདུན།  རིགས་ལྡན་ཉི་ཤུ་རྩ་ལྔ།  བྱང་ཤམ་བྷ་ལ་ལས་སོགས་པར་དངོས་དང་སྤྲུལ་པའི་སྒོ་ནས་སྐལ་བ་དང་ལྡན་པའི་གདུལ་བྱ་རྣམས་ལ་དམ་པ་དང་པོའི་སངས་རྒྱས་ལ་སོགས་པའི་ཆོས་སྟོན་པ་ལས་ཟླ་བ་བཟང་པོས་རྒྱ་གར་འཕགས་པའི་ཡུལ་གྱི་དཔལ་འབྲས་དཔུངས་[སྤུངས]ཀྱི་མཆོད་རྟེན་དུ་དུས་འཁོར་རྩ་བའི་རྒྱུད་གསུང་བར་བཅོམ་ལྡན་ལ་ཞུས་ཅིང་[ཤིང་]གསན་ནས།  ཤམ་བྷ་ལར་ལོ་ངོ་གཉིས་ཀྱི་བར་རྩ་རྒྱུད་ལ་བཤད་ཉན་མཛད།  འགྲེལ་བཤད་སྟོང་ཕྲག་དྲུག་ཅུ་པ་སྤྲོས་ཏེ་ལོངས་སྐུའི་ཞིང་དུ་གཤེགས་དེའི་སྲས་ལྷ་དབང་ལ་སོགས་པ་ཆོས་རྒྱལ་དྲུག་གིས་རྩ་རྒྱུད་ལ་འཆད་ཉན་དང་འཇམ་དབྱངས་གྲགས་པས་དང་པོར་རྩ་རྒྱུད་ལ་བཤད་ཉན་མཛད་ནས་དགོས་པའི་དབང་གིས་མུ་སྟེགས་ཀྱི་རིགས་བཞི་རྡོ་རྗེ་ཐེག་པའི་རིགས་གཅིག་ཏུ་དབང་བསྐུར་ཞིང་རྒྱུད་བསྟན་པའི་སྒོ་ནས་བསྡུས་པའི་ཕྱིར་རིགས་ལྡན་ཞེས་བརྗོད་པ་ཡིན་ཏེ།  རྩ་རྒྱུད་ལས།  
རིགས་བཞི་རིགས་གཅིག་བྱས་གང་དེ།།
རིགས་ལྡན་ཚངས་པའི་རིགས་ཀྱི་མིན།།
ཞེས་དང་།  གྲགས་པ་རིགས་ལྡན་དེ་ནས་སླར།།  
དེ་སྲས་འཁོར་ལོ་ཆེན་པོ་ཅན།།  
ཞེས་སོགས་གསུངས་པའི་ཕྱིར།  རིགས་ལྡན་འདིས་རྩ་རྒྱུད་རྗེས་སྔགས་ཀྱི་སྡེབ་སྦྱོར་ཅན་ཤོ་ལོ་ཀ་སྟོང་ཕྲག་བཅུ་གཉིས་པ་དེ་དོན་མ་ཚང་བ་མེད་ཅིང་ཚིག་ཉུང་ངུའི་སྒོ་ནས་མེ་ཏོག་ཕྲེང་འཛིན་གྱི་སྡེབ་སྦྱོར་ཅན་ཤོ་ལོ་ཀ་སྟོང་སུམ་ཅུ་པར་རྗེས་སུ་གནང་བའི་བཀའི་ཚུལ་དུ་བསྡུས་ཏེ།  རང་གི་སྲས་པདྨ་དཀར་པོས་འགྲེལ་བཤད་རྩ་རྒྱུད་དང་གཞུང་ཚད་མཉམ་པ་མཛད།  དེས་ན་འཇམ་དབྱངས་གྲགས་པ་མན་ཆད་ཀྱི་རྒྱལ་པོ་རྣམས་ལ་རིགས་ལྡན་ཞེས་བརྗོད་པ་ཡིན་ནོ།།  དེ་ལ་ཟླ་བ་བཟང་པོ་མ་རྟོགས་[གཏོགས]ཆོས་རྒྱལ་རིགས་ལྡན་སུམ་ཅུ་རྩ་གཅིག་གིས་ལོ་བརྒྱ་རེ་ཆོས་བསྟན་ཤིང་[ཅིང་]ཁྱད་པར་དྲག་པོ་འཁོར་ལོ་ཅན་གྱི་བསྟན་པ་གླིང་འདིའི་ཐོབ་སྐལ་སྟོང་བརྒྱད་བརྒྱ་འབྱུང་བས་ལྔ་སྟོང་དུ་ཆིག་བརྒྱས་དམན་པ་བསྟན་པའི་གནས་ཚད་ཡིན་པས་འབུམ་ཊིཀ་[ཊཱིཀ]གི་ལུགས་དང་ཡང་མཐུན་པ་ཡིན་ཅིང་།  སངས་རྒྱས་ཀྱི་བསྟན་པ་སྤྱིའི་གནས་ཚད་དང་།  བྱེ་བྲག་རྡོོ་རྗེ་ཐེག་པའི་གནས་ཚད་མཚུངས་དགོས་པ་ཡིན་ཏེ།  འཇམ་དཔལ་ཞལ་ལུང་ལས།  
འདི་དོན་རྣམ་པར་འཕོ་བྱེད་པ།།
གང་གི་དུས་སུ་གནས་པ་དེར།།
སངས་རྒྱས་བསྟན་པ་རིན་ཆེན་ཡང་།།
གནས་པར་རབ་ཏུ་བཤད་པ་ཡིན།།
ཞེས་གསུངས་པའི་ཕྱིར།  ཅུང་ཟད་ངེས་དོན་གྱི་དབང་དུ་བྱས་ན་བདེ་མཆོག་རྩ་རྒྱུད་ཀྱི་འགྲེལ་བར།  རྒྱུད་འདི་ནི་སྔོན་ཐོག་མ་མེད་པ་ནས་དཔའ་བོ་དང་རྣལ་འབྱོར་མ་རྣམས་ཀྱི་ཐུགས་ལ་བཞུགས་པས་བསྲེག་པའི་བསྐལ་པ་ལ་སོགས་པ་རྣམས་ཀྱིས་འཇིག་མི་ནུས་པར་བཤད་པ་བཞིན།  འདིར་ཡང་མཚུངས་པས་བློ་དང་ལྡན་པ་རྣམས་ཀྱིས་སྤྲོས་ཏེ་ཤེས་པར་བྱའོ།།    
	ཡང་འདུས་པ་ལ་སོགས་པར་རྡོ་རྗེ་ཐེག་པའི་བསྟན་པ་ནི།  སྟོན་པ་ཐུབ་པའི་དབང་པོ་འདི་ཁོ་ནའི་བསྟན་པ་ལ་འབྱུང་བར་བཤད་པ་ནི།  རྒྱུད་ཀྱི་ཆེ་བ་སྟོན་པའི་དབང་དུ་བྱས་པའམ།  འཕགས་ཡུལ་གྱི་གདུལ་བྱ་འགའ་ཞིག་ལ་དགོངས་པ་ཡིན་གྱི་དོན་ལ་འདས་མ་འོངས་ད་ལྟར་བའི་སངས་རྒྱས་ཐམས་ཅད་ཀྱིས་རྡོ་རྗེ་ཐེག་པ་སྟོན་པ་ཡིན་ཏེ།  
འདས་པའི་སངས་རྒྱས་རྣམས་ཀྱིས་གསུངས།། 
མ་འོངས་རྣམས་ཀྱང་གསུང་འགྱུར་ལ།།
ད་ལྟར་བྱུང་བ་རྫོགས་སངས་རྒྱས།།
ཡང་དང་ཡང་དུ་གསུང་བ་གང་།།
ཞེས་གསུངས་པའི་ཕྱིར།  དེ་ལྟར་ལུགས་རྣམ་པ་གསུམ་ལས།  གཉིས་པ་རང་ལུགས་ནི་ཕྱི་མ་འདིའི་རྗེས་སུ་འབྲང་བ་ཡིན་ནོ།།  
	གཉིས་པ་འདས་ལོའི་གྲངས་ནི།  འཆད་ཚུལ་མང་བ་ཞིག་སྣང་ནའང་ཡི་གེ་མངས་པའི་འཇིགས་པས་མདོར་བསྡུས་ཏེ་བཀོད་ན།  ཇོ་བོ་ཨ་ཏི་ཤའི་བཞེད་པས་སྟོན་པ་ཤིང་ཕོ་བྱི་བའི་ས་ག་ཟླ་བའི་ཉ་ལ་ལྷུམས་སུ་ཞུགས།  ལོ་དེའི་དབོའི་ཟླ་བའི་ཡར་ཚེས་བཅུ་ལ་སྐར་མ་རྒྱལ་ལ་བབ་པའི་དུས་སུ་སྐུ་བལྟམས་པ་ཡིན།  འོ་ན་ལྷུམས་སུ་ཟླ་བ་བཅུ་མ་ཚང་ངོ་སྙམ་ན།  ཉིན་ཞག་དང་ཚེས་ཞག་གི་བར་ཁྱད་རྩིས་པའམ།  མངོན་པ་བའི་ལུགས་ཀྱི་ཞག་མི་ཐུབ་རྩིས་པས་སྐྱོན་མེད་དུ་འགྲིགས་པ་ཡིན་ནོ།།  དེ་ནས་དགུང་ལོ་ཉི་ཤུ་རྩ་དགུ་རྒྱལ་པོའི་ཁབ་ཏུ་བཞུགས།  ལོ་དྲུག་དཀའ་བ་སྤྱད་ནས་སུམ་ཅུ་རྩ་དྲུག་པའི་ས་གའི་ཉའི་སྐྱ་རེངས་འཆར་བའི་ཚེ་མངོན་པར་རྫོགས་པར་སངས་རྒྱས་པའི་ཚུལ་བསྟན།  དགུང་ལོ་བརྒྱད་ཅུ་པ་ཆུ་མོ་ལུག་གི་ལོའི་ས་ག་ཟླ་བའི་ཚེས་བཅོ་ལྔ་ལ་མྱ་ངན་ལས་འདའ་བའི་ཚུལ་བསྟན།  དེའི་ཕྱི་དེ་ལོ་ཤིང་ཕོ་སྤྲེའུ་ནག་པའི་ཉ་ལ་ལྷ་དབང་རྒྱལ་སར་ཕེབས།  དེ་ནས་ཆོས་རྒྱལ་དྲུག་དང་།  རིགས་ལྡན་འཇམ་དབྱངས་གྲགས་པ་དང་།  དེའི་རྗེས་སུ་རིགས་ལྡན་པད་དཀར་ལ་སོགས་པ་བརྒྱད་དེ་བཅོ་ལྔས་ལོ་བརྒྱ་བརྒྱ་ཆོས་བསྟན་པས་ལོ་སྟོང་དང་ལྔ་བརྒྱ་འབྱུང་།  དེ་ལ་དྲུག་ཅུ་སྐོར་ཉེར་ལྔ་ཡོད་དོ།།  
	དེའི་ཕྱི་དེ་ལོ་ཤིང་ཕོ་སྤྲེའུ་ལོ་ལ་རྒྱ་གར་གྱི་མ་ཁའི་ཡུལ་དུ་ཀླ་ཀློའི་སྟོན་པ་སྦྲང་རྩིའི་བློ་གྲོས་ལ་སོགས་པའི་ཆོས་ལུགས་དར་བ་ཡིན།  དེ་ནས་བརྩམས་ཏེ་ལོ་བརྒྱ་དང་བརྒྱད་ཅུ་རྩ་གཉིས་པ་མེ་ཕོ་ཁྱིའི་ལོ་ལ་རིགས་ལྡན་རྒྱལ་དཀས་བསྡུས་རྒྱུད་ཀྱི་རྩིས་གཞིའི་འཕྲིན་ལས་མཛད།  དེ་ནས་ལོ་ཉིས་[བ]རྒྱ་དང་ཉེར་གཅིག་འདས་པ་མེ་མོ་ཡོས་ཀྱི་ལོ་ལ་བསྡུས་རྒྱུད་ཀྱི་གླེགས་བམ་དུས་ཞབས་པ་ཆེན་པོས་འཕགས་ཡུལ་དུ་སྤྱན་དྲངས་དེ་ནས་དིང་སང་གི་ཡོངས་འཛིན་ཞེས་པ་ཆུ་ཕོ་བྱི་བའི་ལོའི་སྔ་ལོའི་ལྕགས་མོ་ཕག་ཡན་ཆད་ལ་དྲུག་ཅུ་སྐོར་བདུན་དང་།  ལོ་ཉག་མ་བཞི་བཅུ་རྩ་ལྔ་འདས་པ་ཡིན་པས།   རྩ་རྒྱུད་གསུངས་ནས་ལྕགས་མོ་ཕག་ཡན་ཆད་ལ་ལོ་ཉིས་སྟོང་བཞི་བརྒྱ་
དང་བཅུ་གཉིས་འདས།  མ་འོངས་པའི་བསྟན་པའི་ལྷག་མའི་ལོ་གྲངས་ནི་རྟོགས་པར་སླའོ།།
	འདིར་མཁས་པ་ཁ་ཅིག་ན་རེ།  བཅོམ་ལྡན་འདས་མྱ་ངན་ལས་འདའ་ཁར་དུས་འཁོར་རྩ་བའི་རྒྱུད་གསུངས་པ་ཡིན་ཏེ།  བཅོམ་ལྡན་འདས་མྱ་ངན་ལས་འདས་ནས་ལོ་དྲུག་བརྒྱ་ན་འཇམ་དབྱངས་གྲགས་པ་འབྱུང་བར་ལུང་བསྟན་པ་གང་ཞིག  དུས་འཁོར་རྩ་རྒྱུད་གསུངས་ནས་ལོ་དྲུག་བརྒྱ་ན་དེ་འབྱུང་བར་བཤད་པའི་ཕྱིར།  རྟགས་ཟུར་དང་པོ་གྲུབ་སྟེ།  ཡེ་ཤེས་ལེའུ་འགྲེལ་པར།  འཇམ་པའི་དབྱངས་ཀྱང་ང་མྱ་ངན་ལས་འདས་ནས་ལོ་དྲུག་བརྒྱ་ན་འབྱུང་ངོ་།།  ཞེས་གསུངས་པའི་ཕྱིར།  རྟགས་ཟུར་གཉིས་པ་གྲུབ་སྟེ།  རྒྱུད་ལས། ལོ་འདི་ནས་ནི་དྲུག་བརྒྱའི་ལོའི་གསལ་བར་མི་བདག་གྲགས་པ་ཤམ་བྷ་ལ་ཞེས་བྱ་བར་འབྱུང་།།  ཞེས་གསུངས་ལ།  དེའི་འགྲེལ་པར་ལོ་འདི་ནས་ཞེས་པ་ནི་ཆོས་བསྟན་པའི་ལོ་འདི་ནས་སོ་ཞེས་གསུངས་པའི་ཕྱིར།  ཡང་ཁ་ཅིག་ཡེ་ཤེས་ལེའུའི་འགྲེལ་པའི་ལུང་གི་དོན།  མྱ་ངན་ལས་འདས་པ་ནི་མངོན་པར་རྫོགས་པར་སངས་རྒྱས་པའི་ཚུལ་བསྟན་པའི་དུས་ལ་འཇོག་པ་ཡིན་ཏེ།  རྒྱུད་བླ་མ་ལས།  
དེས་ན་སངས་རྒྱས་མ་ཐོབ་བར།  །
མྱ་ངན་འདས་པ་མི་ཐོབ་སྟེ།།  ཞེས་གསུངས་པའི་ཕྱིར་ཞེས་ཟེར།  མཁས་པ་ཕལ་མོ་ཆེའི་བཞེད་པ་ནི།  བཅོམ་ལྡན་འདས་ཀྱིས་སངས་རྒྱ་བའི་ཚུལ་བསྟན་པའི་ཕྱི་དེ་ལོ་དགུང་ལོ་གསུམ་[སུམ]ཅུ་རྩ་བདུན་པའི་ནག་པའི་ཉ་ལ།     དཔལ་འབྲས་དཔུངས་[སྤུངས]ཀྱི་མཆོད་རྟེན་དུ་དཔལ་དུས་ཀྱི་འཁོར་ལོའི་རྩ་བའི་རྒྱུད།  རྒྱལ་པོ་ཟླ་བ་བཟང་པོ་དང་།  དེའི་རྗེས་སུ་བགྲོད་བཞིན་པའི་ཤམ་བྷ་ལའི་ཡུལ་དགུ་བཅུ་རྩ་དྲུག་གི་རྒྱལ་པོ་དགུ་བཅུ་རྩ་དྲུག་ལ་སོགས་པ་སྐལ་བ་དང་ལྡན་པ་རྣམས་ལ་གསུངས་པ་ཡིན་ཏེ།  དབང་ལེའུའི་འགྲེལ་པར།  བཅོམ་ལྡན་འདས་ས་གའི་ཉའི་སྐྱ་རེངས་འཆར་ཁར་མངོན་པར་རྫོགས་པར་སངས་རྒྱས་ནས་ཟླ་བ་བཅུ་གཉིས་པ་ནག་པའི་ཉ་ལ་ཤྲཱི་དྷ་ན་ཀ་ཊ་ཀར་ཞེས་གསུངས་པའི་ཕྱིར།  དེ་ལ་ཟླ་བ་བཅུ་གཉིས་པ་ལོ་རེ་བཞིན་འོང་བས་སོ་སྙམ་ན་མ་ཡིན་ཏེ།  ནག་པའི་ཟླ་བ་ནི་དུས་འཁོར་བའི་ཟླ་བ་དང་པོ་ཡི[ཡིན་པའི་ཕྱིར]།  དེས་ན་སངས་རྒྱས་ནས་རྒྱུད་སྟོན་པའི་བར་ལ་ཟླ་བ་ཧྲིལ་པོ་བཅུ་གཅིག་དང་།  ངོ་བཅུ་གཉིས་ཡོད་པ་ཡིན་ནོ།།  དེ་ནས་ཟླ་བ་བཟང་པོ་འཁོར་དང་བཅས་པས་བྱང་ཤམ་བྷ་ལར་མ་ལ་ཡའི་སྐྱེད་མོས་ཚལ་དུ་དཔལ་དུས་ཀྱི་འཁོར་ལོའི་དཀྱིལ་འཁོར་བློས་བླངས་[བསླང]རྒྱུ་རིན་པོ་སྣ་ཚོགས་ལས་གྲུབ་པ།  སྐུའི་དཀྱིལ་འཁོར་གྱི་ཤར་གྱི་རྩ་ཐིག་ནས་ནུབ་ཀྱི་རྩ་ཐིག་གི་བར་ལ་ཁྲུ་བཞི་བརྒྱ་ཡོད་པ།  ཤར་གྱི་རྩ་ཐིག་ནས་ཤར་གྱི་རྡོ་རྗེ་ཕྲེང་བའི་བར་ལ་ཁྲུ་བཞི་བརྒྱ་ཡོད་པ་མདོར་ན་ཤར་གྱི་རྡོ་རྗེ་ཕྲེང་བ་ནས་ནུབ་ཀྱི་རྡོ་རྗེ་ཕྲེང་བའི་བར་ལ་ཁྲུ་བརྒྱ་ཕྲག་བཅུ་གཉིས་ཡོད་པ་ཞིག་བཞེངས།  རྩ་རྒྱུད་ཀྱི་འགྲེལ་བཤད་ཀྱང་མཛད་པ་ཡིན།  སྟོན་པ་མྱ་ངན་ལས་འདས་ནས་ལྷ་དབང་རྒྱལ་སར་ཕེབས་ཀྱི་བར་ཟླ་བ་རིལ་པོ་བཅུ་གཅིག་ལོ་གཉིས་ཀྱི་ངོ་ལ་ཟླ་བ་བཟང་པོས་བཅོམ་ལྡན་{འདས}གྱི་རྒྱལ་ཚབ་ཀྱི་ཚུལ་དུ་རྩ་བའི་རྒྱུད་ལ་བཤད་ཉན་ལེགས་པར་མཛད་དེ།  འགྲེལ་པར་རྒྱུད་བསྟན་པའི་ལོ་གཉིས་པ་ལ་སྤྲུལ་པའི་སྐུ་གང་ནས་འོངས་པ་དེ་ཉིད་དུ་གཤེགས་ཏེ་ཞེས་གསུངས་པའི་ཕྱིར།  དེའི་གོང་དུ་རྩ་རྒྱུད་ལ་བཤད་ཉན་མ་མཛད་པ་ནི་མ་ཡིན་ནོ་གསུངས་།  རང་ལུགས་ནི་ཕྱི་མ་འདིའི་རྗེས་སུ་འབྲངས་བ་ཡིན་ནོ།།  
	གཉིས་པ་སྐབས་སུ་བབ་པའི་ལོ་དག་ངོས་གཟུང་བ་ལ།  གཞན་ལུགས་དགག་པ།  རང་ལུགས་བཞག་པ།  དེ་ལ་རྩོད་པ་སྤང་པ་དང་གསུམ།  
དང་པོ་ནི་རྗེ་བཙུན་རྒ་ལོ་ལ་སོགས་པ་སྔ་རབས་པ་འགའ་ཞིག་ན་རེ།  འཇམ་དབྱངས་གྲགས་པ་མྱ་ངན་ལས་འདས་ནས་ལོ་དྲུག་བརྒྱ་དང་བཅོ་བརྒྱད་སོང་བ་ན་མེ་མཁའ་རྒྱ་མཚོ་རྩིས་གཞིར་འཇོག་པ་དང་།  མ་ཁའི་ཡུལ་དུ་ཀླ་ཀློའི་ཆོས་བྱུང་བ་དང་།  རིགས་ལྡན་དྲག་པོ་སྐུ་འཁྲུངས་པ་དང་གསུམ་དུས་མཉམ་ཞེས་ཟེར།  འོ་ན་ཀླ་ཀློའི་དུས་ལས་རིགས་ལྡན་དྲག་པོ་སྔ་བར་ཐལ།  གྲགས་པ་འདས་ནས་ལོ་བརྒྱད་བརྒྱ་ན་ཀླ་ཀློ་འབྱུང་བར་བཤད་པ་གང་ཞིག   གྲགས་པ་ནས་ལོ་དྲུག་བརྒྱ་དང་བཅོ་བརྒྱད་ན་རིགས་ལྡན་དྲག་པོ་འབྱུང་བའི་ཕྱིར།  ཕྱི་མ་ཁས།  དང་པོ་གྲུབ་སྟེ།  འགྲེལ་པར།  དེ་བཞིན་གཤེགས་པའི་དུས་ནས་ལོ་དྲུག་བརྒྱ་ན་འཇམ་དཔལ་གྱི་དུས་སོ།།  དེ་ནས་ལོ་བརྒྱད་བརྒྱ་ན་ཀླ་ཀློའི་དུས་སོ།།  ཀླ་ཀློའི་དུས་དེ་ལས་བརྒྱད་ཅུ་རྩ་གཉིས་ལྷག་པའི་བརྒྱས་དམན་པ་ནི་རྒྱལ་དཀའ་གང་གིས་ཉུང་ངུའི་བྱེད་པ་རྣམ་པར་སྦྱོང་བ་རིགས་ལྡན་རྒྱལ་དཀའི་དུས་སོ་ཞེས་བཤད་པའི་ཕྱིར།  འདོད་པར་མི་ནུས་ཏེ།  རིགས་ལྡན་དྲག་པོ་ནི་རིགས་ལྡན་ཉི་ཤུ་རྩ་ལྔ་པ་ཡིན་པའི་ཕྱིར་ཏེ།  རྒྱུད་ལས།  གདན་ནི་ཉི་ཤུ་རྩ་ལྔ་པོ་རྣམས་རིམ་པར་ཡོངས་སུ་བགྲང་བ་དག་གི་དུས་ཀྱི་མཐར།།  རིགས་ལྡན་རིགས་ལ་ལྷ་ཡི་དབང་པོ་ལྷ་ཡི་མཆོག་གིས་བསྡུད་[བསྟུད]པ་དྲག་པོའི་རིགས་ལྡན་འབྱུང་བར་འགྱུར།།  ཞེས་གསུངས་པའི་ཕྱིར་རོ།།  དེ་ལ་ཁྱབ་པ་ཡོད་དེ།  ཀླ་ཀློ་ནི་འཇམ་དབྱངས་གྲགས་པའི་གདུང་བརྒྱུད་དགུ་པ་དང་དུས་མཚུངས་ཡིན་པའི་ཕྱིར་ཏེ།  རྒྱུད་ལས།  རིགས་ལྡན་རིགས་ཀྱི་དབུས་སུ་ལག་པས་བསྒྱུར་བའི་དུས་ཀྱི་བུ་དང་ཚ་བོ་དག་ནི་འདས་འགྱུར་པ།།  དེ་ཡི་དུས་སུ་ངེས་པར་མ་ཁའི་ཡུལ་དུ་ཀླ་ཀློའི་ཆོས་ནི་རབ་ཏུ་འཇུག་པ་དག་ཏུ་འགྱུར།།  ཞེས་གསུངས་པའི་ཕྱིར།  ཀླ་ཀློའི་དུས་ཀྱི་ཐོག་མར་མེ་མཁའ་རྒྱ་མཚོ་རྩིས་གཞིར་འཇོག་པ་ཡང་མི་འཐད་དེ།  མེ་མཁའ་རྒྱ་མཚོའི་ལོ་གྲངས་ནི།  ཀླ་ཀློ་བྱུང་བ་ནས་རབ་བྱུང་གི་བར་གྱི་ལོ་གྲངས་ཡིན། གཞན་ཡང་ཀླ་ཀློའི་ཆོས་ལུགས་ཀྱི་ཐོག་མར་སྤྱི་ཙམ་ནི་སྦྲང་རྩིའི་བློ་གྲོས་ཀྱི་དུས་ལས་སྔ་བ་ཡིན་ཏེ།  དེའི་གོང་དུ་བྱི་བ་དང་།  དབང་པོ་དང་།  གོས་དཀར་ཅན་ལ་སོགས་པའི་ཀླ་ཀློའི་སྟོན་པ་དྲུག་འདས་པའི་ཕྱིར།  སྐབས་འདིར་བཤད་པའི་ཀླ་ཀློ་ནི་སྦྲང་རྩིའི་བློ་གྲོས་ཡིན་ཏེ་དེས་སངས་རྒྱས་པའི་ལྷ་ཁང་དྲུག་ཅུ་རྩ་བཞི་འཇིག་པ་ལ་སོགས་པ་བསྟན་པ་ལ་ཆེས་གནོད་ཚབས་ཆེ་བར་རྒྱུད་ཕྱི་མ་ལས་བཤད་པས་སོ།།
	གཉིས་པ་ལ།  བཤད་བྱའི་ལུང་དྲང་བ་དང་།  དེའི་དོན་བཤད་པ་གཉིས།  དང་པོ་ནི།  མེ་མཁའ་རྒྱ་མཚོ་རྣམས་ལ་རབ་བྱུང་ལ་སོགས་འདས་པ་རྣམས་བསྲེས་ཀླ་ཀློའི་ལོར་ནི་རབ་ཏུ་གྲུབ།།  ཀླ་ཀློའི་དབང་པོ་ལོ་ནི་ལག་པ་གདེངས་ཅན་ཟླ་བས་དམན། ཞེས་པའོ།།  
	གཉིས་པ་ནི།  མེ་མཁའ་རྒྱ་མཚོ་རྩིས་གཞིར་འཇོག་པ་ལ་རྒྱུ་མཚན་ཡོད་དེ།  ཉི་གྲོལ་བྱེད་ཞེས་[ཅེས]བྱ་བ་ཤིང་ཕོ་སྤྲེའུའི་ལོ་ལ་རྒྱ་གར་མ་གའི་[ཁའི]ཡུལ་དུ་ཀླ་ཀློའི་ཆོས་བྱུང་བ་དང་།  རིགས་ལྡན་རྒྱ་མཚོ་རྣམ་རྒྱལ་རྒྱལ་སར་ཕེབས་པ་དང་།  མེ་མཁའ་རྒྱ་མཚོས་རྩིས་མགོ་བརྩོམ་[རྩོམ]པ་གསུམ་དུས་མཉམ།  དེ་ནས་ལོ་བརྒྱ་དང་བརྒྱད་ཅུ་རྩ་གཉིས་འདས་པ་ན་མི་ཟད་པ་ཞེས་བྱ་བ་མེ་ཕོ་ཁྱིའི་ལོ་ལ།  རིགས་ལྡན་རྒྱལ་དཀས་བསྡུས་རྒྱུད་ཀྱི་རྩིས་གཞིའི་འཕྲིན་ལས་མཛད།  འདིས་ནི་རིགས་ལྡན་རྒྱལ་དཀས་རྒྱལ་སར་ཕེབས་ནས་ལོ་བརྒྱད་ཅུ་རྩ་གཉིས་འདས་པ་ན་རྩིས་གཞིའི་འཕྲིན་ལས་མཛད་པར་བསྟན་པ་ཡིན་ནོ།།  
	དེ་ནས་ལོ་ཉིས་བརྒྱ་དང་ཉི་ཤུ་རྩ་གཅིག་སོང་བ་ཡན་དྲིལ་པས་མེ་མཁའ་རྒྱ་མཚོའི་ལོ་གྲངས་འབྱུང་བ་ཡིན་པའི་ཕྱིར།  དེའི་ཕྱི་ལོ་རབ་བྱུང་ཞེས་པ་མེ་མོ་ཡོས་ཀྱི་ལོ་ནས་བརྩམས་ཏེ་འདས་ལོ་སྐབས་སུ་གང་བབ་པ་བསྲེས་པས་ཀླ་ཀློ་བྱུང་ནས་དིང་སང་གི་བར་གྱི་ལོ་གྲངས་སུ་འགྱུར་ལ། དེའི་སྟེང་ནས་ཀླ་ཀློ་ནི་བྱུང་།  རིགས་ལྡན་རྒྱལ་དཀས་རྩིས་གཞི་ནི་མ་མཛད་ཀྱི་བར་ལ་ལོ་བརྒྱ་དང་བརྒྱད་ཅུ་རྩ་གཉིས་ཡོད་པས་དེ་སྦྱོང་བ་ཡིན་པའི་ཕྱིར།  ལག་པ་གདེངས་ཅན་ཟླ་བས་དམན་པ་ཡིན་ལ།  དེ་ལྟར་སྦྱངས་པའི་ལྷག་མ་ནི། རིགས་ལྡན་རྒྱལ་དཀས་རྩིས་གཞིའི་འཕྲིན་ལས་མཛད་པ་ནས་བཟུང་སྟེ། དིང་སང་གི་བར་གྱི་དུས་འཁོར་བ་རང་ལུགས་ཀྱི་ལོ་དག་པ་འཆར་བ་ཡིན་ནོ།།
	གསུམ་པ་རྩོད་པ་སྤོང་བ་ནི།  མཁས་པ་ཀུ་མ་ར་ཤྲཱི་ན་རེ།  མེ་མཁའ་རྒྱ་མཚོའི་རྩིས་འདི་དུས་འཁོར་བ་རང་ལུགས་ཀྱི་རྩིས་རྣམ་པར་དག་པ་མ་ཡིན་ཏེ།  ཕྱི་རོལ་པའི་ཉུང་ངུའི་བྱེད་རྩིས་ཞེས་པ།མུ་སྟེགས་རྒན་པོ་རྣམས་ཀྱིས་གཟའ་སྐར་རྟོགས་པའི་གྲུབ་མཐའི་རྩིས་ཡོད་པ་སྦས་ནས།  གཟའ་སྐར་མི་རྟོགས་པའི་ཉུང་ངུའི་བྱེད་རྩིས་ཞིག་ཡོད་པ་དེ་འདི་ཡིན་པའི་ཕྱིར་ཏེ།  འགྲེལ་པར་ཉུང་ངུའི་བྱེད་པ་དེ་ཡང་གང་ཞེ་ན།  མེ་མཁའ་རྒྱ་མཚོ་རྣམས་ལ་ཞེས་བཤད་པའི་ཕྱིར་ཞེས་པ་དང་།  གཞན་ཡང་རབ་བྱུང་གི་ལོ་འདི་ཤིང་ཕོ་བྱི་བའི་ལོ་དང་དོན་གཅིག་དགོས་ཏེ།  འགྲེལ་པར་ལོ་འདི་ནི་བྱེད་པ་གཞན་ཐམས་ཅད་ལ་རབ་ཏུ་གྲགས་ཏེ་གཟའ་ཉི་མ་བཞིན་ནོ་ཞེས་བཤད་ལ་དེའི་དོན་ནི།  རྒྱ་རྩིས་པ་རྣམས་ཀྱི་ལོ་མགོ་ཤིང་ཕོ་བྱི་བ་ཡིན་པ་བཞིན། རབ་བྱུང་ཀྱང་ཤིང་ཕོ་བྱི་བ་དང་དོན་གཅིག་པ་ཡིན་ནོ།།  འདས་ལོ་དྲུག་ཅུ་སྐོར་ཡང་མང་དུ་བསྲེ་དགོས་ཏེ།  སྟོན་པ་མྱ་ངན་ལས་འདས་ནས་དིང་སང་གི་བར་ལ་ལོ་ཉིས་སྟོང་བདུན་བརྒྱ་ལྷག་གཅིག་སོང་བ་དེ་དང་བསྟུན་དགོས་པས་སོ།།  ཞེས་གསུངས།  དེ་ལ་སྐྱོན་མེད་དེ།  ཕྱི་རོལ་པ་ལ་གྲུབ་མཐའི་རྩིས་དང་བྱེད་རྩིས་གཉིས་ཡོད།  
	དེ་བཞིན་དུ་སངས་རྒྱས་པ་ལ་ཡང་གྲུབ་མཐའི་རྩིས་དང་བྱེད་རྩིས་གཉིས་ཡོད་པ་ལས།  གྲུབ་མཐའི་རྩིས་ནི་ཤིན་ཏུ་རྣམ་དག་ཡིན་པར་གོང་དུ་བཤད་ཚར།  བྱེད་རྩིས་ནི་རྩིས་འཕྲོ་བསྲེ་བ་དང་།  ལྷག་འགྱུར་འདོར་བ་དང་།  ཅུང་ཟད་རྩིང་བར་བརྩིས་ཏེ་སླ་ཐབས་སུ་བརྩི་བ་ཡིན་པས།  དེའི་རང་འགྲེལ་དུ།  ཉུང་ངུའི་བྱེད་པ་དེ་ཡང་གང་ཞེ་ན་ཞེས་པའི་འགྲེལ་པ་བྱུང་བ་ཡིན་གྱི།  མེ་མཁའ་རྒྱ་མཚོ་ནས་བརྩམས་ཏེ་བརྩི་བ་འདི་ལོག་རྩིས་ཁོ་ནར་འཆད་པ་ནི།  རྒྱུད་འགྲེལ་གྱི་དགོངས་པ་ལས་གཞན་དུ་གོལ་བའོ།།  
རབ་བྱུང་མེ་མོ་ཡོས་དང་དོན་གཅིག་པར་སྔོན་གྱི་པཎ་ཆེན་སོ་མ་ནཱ་ཐ་ལ་སོགས་པས་ལོ་ཙཱ་བ་ལ་བཤད་ཅིང་རིམ་གྱིས་བརྒྱུད་ནས། མིག་སྐར་དང་གཟའ་འཛིན་ལ་སོགས་པ་རྣམས་ཀྱིས་མངོན་སུམ་དུ་གྲུབ་པའི་ཕྱིར་རོ།།  གཞན་ཡང་འདས་ལོའི་ཕུང་པོ་ཟླ་བ་སྙིང་པོས་ཞུས་པའི་ལུང་དང་སྦྱར་ནས།  དུས་འཁོར་བ་སྔ་རབས་པའི་ལུགས་ཁྱད་དུ་གསོད་པ་ནི་མི་རིགས་ཏེ།  མདོ་དེ་དང་ལུང་དོན་ཡང་མ་འབྱོར་ཤིང་[ཞིང་]། རྣལ་འབྱོར་པ་ཡང་བློ་ཁྱད་ཀྱི།།  གོང་མ་གོང་མ་རྣམས་ཀྱིས་གནོད།།  ཞེས་པ་ལྟར་གྲུབ་མཐའ་འོག་མ་བས་གོང་མ་དབང་གཙན་པའི་ཕྱིར།  དུས་ཀྱི་འཁོར་ལོའི་བསྟན་རྩིས་གོང་དུ་སྔ་རབས་པ་རྣམས་ཀྱིས་བཤད་པ་ལྟར་ཁས་བླང་བ་རིགས་སོ།། 
	བསྟན་རྩིས་ཀྱི་སྐབས་སུ་ཁྱབ་འཇུག་གི་འཇུག་པ་རེ་ལ་རྒྱལ་པོ་ཉེར་བཞི་བྱེད་པའི་བཤད་པ།  བདག་ལྟ་བུའི་མཐོང་རྒྱ་ཆུང་བ་རྣམས་ཀྱིས་རྒྱུད་འགྲེལ་དང་རྒྱ་གཞུང་རྣམ་པར་དག་པ་ནས་བཤད་པ་ནི་མ་མཐོང་ལ།  གལ་ཏེ་དེ་འདྲའི་རྣམ་བཞག་བྱེད་ན་སངས་རྒྱས་ཀྱི་འཇུག་པ་ལ་ཡང་དབྱེ་བར་རིགས་དགོས་པའི་ཕྱིར། 
གཉིས་པ་ཟླ་བ་དག་པ་ནི་གོང་ལྟར་གཉིས་ལས།  དང་པོ་ནི།  ལྷག་མ་དག་ཀྱང་ཉི་མས་བསྒྱུར།  ནག་པ་ལ་སོགས་ཟླ་བ་བསྲེས་ཏེ་འོག་ཏུ་དུས་ཀྱིས་བསྒྱུར་བ་མཁའ་མེ་ཟླ་བས་རྣམ་པར་དབྱེ།།  རྙེད་པ་སྟེང་དུ་བསྲེས་པ་དག་ནི་མི་ཡི་བདག་པོ་ཟླ་བའི་ཚོགས་པ་རྣམས་པར་[དག་པར་]འགྱུར།།  ཞེས་
སོ།།  གཉིས་པ་ནི།  ལག་པ་གདེངས་ཅན་གྱིས་སྦྱངས་པའི་ལོ་དག་གི་ཕུང་པོ་དེ།  ཁྱིམ་ཟླའི་ཚོགས་སུ་བསིལ་བའི་ཕྱིར་བཅུ་གཉིས་ཀྱིས་བསྒྱུར་ལ།  ནག་པ་ལ་སོགས་པའི་འདས་ཟླ་བཅུ་གཅིག་གི་བར་གྱི་སྐབས་སུ་གང་བབ་པ་བསྲེས།  ལོར་ལོངས་ནས་ནི་གོང་དུ་ལོ་དག་ལ་ལོ་འཕར་བས་དགོས་པ་གྲུབ་པའི་ཕྱིར།  ནག་ཟླའི་རྩིས་བྱེད་པའི་ཚེ་འདས་ཟླ་བསྲེ་མི་དགོས་སོ།།  ཁྱིམ་ཟླའི་ཕུང་པོ་དེ་གནས་གཉིས་དུ་[སུ]འཇོག་དགོས་ཏེ།  གཅིག་ནི་ཟླ་ལྷག་སྟེར་བའི་གཞི་དང་།  གཅིག་ཤོས་ནི་ཟླ་ལྷག་ཚོལ་བའི་གཞི་ཡིན་པའི་ཕྱིར་རོ།།  དེ་ནས་ཟླ་བ་རེ་རེའང་བཞི་ཆའི་ཕུང་པོར་བསིལ་བའི་ཕྱིར་གནས་འོག་མ་བཞིས་བསྒྱུར་ལ་ཟླ་བའི་བཞི་ཆ་བ་བརྒྱ་སུམ་ཅུ་ན་ཟླ་ཤོལ་རེ་འབྱུང་བ་དེ་རྟོགས་པའི་ཕྱིར་བརྒྱ་དང་སུམ་ཅུས་བགོས་པའི་ནོར་ནི་སྔར་གྱི་ཤོལ་གྱི་ཕུང་པོ་ཡིན་ལ།  དེ་སྟེང་དུ་བསྲེས་པས་ཚེས་ཟླ་དག་པར་འགྱུར་བ་ཡིན་ནོ།།  
	དེ་ཡང་སྔར་ཁྱིམ་ཞག་གི་དཀྱིལ་འཁོར་ལས་ཚེས་ཞག་གི་དཀྱིལ་འཁོར་འཚོལ་བའི་རིགས་པས་གནས་འོག་མ་གཉིས་ཀྱིས་བསྒྱུར་ཏེ་དྲུག་ཅུ་རྩ་ལྔས་བགོས་པའི་འབྲས་བུ་སྟེང་དུ་བྱིན་ནའང་དག་མོད།  འདིར་བཞི་ཆའི་ཕུང་པོར་བསིལ་བ་ནི་སྡེབ་སྦྱོར་གྱི་ཡི་གེ་མི་ཉམས་པའི་སླད་དུ་ཡིན།  དོན་ལ་ཁྱིམ་ཟླ་སོ་གཉིས་ཕྱེད་བཅས་རེ་ན་ཚེས་ཟླ་རེ་རེ་ལྷག་པ་རྟོགས་པའི་དོན་ཡིན་ནོ།།  
	གསུམ་པ་ལ་ཟླ་བའི་ངེས་པ་དང་།  ཚེས་རེའི་ངེས་པ་དང་།  རྟོགས་དཀའ་བ་བྱེ་བྲག་ཏུ་བཤད་པ་དང་གསུམ།  དང་པོ་ལ།  གཟའ་ཚེས་ཀྱི་ངེས་པ་གཟའ་རྐང་གི་ངེས་པ།  ཉི་སྐར་གྱི་ངེས་པ་རྟོགས་སླ་བའི་ངེས་པ་དང་བཞི།   དང་པོ་ལ།  གོང་ལྟར་གཉིས་ལས།  དང་པོ་ནི།  ཟླ་བ་གནས་གསུམ་གྱུར་པའི་དབུས་མའི་ཕུང་པོ་དག་ལ་གང་གནས་ལག་ལ་རྩེ་མོ་ཅན་གྱིས་བསྒྱུར།།  རྩ་བ་དག་ལ་དྲུག་གི་ཆས་རྙེད་དེ་ཡང་བུ་ལོན་དུ་འགྱུར་དབུས་མའི་ཕུང་པོ་ལ་ནི་སྦྱང་བར་བྱ།།  སྟེང་འོག་མིག་དང་སུམ་བཅུའི་ནོར་ནི་བསྲེས་པ་གསལ་བར་བྱ་སྟེ་དྲུག་ཅུའི་ཆ་དག་གིས།།  རྙེད་པ་སྟེང་དུ་རབ་བསྲེས་ཐུབ་པ་མཆོག་རྣམས་དག་གིས་བཅད་པའི་ལྷག་མ་དག་ནི་གཟའ་རུ་འགྱུར།།  ཞེས་པའོ།།  གཉིས་པ་ནི།  ཟླ་བ་དག་པ་གནས་གསུམ་དུ་འཇོག་པ་ལ་རྒྱུ་མཚན་ཡོད་དེ།  སྟེང་མ་གཟའ་གནས་ཀྱི་དོན་དང་།  བར་མ་ཆུ་ཚོད་ཀྱི་དོན་དང་།  འོག་མ་སྦྱོང་བྱེད་ཀྱི་བུ་ལོན་ངོས་བཟུང་བའི་ཕྱེད་ཡིན་པའི་ཕྱིར་རོ།།  དབུས་མ་སོ་ཡིས་བསྒྱུར་བའི་རྒྱུ་མཚན་ནི།  ཚེས་ཀྱི་རྟག་པའི་ལོངས་སྤྱོད་ཆུ་ཚོད་ལྔ་བཅུ་ང་དགུ་ཆུ་སྲང་གསུམ།  དབུགས་བཞི་རེ་བཞི་ཆ་གཅིག་དེའི་བདུན་བརྒྱ་དང་བདུན་གྱི་ཆ་གསུམ་བརྒྱ་དང་བཅུ་བདུན་རྣམས་ཡོད་པ་ལས།  རེ་བཞི་ཆ་མན་ཆད་ཤིན་ཏུ་ཕྲ་བས་རེ་ཤིག་བཞག  དབུགས་ཡན་ཆད་ཚེས་ཟླ་གཅིག་གི་རྟག་ལོངས་སུ་བསྒྲུབ་པའི་ཕྱིར་ཐམས་ཅད་སུམ་ཅུས་བསྒྱུར་ཏེ་རང་རང་གི་འཁོར་ལོས་སྟེང་དུ་དྲིལ་བས་གཟའ་ཉེར་དགུ  ཆུ་ཚོད་སོ་གཅིག་ཆུ་སྲང་ལྔ་བཅུ་འབྱུང་།  དེ་ནི་ཚེས་ཞག་སུམ་བཅུ་ལ་ཉིན་ཞག་ཉི་ཤུ་རྩ་དགུ་རྗེས་འབྲང་དང་བཅས་པ་འབྱུང་ངོ་ཞེས་པའི་དོན་ཡིན།  གཟའ་ཡང་འཁོར་ལོས་དྲིལ་བས་ལྷག་མ་གཅིག་འབྱུང་ལ།  ཟླ་དག་གནས་གསུམ་དུ་བཞག་པའི་གནས་དང་པོ་གཅིག་གིས་བསྒྱུར་བས་མང་ཉུང་མེད།  གཉིས་པ་སུམ་ཅུ་རྩ་གཅིག་དང་།  གསུམ་པ་ལྔ་བཅུས་བསྒྱུར་ནའང་རྣམ་པར་དག་མོད།  འོན་ཀྱང་བྱེད་པ་སླ་བའི་ཕྱིར་ཆུ་སྲང་བཅུ་ལྷག་པོར་བྱིན་ཏེ་གོང་དུ་དྲིལ་བས་ཆུ་ཚོད་སུམ་ཅུ་རྩ་གཉིས་འབྱུང་བ་དེས་བསྒྱུར་བ་ཡིན་ནོ།།
	འོ་ན་ཚེས་ཟླ་རེ་རེ་བཞིན་ཆུ་སྲང་བཅུ་བཅུ་ལྷག་པོར་བྱིན་པས་རྩིས་མ་དག་པར་འགྱུར་རོ་སྙམ་ན་སྐྱོན་མེད་དེ།  ཟླ་བ་དྲུག་མ་སོང་གི་བར་དུ་བུ་ལོན་ཆུ་ཚོད་དུ་མི་ལོངས་ལ་ཉེས་པ་ཆེན་པོ་མི་སྐྱེད་ཅིང་།  ཟླ་བ་དྲུག་སོང་ནས་བུ་ལོན་ཆུ་ཚོད་དུ་ལོངས་པས།  དེ་སྦྱོང་བའི་ཕྱིར་དུ་གནས་འོག་མ་ལ་དྲུག་གིས་བགོས་པའི་ནོར་གྱིས་བར་མ་ལ་སྦྱོང་བ་ཡིན་ནོ།།  དེ་ལ་སྟེང་དུ་མིག་དང་འོག་ཏུ་སུམ་བཅུ་[ཅུ]བསྲེ་བ་ལ་རྒྱུ་མཚན་ཡོད་དེ།  རིགས་ལྡན་རྒྱལ་དཀས་རྩིས་གཞིའི་འཕྲིན་ལས་མཛད་པའི་སྔ་ཉིན་ཤིང་མོ་བྱའི་དབོའི་ཟླ་བའི་གནམ་སྟོང་གི་གཟའ་གནས་ན་གཉིས་དང་།  ཆུ་ཚོད་ན་སུམ་ཅུ་ཡོད་པས་དེ་རྩིས་འཕྲོར་བསྲེ་པ་ཡིན་པའི་ཕྱིར།  འོག་མ་ལ་དྲུག་ཅུས་བགོད་པའི་རྒྱུ་མཚན་ཡོད་དེ།  ཆུ་ཚོད་དྲུག་ཅུའི་འཁོར་ལོ་ཡིན་པའི་ཕྱིར།  ལྷག་མ་ཆུ་ཚོད་ཀྱི་གནས་སུ་བཟུང་བྱ་དང་།  རྙེད་ནོར་ཆུ་ཚོད་རེས་གཟར་ལོངས་པའི་གྲངས་ཡིན་པས་རྙེད་པ་སྟེང་དུ་བསྲེས་ཏེ་བདུན་གྱིས་བགོད་པ་ལ་རྒྱུ་མཚན་ཡོད་དེ།  རེས་གཟའ་བདུན་གྱི་འཁོར་ལོ་ཡིན་པའི་ཕྱིར།  ལྷག་མ་ནི་རེས་གཟའི་གནས་སུ་བཟུང་བྱ་ཡིན་ནོ།།  
	གཉིས་པ་ལ་གོང་ལྟར་གཉིས་ལས་དང་པོ་ནི།  གནས་གཉིས་ཉི་ཟླ་བསྲེས་པ་དག་ལ་དུས་དང་ཉི་མས་ཐོབ་ལ་འབྱུང་བ་བསྲེས་པ་མཐའ་དག་ནི།།  དེ་ཡི་སྟེང་གི་ཕུང་པོར་བྱིན་ཏེ་དང་པོ་ལག་པས་བསྒྱུར་ལའོ་བརྒྱད་དང་གཉིས་ཀྱི་ཕྱེ་བ་ཚོགས།།  ཞེས་སོ།།  
	གཉིས་པ་ནི།  ཟླ་དག་གནས་གཉིས་སུ་འཇོག་པའི་རྒྱུ་མཚན་ནི།  སྟེང་མ་ཟླ་རྐང་རིལ་པོའི་དོན་དང་།  འོག་མ་ཟླ་རྐང་གི་ཆ་ཤས་ཀྱི་དོན་དུ་བཀོད་པ་ཡིན་པའི་ཕྱིར།  གནས་སྟེང་མ་ལ་ཉི་ཟླ་བསྲེ་བ་ནི་སྡེབ་སྦྱོར་གྱི་དབང་གིས་ཡིན་གྱི།  དོན་ལ་བསྲེས་མ་བསྲེས་ལ་ཁྱད་པར་མེད་དེ།  བསྲེ་རྒྱུའི་དངོས་པོ་བརྒྱ་དང་བཅུ་གཉིས་ལ།  རིལ་པོ་ཉེར་བརྒྱད་ཀྱིས་བགོས་པས་ལྷག་མེད་དུ་འགྱུར་བའི་ཕྱིར།  འོག་མ་ལ་ཉི་ཟླ་བསྲེ་བ་ལ་རྒྱུ་མཚན་ཡོད་དེ།  རྒྱལ་དཀས་རྩིས་གཞི་མཛད་པའི་སྔ་ཉིན་ཤིང་མོ་བྱའི་དབོའི་ཟླ་བའི་གནམ་སྟོང་གི་ཆ་ཤས་ཀྱི་གནས་ན་བརྒྱ་དང་བཅུ་གཉིས་ཡོད་པས་དེ་རྩིས་འཕྲོར་བསྲེ་བའི་ཕྱིར།  དེ་ལ་དུས་གཉིས་བགོད་པའི་རྒྱུ་མཚན་ནི།  ཟླ་བ་བརྒྱ་དང་ཉི་ཤུ་རྩ་དྲུག་རེ་ན་ཆ་ཤས་ཀྱི་འཁོར་ལོ་ལན་རེ་རྫོགས་པས།  ཆ་ཤས་ཀྱི་འཁོར་ལོ་བརྒྱ་ཉེར་དྲུག་གིས་བགོད་པ་ཡིན་ལ།  དེའི་རྙེད་ནོར་ནི་ཆ་ཤས་རིལ་པོར་ལོངས་པའི་གྲངས་ཡིན་ཅིང་[ཞིང་]།  དེ་ལ་འབྱུང་བ་བསྲེ་བ་ལ་རྒྱུ་མཚན་ཡོད་དེ།  རྒྱལ་དཀས་རྩིས་གཞི་མཛད་པའི་སྔ་ཉིན་རིལ་པོའི་གནས་ན་ལྔ་ཡོད་པས་དེ་རྩིས་འཕྲོར་བསྲེ་བ་ཡིན་པའི་ཕྱིར།  གནས་སྟེང་མ་གཉིས་ཀྱིས་བསྒྱུར་བ་ལ་རྒྱུ་མཚན་ཡོད་དེ།  ཚེས་ཞག་རེ་ལ་ཟླ་རྐང་རའི་དང་པོ་རེ་སྤྱོད་པས།  ཚེས་ཟླ་གཅིག་ལ་རིལ་པོ་སུམ་ཅུ་འབྱུང་།  དེ་ལ་རིལ་པོ་ཉེར་བརྒྱད་ཀྱི་འཁོར་ལོས་དྲིལ་བས་ལྷག་མ་གཉིས་འབྱུང་བས་དེས་བསྒྱུར་བ་ཡིན་པའི་ཕྱིར་དེ་ལ་འོག་གི་ནོར་བསྲེ་བ་ནི་རིལ་པོར་མཚུངས་པས་སོ།།  གནས་སྟེང་མ་ལ་ཉེར་བརྒྱད་ཀྱིས་བགོད་པ་ལ་རྒྱུ་མཚན་ཡོད་དེ།  ཟླ་རྐང་རིམ་པ་ལ་བཅུ་བཞི་རིམ་མིན་ལ་བཅུ་བཞི་སྟེ་རིལ་པོ་ཉེར་བརྒྱད་ཀྱི་འཁོར་ལོ་ཡིན་པའི་ཕྱིར།  ལྷག་མ་ནི་རིལ་པོའི་གནས་སུ་བཟུང་བྱ་ཡིན་ནོ།།
	གསུམ་པ་ལ།  སྔར་ལྟར་གཉིས་ལས།  དང་པོ་ནི།  གནས་གསུམ་དབུས་མ་དག་ནི་དབང་ཕྱུག་གིས་བསྒྱུར་འོག་མ་དགུ་དང་ཡོན་ཏན་རྣམས་ཀྱིས་ཆ་ཐོབ་པ།།  གཉིས་བསྲེས་དམན་པའི་དབུས་མར་ཆུ་ཚོད་དག་གི་ཐོབ་པ་ནོར་ཏེ་སྟེང་གི་ཕུང་པོར་གཉིས་ཀྱིས་ནི།།  བསྒྱུར་ནས་བྱིན་ལ་སྐར་མས་བགོས་ལྷག་མི་བདག་ཉི་མའི་སྐར་མ་ལ་སོགས་ལོངས་སྤྱོད་དག་ཏུ་འགྱུར།།  ཞེས་སོ།།  
	གཉིས་པ་ནི་ཟླ་དག་གནས་གསུམ་དུ་འཇོག་པ་ལ་རྒྱུ་མཚན་ཡོད་དེ།   སྟེང་མ་སྐར་མའི་གནས་དང་།  བར་མ་ཆུ་ཚོད་ཀྱི་གནས་དང་།  འོག་མ་སྦྱོང་བྱེད་ཀྱི་བུ་ལོན་ངོས་བཟུང་བའི་ཕྱིར་དུ་བཀོད་པའི་ཕྱིར།  གནས་དབུས་མ་བཅུ་གཅིག་གིས་བསྒྱུར་བ་ནི།  ཉི་མའི་ཚེས་ཞག་གཅིག་གི་རྟག་པའི་ལོངས་སྤྱོད་ལ་ཆུ་ཚོད་བཞི ཆུ་སྲང་ཉེར་གཅིག  དབུགས་ལྔ།  འདོད་ཆ་དགུ་ཅུང་མེད་གཅིག་ཡོད་ཀྱང་།  རྣམ་བཞག་སླ་བའི་ཕྱིར་དགུར་བྱས་ཏེ།  དེ་ལ་འདོད་ཆ་བཞི་ལྷག་པོར་བྱིན་ཏེ་གོང་དུ་དྲིལ་བས། ཆུ་ཚོད་བཞི་དང་། ཆུ་སྲང་ཉེར་གཉིས་འབྱུང་།  དེ་ཚེས་ཟླ་གཅིག་གི་རྟག་པའི་ལོངས་སྤྱོད་དུ་བསྒྲུབ་པའི་ཕྱིར་གཉིས་ཀ་སུམ་ཅུས་བསྒྱུར་ཏེ་རང་རང་གི་འཁོར་ལོས་དྲིལ་བས་སྐར་མ་གཉིས་དང་།  ཆུ་ཚོད་བཅུ་གཅིག་འབྱུང་བས་དེའི་ཆུ་ཚོད་བཅུ་གཅིག་པོ་དེས་བསྒྱུར་བ་ཡིན་པའི་ཕྱིར།  འོ་ན་ཚེས་རེ་བཞིན་འདོད་ཆ་བཞི་རེ་བྱིན་པས་མ་དག་པའི་སྐྱོན་ཡོད་དེ་སྙམ་ན།  ཟླ་བ་སུམ་ཅུ་རྩ་དགུ་མ་སོང་གི་བར་དུ་བུ་ལོན་ཆུ་ཚོད་དུ་མ་ལོངས་པས་ཉེས་པ་ཆེར་མི་སྐྱེད་ལ།  ཟླ་བ་སོ་དགུ་ལོངས་ནས་བུ་ལོན་ཆུ་ཚོད་དུ་ལོངས་པས་དེ་སྦྱོང་བའི་ཕྱིར་གནས་འོག་མ་སོ་དགུས་བགོས་པའི་ནོར་གྱིས་བར་མ་ལ་སྦྱོང་བ་ཡིན་ནོ།།  དེའི་སྦྱོང་བྱེད་ལ་གཉིས་བསྲེ་བ་ནི་ལྷག་འགྱུར་འདོར་བ་ཡིན་ཏེ།  རྒྱལ་དཀས་རྩིས་གཞི་མཛད་པའི་སྔ་ཉིན་ཉི་སྐར་གྱི་གནས་ན་ཉེར་དྲུག་དང་།  ཆུ་ཚོད་ན་ལྔ་བཅུ་རྩ་བརྒྱད་ཡོད་ལ་དེའི་སྟེང་དུ་ཆུ་ཚོད་གཉིས་བྱུང་ན་རྒྱུ་སྐར་གྱི་འཁོར་ལོ་ལོངས་པས།  དེ་མ་འོངས་པའི་ལོངས་སྤྱོད་ཀྱི་སྟེང་ནས་ལྷག་འགྱུར་དུ་འདོར་བའི་ཕྱིར།  ཡང་ན་སྐར་མ་ཉེར་དྲུག་དང་ཆུ་ཚོད་ལྔ་བཅུ་རྩ་བརྒྱད་ཉིད་གོང་བཞིན་རྩིས་འཕྲོར་བསྲེས་ནའང་རྣམ་པར་དག་པས་འདི་གཉིས་གནད་གཅིག་གོ།  ཡང་ན་ཟླ་དག་གནས་ལྔར་བཞག་སྟེ།  ཉི་མའི་ཚེས་ཞག་གཅིག་གི་རྟག་པའི་ལོངས་སྤྱོད་རྣམས།  ཚེས་ཟླ་གཅིག་གི་རྟག་ལོངས་སུ་བསྒྲུབ་པའི་ཕྱིར་སུམ་ཅུས་བསྒྱུར་བས་སྐར་མ་གཉིས།  ཆུ་ཚོད་བཅུ།  ཆུ་སྲང་ང་བཅུ་རྩ་བརྒྱད།  དབུགས་གཉིས།  འདོད་ཆ་བཅུ་རྣམས་འབྱུང་བས།  དེ་རྣམས་ཀྱིས་རིམ་བཞིན་ཟླ་དག་གནས་ལྔ་པོ་བསྒྱུར་ཞིང་ལྷག་འགྱུར་དོར་ནས་རང་རང་གི་འཁོར་ལོས་དྲིལ་ནའང་རྣམ་པར་དག་གོ།  ཆུ་ཚོད་དྲུག་ཅུས་བགོད་པ་དང་།  ལྷག་མ་ནི་གོང་དང་མཚུངས།  ཐོབ་ནོར་ནི་ཆུ་ཚོད་སྐར་མར་ལོངས་པའི་གྲངས་ཡིན་པས་སྟེང་དུ་བསྲེ།  དེ་ཡང་སྔོན་ལ་གནས་སྟེང་མ་གཉིས་ཀྱིས་བསྒྱུར་དགོས་ཏེ།  གནས་སྟེང་མའི་སྐར་གནས་ཀྱི་གཉིས་པོ་དེ་ངོས་བཟུང་བའི་ཕྱེད་ཡོད་པའི་ཕྱིར།  ཚེས་དང་ཉི་མའི་རྟག་ལོངས་ཆ་ཕྲ་མོ་རྣམས་མ་རྩིས་པ་དེ་དུས་རྒྱུན་རིང་པོ་ན་ཆུ་ཚོད་མང་པོར་ལོངས་པའི་ཚེ་འདོར་ལེན་དགོས་པ་ནི་རིག་པས་བརྟགས་ཏེ་ཤེས་པར་བྱའོ།།  རྒྱུད་འགྲེལ་ལས་ནི་རྟག་ལོངས་ཀྱི་སྐབས་སུ་དབུགས་ཡན་ཆད་ཙམ་ལས་མ་གསུངས་པས། ཆ་ཤས་ཕྲ་མོ་རྣམས་མ་རྩིས་ཀྱང་རུང་ངམ་སྙམ་མོ།།  
བཞི་པ་ནི།  རྒྱུད་ལས།  གཟའ་ལ་གཟའ་ནི་རབ་སྦྱིན་མི་བདག་ཉིས་འགྱུར་ཆུ་ཚོད་ལ་སྟེ་ཞེས་སོགས་ཀྱི་དོན།  གོང་གི་བསྒྱུར་བྱེད་གཟའ་གཅིག  ཆུ་ཚོད་སུམ་ཅུ་རྩ་གཉིས་རིལ་པོ་གཉིས།  ཆ་ཤས་གཅིག  ཉི་སྐར་གཉིས་ཆུ་ཚོད་བཅུ་གཅིག་རྣམས་སྔ་ཟླའི་དྷྲུ་བའི་སྟེང་དུ་བྱིན་པས།  ཟླ་བ་ཕྱི་མའི་དྷྲུ་བ་ཀ་རིམ་གྱིས་འབྱུང་བ་ནི་རྟོགས་པར་སླའོ།།  
	གཉིས་པ་ཚེས་རེའི་ངེས་པ་ལ་ལྔ་སྟེ་གཟའ་ཚེས་ཀྱི།  ཉི་སྐར་གྱི།  ཟླ་སྐར་གྱི།  སྦྱོར་བའི་བྱེད་པའི་ངེས་པའོ།།  དང་པོ་ནི།  རྒྱུད་ལས།  ཚེས་རྣམས་སྦྱིན་དང་དོར་དང་སླར་ཡང་སྦྱིན་པ་དག་ནི་གཟའ་དང་ཆུ་ཚོད་རྐང་པ་རྣམས་སུ་སྟེ།།  ཞེས་སོགས་ཀྱི་དོན་ནི།  གཟའི་གནས་སུ་ཚེས་གྲངས་སྦྱིན་ཞིང་། ཚེས་གྲངས་དེ་ཉིད་ཆུ་ཚོད་ཀྱི་གནས་ནས་སྦྱངས་པས།  དོན་ལ་ཚེས་རེ་བཞིན་ཚེས་ཀྱི་རྟག་པའི་ལོངས་སྤྱོད་ཆུ་ཚོད་ལྔ་བཅུ་ང་དགུ་རེ་སྦྱིན་པར་འགྱུར་བ་ཡིན་ནོ།།  འོ་ན་ཆུ་སྲང་གསུམ་ལ་སོགས་པ་མ་སྦྱིན་པ་ནི།  དྷྲུ་བ་ཀའི་སྐབས་སུ་ཟླ་རེ་བཞིན་ཆུ་སྲང་བཅུ་བཅུ་ལྷག་པོར་ཡོད་པས་དེའི་གཉེན་པོ་ལ་དགོངས་པའོ།།  ཤིན་ཏུ་དག་པར་བརྩི་ན་ཚེས་ཀྱི་རྟག་པའི་ལོངས་སྤྱོད་ཆུ་ཚོད་ང་དགུ།  ཆུ་སྲང་གསུམ་ལ་སོགས་པ་རྣམས་སོ་སོར་ཚེས་གྲངས་གང་ལ་བབ་པ་དེས་བསྒྱུར་ནས་གཟའ་ཚེས་ཀྱི་དྷྲུ་བར་སྦྱིན་ནོ།།  རིལ་པོར་ཚེས་གྲངས་སྟེར་བ་ནི། ཚེས་རེ་བཞིན་ཟླ་རྐང་རེ་རེ་སྤྱོད་པའི་དོན་ཡིན།  དེ་ལ་བཅུ་བཞིས་བགོད་པ་ནི་ཟླ་བའི་རྐང་གནས་བཅུ་བཞིར་ངེས་པས་དེས་བགོད་པ་ཡིན།  དེའི་རྙེད་ནོར་མེད་པའམ།  རྙེད་པ་མཉམ་ན་རིམ་པ་ལ་ཡོད་པའི་རྒྱུ་མཚན་ནི།  རྙེད་ནོར་རྣམས་རྐང་པ་ཚར་རེ་སོང་བའི་དོན་ཡིན་པས།  སྟོང་པ་ཤར་ན་རིམ་པའི་རྐང་པ་དང་པོ་ལ་ཡོད་པ་དང་།  གཉིས་ཤར་ན་རིམ་མིན་ལ་ཟློག་སྟེ་སླར་ཡང་རིམ་པ་ལ་ཡོད་པ་དང་།  བཞི་ཤར་བའི་ཚེ་ཡང་རིམ་མིན་ལ་ལོག་སྟེ་རིམ་པ་ལ་ཡོད་པ་ཡིན།  བཞི་ལས་མང་བ་ནི་མི་ཐོབ་སྟེ། ཚེས་ཀྱི་མང་མཐའ་སུམ་བཅུ་ལ།  རིལ་པོའི་མང་མཐའ་ཉེར་བདུན་བསྲེས་པས་ལྔ་བཅུ་རྩ་བདུན་འབྱུང་།  དེ་ལ་བཅུ་བཞིས་བགོས་པས་བཞི་ལས་མང་བ་མི་ཐོབ་པའི་ཕྱིར།  རྙེད་ནོར་གཅིག་ཤར་ན་རིམ་པ་ཚར་གཅིག་སོང་ནས་རིམ་མིན་ལ་ཡོད་པ་དང་།  གསུམ་ཤར་བའི་ཚེ་སླར་ཡང་རིམ་པ་སོང་པའི་རིམ་མིན་ལ་ཡོད་པ་ཡིན་ནོ།།  བཅུ་བཞིས་བགོས་པའི་ལྷག་མ་ནི་རྐང་འཛིན་ཡིན་པས།  དེའི་གྲངས་ཀྱིས་ཟླ་རྐང་སྡོམ་དགོས་པ་ཡིན་པ་ལ།  རིམ་པའི་སྔ་རྐང་དུ་ནོར་ཇེ་མང་དུ་སོང་བའི་ཚུལ་གྱིས་རྐང་འཛིན་གཅིག་ནས་བདུན་གྱི་བར་ལ་གོ་རིམ་བཞིན་ཟླ་རྐང་ལྔ་དང་།  བཅུ་དང་།  བཅོ་ལྔ་དང་།  བཅུ་དགུ་དང་།  ཉེར་གཉིས་དང་།  ཉེར་བཞི་དང་།  ཉེར་ལྔ་རྣམས་སྡོམ། རྐང་འཛིན་བརྒྱད་ནས་བཅུ་གསུམ་གྱི་བར་ལ་རིམ་པའི་ཕྱི་རྐང་ལ་ཡོད་པས་ནོར་འགྲིབ་པའི་ཚུལ་གྱིས་ཉེར་བཞི་དང་།  ཉེར་གཉིས་དང་།  བཅུ་དགུ་དང་།  བཅོ་ལྔ་དང་།  བཅུ་དང་།  ལྔ་རྣམས་བསྡོམས།  དེས་ན་སྔ་རྐང་དུ་ནོར་ཇི་ཙམ་འཕེལ་བ་དེ།  ཕྱི་རྐང་དུ་བུ་ལོན་འཕེལ་བའམ་ནོར་འགྲིབ་པས་སོབས་ཏེ་རིམ་པ་རྫོགས་པའི་ཚེ་རྟག་ལོངས་ཀྱི་སྟེང་དུ་ལྷག་ཆད་མེད་པར་འགྲིག་པ་ཡིན་ནོ།།  རིམ་མིན་གྱི་སྔ་རྐང་དུ་བུ་ལོན་འཕེལ་བ་དེ་དང་།  ཕྱི་རྐང་དུ་བུ་ལོན་འགྲིབ་པའི་ཚུལ་ཀྱང་འདིས་རྟོགས་པར་བྱའོ།།  རྐང་པའི་ཆ་ཤས་ཀྱི་ལོངས་སྤྱོད་ནི།  རགས་པ་ཟླ་བའི་ཆ་ཤས་ཀྱི་དབང་དུ་བྱས་ན།  རྐང་བཟུང་སྔུན་མ་གང་ལ་བབ་པ་དེས།  ཆ་ཤས་ཀྱི་གནས་ན་ཇི་ཙམ་ཡོད་པ་དེ་བསྒྱུར་ལ་དུས་ཉིས་བགོས་པའི་འབྲས་བུ་ནི་ཡང་དག་རྒྱུ་བའི་ཆུ་ཚོད་ཆུ་སྲང་དབུགས་ལ་སོགས་པའོ།།
	དེའི་དོན་ནི།  དཔེར་ན་ཆ་ཤས་ཀྱི་གནས་ན་གཅིག་ཡོད་པའི་ཚེ།  རྐང་བཟུང་སྔུན་མས་བསྒྱུར་ནས་དུས་ཉིས་བགོས་པའི་འབྲས་བུ་ནི་རྐང་བཟུང་སྔུན་མ་དེ་ཉིད་ཀྱི་དུས་ཉིའི་ཆ་ཤས་གཅིག་ཡིན་ལ།  དེ་བཞིན་དུ་ཆ་ཤས་ཀྱི་གནས་ན་གཉིས་ཡོད་པའི་ཚེ་བསྒྱུར་བགོད་གོང་བཞིན་བྱས་པའི་འབྲས་བུ་ནི།  རྐང་བཟུང་སྔུན་མ་དེའི་བརྒྱ་ཉེར་དྲུག་གི་ཆ་ཤས་གཉིས་ཡིན་ཞིང་།  ཆ་ཤས་ཀྱི་གནས་ན་བརྒྱ་ཉེར་ལྔ་ཡོད་པའི་ཚེ།  བསྒྱུར་བགོད་གོང་བཞིན་བྱས་པའི་འབྲས་བུ་ནི།  རྐང་བཟུང་སྔུན་མ་དེའི་དུས་ཉིའི་ཆ་ཤས་བརྒྱ་ཉེར་ལྔ་ཡིན།  དེ་ནས་ཟླ་བ་གཅིག་ན་ཆ་ཤས་ཀྱི་འཁོར་ལོར་ལོངས་པས།  ཆ་ཤས་ཀྱི་གནས་སྟོང་ནས་སླར་ཡང་ཆ་ཤས་གཞན་གྱི་མགོ་བརྩོམ་པ་ཡིན་ནོ།།  རྐང་མཚམས་མ་འདས་ན་རྐང་པའི་ཆུ་ཚོད་དང་ཡང་དག་རྒྱུ་བའི་ཆུ་ཚོད་བསྲེ་བ་ལ་རྒྱུ་མཚན་ཡོད་དེ།  རིམ་པའི་སྔ་རྐང་དུ་ནོར་དུ་མཚུངས།  རིམ་མིན་གྱི་སྔ་རྐང་དུ་བུ་ལོན་དུ་མཚུངས་པའི་ཕྱིར།  རྐང་མཚམས་འདས་ན།  ཡང་དག་རྒྱུ་བའི་ཆུ་ཚོད་ལ་སོགས་པས་རྐང་པའི་ཆུ་ཚོད་ལ་སྦྱོང་བའི་རྒྱུ་མཚན་ནི།  རིམ་པའི་ཕྱི་རྐང་གི་སྐབས་སུ་རྐང་པའི་ལོངས་སྤྱོད་རྣམས་ནི་ནོར་བྲི་བའི་ལྷག་མ་རྣམས་གདམས་པ་ཡིན་ལ།  ཡང་དག་རྒྱུ་བའི་ལོངས་སྤྱོད་རྣམས་ནི་བུ་ལོན་གྱི་ཕུང་པོ་ཡིན་པས་དེས་ཀྱང་ནོར་གྱི་ལྷག་མ་ལ་སྦྱོང་བ་ཡིན་ནོ།།  རིམ་མིན་གྱི་ཕྱིར་[ཕྱི་]རྐང་ལ།  རྐང་པའི་ཆུ་ཚོད་ནི་བུ་ལོན་བྲི་བའི་ལྷག་མ་རྣམས་ཕྱོགས་གཅིག་ཏུ་གདམས་པ་ཡིན་ལ།  ཡང་དག་རྒྱུ་བའི་ལོངས་སྤྱོད་རྣམས་ནི་ནོར་གྱི་ཕུང་པོ་ཡིན་པས།  དེས་ཀྱང་བུ་ལོན་གྱི་ལྷག་མ་ལ་སྦྱངས་ཏེ་ཉུང་ངུ་བཏོང་[གཏོང]བའི་ཕྱིར་རོ།།  དེ་ལྟར་རྐང་པའི་ལོངས་སྤྱོད་རྣམས་ནི་རྙེད་པ་མཉམ་པ་དང་མི་མཉམ་པའི་བྱེ་བྲག་གིས། གཟའ་ཚེས་ཀྱི་རྟག་ལོངས་ཀྱི་སྟེང་དུ་སྣོན་པ་དང་།  འབྲིད་པ་གོ་རིམ་བཞིན་དུ་འགྱུར་བ་ཡིན་ནོ།།  དེས་ཚེས་ཕལ་ཆེར་དག་ལ།  དེའི་སྟེང་དུ་ཉི་རྐང་གི་ལོངས་སྤྱོད་རྣམས་ཉི་མ་ལ་སྣོན་འབྲིད་བྱེད་པ་ཇི་ལྟ་བ་བཞིན།  ཚེས་ལའང་བྱས་པས་རྣམ་པར་དག་སྟེ་དེའི་རྒྱུ་མཚན་ནི་འོག་ནས་འཆད་དོ།།  ཕྲ་བ་ཚེས་ཀྱི་ཆ་ཤས་ཀྱི་དབང་དུ་བྱས་ན་དྷྲུ་བ་ཀའི་ཆ་ཤས་ཀྱི་གནས་དེ་སུམ་ཅུས་བསྒྱུར་ནས་སྐབས་སུ་གང་བབ་ཀྱི་ཚེས་བསྲེས་ལ།  དེ་རྐང་བཟུང་སྔུན་མས་བསྒྱུར་ཏེ།  སུམ་སྟོང་བདུན་བརྒྱ་བརྒྱད་ཅུས་བགོས་པའི་ཐོབ་ནོར་རྣམས་ནི་ཡང་དག་རྒྱུ་བའི་ལོངས་སྤྱོད་ཡིན་ལ།  སྦྱིན་དོར་བྱེད་ཚུལ་ལས་སོགས་པ་གོང་དང་མཚུངས་སོ།།  
	གཉིས་པ་ཉི་སྐར་གྱི་ངེས་པ་ནི།  གང་ཞིག་རིག་བྱེད་རྣམས་ཀྱིས་ཚེས་བསྒྱུར་གསལ་བར་ནོར་ཏེ་དེ་ཡི་སུམ་ཆ་དག་གི་བསྲེས་པའོ་ཞེས་སོགས་ཀྱི་དོན།  ཚེས་གྲངས་གང་སྐབས་སུ་བབ་པ་དེ་གནས་གཉིས་སུ་བཞག་པའི་སྟེང་མ་ཆུ་ཚོད་ཀྱི་དོན་དང་།  འོག་མ་ཆུ་སྲང་གི་དོན་དུ་བཀོད་ལ།  སྟེང་མ་བཞིས་བསྒྱུར་བ་ནི།  ཉི་མའི་ཚེས་ཞག་གཅིག་གི་རྟག་པའི་ལོངས་སྤྱོད་ཆུ་ཚོད་བཞི་ཆུ་སྲང་ཉེར་གཅིག་དབུགས་ལྔ་འདོད་ཆ་དགུ་ཡོད་པ་ལས།  འདིར་སླ་ཐབས་སུ་བྱས་ཏེ།  ཆུ་ཚོད་བཞི་དང་ཆུ་སྲང་ཉི་ཤུར་རྣམ་བཞག་བྱས་པ་ཡིན་པས།  དེའི་ཆུ་ཚོད་བཞི་པོ་དེ་ངོས་བཟུང་བའི་ཆེད་ཡིན་ནོ།།  གནས་འོག་མ་གསུམ་གྱིས་བགོས་པའི་ནོར་སྟེང་དུ་སྟེར་བའི་རྒྱུ་མཚན་ནི།  ཚེས་རེ་ལ་ཆུ་སྲང་ཉི་ཤུ་རེ་ཡོད་ལ།  ཚེས་གསུམ་ཚན་རེ་ན་ཆུ་སྲང་རྣམས་ཆུ་ཚོད་དུ་ལོངས་པས་དེ་སྟེང་དུ་བསྲེ་བ་ཡིན་ནོ།།  
	ཚེས་སུམ་ཚན་དུ་མ་ལོངས་ན་ཉི་ཤུས་བསྒྱུར་ནས་ཆུ་སྲང་གི་གནས་སུ་འགོད་པ་ཡིན་ཞིང་སྟེང་ཆུ་ཚོད་ཀྱི་གནས་ལ་དྲུག་བཅུས་བགོས་པའི་ནོར་ནི་སྐར་མར་ལོངས་པའི་གྲངས་ཡིན་པས།  དེ་རྣམས་ཉི་དྷྲུར་རིམ་བཞིན་བྱིན་པས་ཚེས་རེའི་རྟག་ལོངས་རྣམས་རྒྱུན་གདམས་པར་འགྱུར་བ་ཡིན་ནོ།།  འོ་ན་རྟག་ལོངས་ཆུ་སྲང་བཅུ་ལ་སོགས་པ་མ་ཆུད་པས་མ་དག་གོ་སྙམ་ན་དྷྲུ་བ་ཀའི་སྐབས་སུ་ཅུང་ཟད་ལྷག་པོ་ཡོད་པས་དེའི་གཉེན་པོ་དང་སླ་ཐབས་སུ་བཞག་པའི་ཕྱིར་སྐྱོན་མེད་དོ།།  ཡང་ཤིན་ཏུ་དག་པར་བརྩི་ན།  ཉི་མའི་ཚེས་ཞག་གི་རྟག་པའི་ལོངས་སྤྱོད་ཆུ་ཚོད་བཞི་ཆུ་སྲང་ཉེར་གཅིག  དབུགས་ལྔ།  འདོད་ཆ་དགུ་རྣམས།  རིམ་བཞིན་ཚེས་གྲངས་གང་ཡིན་དེས་བསྒྱུར་ནས་འཁོར་ལོས་དྲིལ་ཏེ་ཉི་དྷྲུའི་གནས་སོ་སོར་བྱིན་པས་རྣམ་པར་དག་གོ་དེ་ལ་ཉི་མ་བར་པ་ཞེས་པའམ།  ཉི་མ་ཕྱེད་དག་ཞེས་པའི་ཐ་སྙད་འཇོག་པ་ཡིན་ལ།  ཉི་བརྒྱ[བར་]དེ་ཉིད་གནས་གཉིས་སུ་འཇོག་པའི་རྒྱུ་མཚན་ནི།  གཅིག་ནི་ཉི་རྐང་ལས་བྱུང་བའི་ལོངས་སྤྱོད་འཚོལ་བའི་གཞི་དང་གཅིག་ཤོས་ནི་ཉི་རྐང་ལས་བྱུང་བའི་ལོངས་སྤྱོད་སྦྱིན་དོར་བྱ་བའི་གཞིར་བཀོད་པའོ།།  དང་པོ་དེ་ལ་སྐར་མ་དྲུག་དང་ཆུ་ཚོད་ཞེ་ལྔ་སྦྱོང་བའི་རྒྱུ་མཚན་ནི།  ཉི་མ་ནི་ཀརྐ་ཊའི་ཁྱིམ་གྱི་ཐོག་མར་སྐྱེས་ལ།  རང་མ་སྐྱེས་གོང་དུ་ལུག་དང་གླང་དང་འཁྲིག་པའི་ཁྱིམ་གསུམ་འདས།  དེ་རེ་རེ་ལའང་ཡུལ་གྱི་ཆུ་ཚོད་བརྒྱ་སོ་ལྔ་རེ་ཡོད་པས། དེ་རྣམས་དྲིལ་ན་སྐར་མ་དྲུག་དང་།  ཆུ་ཚོད་ཞེ་ལྔ་འབྱུང་བས་དེ་ལྟ་བུའི་སྐྱེས་ཁྱིམ་སྦྱོང་བ་ཡིན་ལ་མ་འདངས་ན་འཁོར་ལོ་བསྣན་ལ་སྦྱོང་བའི་རྒྱུ་མཚན་ནི།  རྩིས་སྔ་མའི་འཕྲོ་བཟུང་ནས་བརྩི་བའི་དོན་ཡིན་ལ།  འཁོར་ལོ་བསྣན་པའམ་མ་བསྣན་ཀྱང་རུང་སྟེ།  འཁོར་ལོ་ཕྱེད་ལྷག་ན་འདོད་པའི་རྒྱུ་མཚན་ནི།  རིམ་པ་ཚར་གཅིག་སོང་པ་ཡིན་ལ་དེའི་སྔ་རྐང་དུ་བུ་ལོན་ཇི་ཙམ་འཕེལ་པ་དེ་ཉིད་ཕྱི་རྐང་དུ་སོབས་པས་རྟག་ལོངས་ཀྱི་སྟེང་དུ་རྩིས་འགྲིག་སྟེ་དོར་ཆོག་པ་ཡིན་ནོ།།

	གཉིས་པ་ལྟར་ན། དེའི་ཉིན་པར་ཉི་མ་སྐར་མ་ཐ་སྐར་གྱི་ཐོག་མར་སླེབ་མ་ཐག་མིན་པར་ཐལ།  ཉི་སྐར་གྱི་གནས་སུ་སྟོང་པ་དང་།  ཆུ་ཚོད་ཀྱི་གནས་སུ་བཅོ་ལྔ་ཤར་བ་ནི་གང་ཞིག  ཉི་མས་ཚེས་རེ་ལ་ཆུ་ཚོད་བཞི་ལྷག་རེ་སྤྱོད་པས།  ཐ་སྐར་གྱི་སྟེང་དུ་སླེབ་ནས་ཚེས་ཞག་གསུམ་ཙམ་སོང་བའི་ཕྱིར་རོ།། འདོད་ན།  དེའི་སྔ་ཉིན་གྱི་གནམ་སྟོང་ལ་གཟའ་ཉི་མ་ནམ་གྲུའི་སྟེང་དུ་མ་ཞུགས་པར་ཐལ།  དེ་ཡང་འདོད་ན།  གནམ་སྟོང་དེ་ལ་གཟའ་ཉི་མ་སྟོང་པ་ལ་མ་ཞུགས་པར་འགྱུར་བས་ཁས་ལེན་དང་ཡང་འགལ་ལོ།།  གཞན་ཡང་དེའི་ཉིན་ཚེས་ཀྱི་ཐོག་མ་ཚེས་གཅིག་དང་།  རེས་གཟའི་ཐོག་མ་ཉི་མ།  ཟླ་བ་རྒྱུ་སྐར་ཐ་སྐར་གྱི་ཐོག་མར་ལོངས་སྤྱོད་པ་རྣམས་ཀྱི་མགོ་བརྩོམ་པ་དུས་མི་མཉམ་པར་ཐལ།  ཚེས་དེ་ནམ་ལངས་ཕན་ཆད་ལ་ཆུ་ཚོད་ཞེ་ལྔ་ལྷག་གཅིག་སོང་བ་གང་ཞིག  རེས་གཟའ་ཉི་མ་ནི་ནམ་ལངས་པ་ནས་མགོ་བརྩོམ་པའི་ཕྱིར།  ཟུར་དང་པོ་གྲུབ་སྟེ།  དེའི་ཉིན་ཚེས་ཀྱི་ཆུ་ཚོད་བཅུ་བཞི་ཤར་ལ་དེ་རྫོགས་པ་ན་ཚེས་གཅིག་རྫོགས་པ་ཡིན་པའི་ཕྱིར་དང་།  ནམ་ལངས་ཕན་ཆད་ལ་ཟླ་བས་ཐ་སྐར་གྱི་སྟེང་ནས་ཆུ་ཚོད་ལྔ་བཅུ་རྩ་བཞི་ལྷག་གཅིག་རི་མོ་ལ་ཤར་བ་དེ་འདས་པ་ཡིན་པའི་ཕྱིར་རོ།།  གཞན་ཡང་རེས་གཟའ་ད་ལྟ་བར་འདོད་པ་བཞིན།  ཟླ་ཉི་སོགས་ཀྱི་སྐར་མའང་ཚེས་རྩིས་ཀྱི་རི་མོ་ལ་གང་ཤར་དེ་ད་ལྟར་བ་ཡིན་པར་འགྱུར་ཏེ།  རྒྱུ་མཚན་མཚུངས་པའི་ཕྱིར།  གཞན་ཡང་ཚེས་ཟླ་གཅིག་གི་རྟག་པའི་ལོངས་སྤྱོད་གཟའ་ཉི་ཤུ་རྩ་དགུ ཆུ་ཚོད་སུམ་བཅུ་[ཅུ]རྩ་གཅིག  ཆུ་སྲང་ལྔ་བཅུ་འབྱུང་ལ་དེའི་གཟའ་ཉི་ཤུ་རྩ་དགུ་པ་དེ་ཚེས་ཟླ་དེའི་གནམ་སྟོང་ལ་ལོངས་སྤྱོད་བཞིན་པ་ཡིན་ནམ།  འདས་ཚར་བ་ཡིན།  དང་པོ་ལྟར་ན།  ཚེས་ཟླ་གཅིག་ལ་གཟའ་ཕྱེད་དང་ཉེར་དགུ་ལྷག་གཅིག་ལས་མེད་ཅིང་།  ལོ་གཅིག་གི་ཚེས་ཟླ་བཅུ་གཉིས་དང་ལྷག་པོའི་ཚེས་ཞག་བཅུ་གཅིག་རྣམས་ཀྱི་གཟའ་ཕྱོགས་གཅིག་ཏུ་བསྡུས་ཀྱང་།  གཟའ་སུམ་བརྒྱ་དྲུག་ཅུར་ཡང་མི་ལོངས་པའི་ཕྱིར་ན།  ལོ་གཅིག་ལ་གཟའ་སུམ་བརྒྱ་དྲུག་ཅུ་རྩ་ལྔ་མེད་པར་ཐལ་བ་དང་།  ཉི་མའི་ཉིན་ཞག་གི་དཀྱིལ་འཁོར་ཞག་སུམ་བརྒྱ་དང་དྲུག་ཅུ་རྩ་ལྔ་མ་ཚང་པར་ཐལ་བར་འགྱུར།  དང་པོ་འདོད་པར་མི་ནུས་ཏེ།  འགྲེལ་པར།  ལོའི་མཚམས་སུ་གཟའ་ལྔ་ལྷག་གོ།  ཞེས་གསུངས་པའི་ཕྱིར།  གཉིས་པ་འདོད་པར་མི་ནུས་ཏེ།  རྩ་རྒྱུད་ལས། 
ཉིན་ཞག་ཆུ་ཚོད་ཆུ་སྲང་རྣམས།།
དབུགས་སུ་བྱས་ནས་རྣམ་གསུམ་སླར།།
ཞེས་སོགས་ཀྱི་ལུང་དོན་དང་འགལ་བའི་ཕྱིར་རོ།།  གཉིས་པ་ལྟར་ན་རི་མོ་ལ་གང་ཤར་གྱི་གཟའ་དེ་ཉིད་འདས་པར་ཐལ།  གནམ་སྟོང་གི་གཟའ་ཉི་ཤུ་རྩ་དགུ་པ་དེ་ཉིད་འདས་པ་ཡིན་པའི་ཕྱིར་རོ།།  གཉིས་པ་ནི་ཚེས་རྩིས་ཀྱི་རི་མོ་ལ་གང་ཤར་གྱི་གཟའ་དེ་ཉིད་འདས་པ་ཡིན་ཏེ།  ཟླ་ཉིའི་སྐར་མ་འདས་པ་ཡིན་པ་གང་ཞིག  དེ་དང་རིགས་པ་མཚུངས་པའི་ཕྱིར་དང་།  ཚེས་ཟླ་གཅིག་གི་རྟག་པའི་ལོངས་སྤྱོད་ལ་གཟའ་ཉེར་དགུ་རྗེས་འབྲང་དང་བཅས་པ་འབྱུང་།  དེའི་གཟའ་ཉེར་དགུ་པའམ།  ཉིན་ཞག་ཉེར་དགུ་པ་དེ་འདས་ནས།  ལྷག་མ་ཆུ་ཚོད་སུམ་བཅུ་[ཅུ]སོ་གཅིག་སོགས་ནི་གཟའ་སུམ་ཅུ་པ་དེའི་ལོངས་སྤྱོད་ཡིན་པས།  ཚེས་ཟླ་གཅིག་ལ་གཟའ་ཕྱེད་དང་སོ་གཅིག་ལྷག་ཙམ་ཡོད་པའི་ཕྱིར་རོ།།
	གཉིས་པ་ཚེས་ཆད་ལྷག་གི་མཐའ་སྤྱད་[དཔྱད་]པ་ལ། དགག་བཞག་གཉིས་ལས།  དང་པོ་ལ།  ཁ་ཅིག་ན་རེ།  ཚེས་ལྷག་པའི་ཚེ་རྩ་བ་ནས་ལྷག་ཅིང་།  ཆད་པའི་ཚེ་རྩ་བ་ནས་ཆད་དོ་ཞེས་ཟེར།  འོ་ན་ཡར་ངོ་ལ་ཚེས་ཆད་པའི་ཚེ།  དཀར་ཆས་མ་ཁེངས་པའི་ནག་ཆ་ཟུར་དུ་འབྱུང་བ་དང་།  ལྷག་པའི་ཚེ་དཀར་ཆ་ལྷག་པོར་འབྱུང་རིགས་པར་ཐལ།  ཚེས་ནི་ཟླ་བའི་ཆ་ཤས་ཀྱི་འཕེལ་འགྲིབ་ལས་བཞག་པ་གང་ཞིག  ཚེས་ལ་རྩ་བ་ནས་ཆད་ལྷག་བྱུང་བའི་ཕྱིར།  གཞན་ཡང་།  ནང་དུ་རྡོ་རྗེའི་ལུས་ཀྱི་རྩ་ལ་ཆད་ལྷག་ཡོད་པ་དང་གཞན་དུ་དཀྱིལ་འཁོར་གྱི་ཚེས་ལྷ་ལ་ཆད་ལྷག་ཡོད་པར་འགྱུར་རོ།།  
	གཉིས་པ་ནི།  ཚེས་ཆད་ལྷག་དུ་སྣང་བ་ནི།  ཟླ་རྐང་གི་འཕེལ་འགྲིབ་ལས་འབྱུང་བ་ཡིན་ཏེ།  ཚེས་ཆད་པ་ལ་དཔེར་མཚོན་ན་ཚེས་གཅིག་ལ་གཟའ་གནས་སུ་གཅིག་དང་།  ཆུ་ཚོད་དུ་གཉིས།  ཚེས་གཉིས་ལ་གཟའ་གནས་སུ་གཅིག་དང་།  ཆུ་ཚོད་དུ་ལྔ་བཅུ་རྩ་དྲུག་ཤར་བ་དེའི་ཚེ་ཚེས་གཉིས་ཆད་པར་སྣང་བ་ཡིན་ཏེ།  ཚེས་གཉིས་ཀྱི་ཐོབ་སྐལ་གྱི་རེས་གཟའ་དང་།  ཉིན་ཞག་དེ་ཉིད་ཆད་པར་སྣང་བའི་ཕྱིར།  དེའི་ཚེ་ཉིན་ཞག་གཅིག་ལ་ཚེས་གསུམ་གྱི་ཆ་བསྡུད་དགོས་པ་ཡིན་ཏེ།  ཚེས་གཅིག་གི་འཇུག་[མཇུག་]ནས་ཆུ་ཚོད་གཉིས་དང་།  ཚེས་གཉིས་ཀྱི་ཆུ་ཚོད་ལྔ་བཅུ་རྩ་བཞི་དང་ཚེས་གསུམ་གྱི་ཐོག་མ་ནས་ཆུ་ཚོད་བཞི་སྤྱོད་པའི་ཕྱིར།  འོ་ན་ཚེས་གཉིས་ལ་ཆུ་ཚོད་ལྔ་བཅུ་རྩ་བཞི་ལས་མི་འབྱུང་བ་ཅི་ཡིན་ཞེ་ན།  ཚེས་ཀྱི་རྟག་པའི་ལོངས་སྤྱོད་ཆུ་ཚོད་ལྔ་བཅུ་རྩ་དགུའི་སྟེང་ནས།  ཟླ་རྐང་གི་ཆུ་ཚོད་ལྔ་བུ་ལོན་དུ་སོང་བའི་དབང་དུ་བྱས་པ་ཡིན་ནོ།།  ཡང་ཚེས་ལྷག་པ་ལ་དཔེར་མཚོན་ན།  ཚེས་གཅིག་ལ་གཟའ་གནས་སུ་གཅིག་དང་།  ཆུ་ཚོད་དུ་ལྔ་བཅུ་རྩ་བརྒྱད།  ཚེས་གཉིས་ལ་གཟའ་གནས་སུ་གསུམ་དང་།  ཆུ་ཚོད་དུ་གཉིས་ཤར་བའི་ཚེ།  ཚེས་ལྷག་པར་སྣང་བ་ཡིན་ལ།  དེའི་ཚེ་ཚེས་ཞག་གཅིག་ལ་ཉིན་ཞག་གསུམ་གྱི་ཆ་བསྡུད་དགོས་ཏེ།  ཉིན་ཞག་སྔ་མའི་འཇུག་[མཇུག་]ནས་ཆུ་ཚོད་གཉིས་དང་།  ཉིན་ཞག་བར་བ་རིལ་པོའི་ཆུ་ཚོད་དྲུག་བཅུ་དང་།  ཉིན་ཞག་ཕྱི་མའི་སྟེང་ནས་ཆུ་ཚོད་གཉིས་སྤྱོད་པའི་ཕྱིར།  དེ་ཡང་ཚེས་ཀྱི་རྟག་ལོངས་ཀྱི་སྟེང་དུ་ཟླ་རྐང་གི་ཆུ་ཚོད་ལྔ་མང་མཐའ་ཡིན་པས་དེ་ནོར་དུ་སོང་བས།  ཚེས་ཞག་གཅིག་ལ་ཆུ་ཚོད་དྲུག་ཅུ་རྩ་བཞི་རྗེས་འབྲང་དང་བཅས་པ་འབྱུང་། དེ་རྫོགས་པ་ལ་ཉིན་ཞག་གསུམ་གྱི་ཆ་བསྡུས་པ་ལས་འབྱུང་བ་ཡིན་ནོ།།
	གཉིས་པ་ལ།  བྱེད་པ་ལ་ལོ་འཕོ་བའི་ངེས་པ་དང་།  ཁྱིམ་བཅུ་གཉིས་ཀྱི་སྣོན་བྱེད་བཤད་པ་གཉིས།  དང་པོ་ནི།  རྒྱུད་ལས།  དག་པའི་ལོ་ལ་ཀླུ་བསྲེས་མཁའ་དང་ནམ་མཁའ་ཆུ་གཏེར་གྱིས་བསྒྱུར་ཀླུ་བསྲེས་རྣམས་ཀྱིས་སྦྱངས་པ་དག  ཞེས་སོགས་ཀྱི་དོན་ཉིན་ཞག་གི་དཀྱིལ་འཁོར་འཁོར་ལོས་དྲིལ་བའི་ལྷག་ཅུང་ཟད་རགས་རྩིས་ཀྱི་དབང་དུ་བྱས་ན་གཟའ་གཅིག  ཆུ་ཚོད་བཅོ་ལྔ། ཆུ་སྲང་སོ་གཅིག  དབུགས་གཅིག  དེའི་སུམ་བརྒྱ་དང་བཅུ་བདུན་གྱི་ཆ་བརྒྱ་ཉེར་གཅིག་རྣམས་གནས་གཅིག་ཏུ་བསྡུ་བའི་ཕྱིར།  ཐམས་ཅད་སུམ་བརྒྱ་དང་བཅུ་བདུན་གྱིས་བསྒྱུར་ནས་རང་རང་གི་འཁོར་ལོས་དྲིལ་བས། སུམ་བརྒྱ་དང་དགུ་བཅུ་རྩ་དགུ་འབྱུང་།  དེ་བསྒྱུར་བྱེད་ཀྱི་སྐྱེས་བུ་ཡིན་ཀྱང་བྱེད་པ་སླ་བའི་ཕྱིར།  ལོ་དག་གི་ཕུང་པོ་གནས་གཉིས་སུ་བཞག་པའི་གོང་མ་བཞི་བརྒྱས་བསྒྱུར་ཏེ་འོག་མས་སྦྱངས་པས།  དོན་ལ་སུམ་བརྒྱ་དང་དགུ་བཅུ་རྩ་དགུས་བསྒྱུར་བར་འགྱུར་བ་ཡིན་ནོ།།  བསྒྱུར་བའི་སྔ་རོལ་དུ་ལོ་དག་ལ་བརྒྱད་བསྲེ་བ་ནི་རྩིས་འཕྲོ་ཡིན།  དེ་ལ་སུམ་བརྒྱ་དང་བཅུ་བདུན་གྱིས་བགོས་ནོར་ནི་རེས་གཟའ་ཡིན།  ལྷག་མ་ཆུ་ཚོད་ཀྱི་དོན་དུ་དྲུག་བཅུས་བསྒྱུར་ཏེ་བགོས་པས་ཐོབ་པ་ཆུ་ཚོད།  དེ་བཞིན་དུ་ཆུ་སྲང་དང་དབུགས་ལ་སོགས་པའང་ཤེས་པར་བྱའོ།།  དེ་ཡང་གཟའ་གཅིག ཆུ་ཚོད་བཅོ་ལྔ་ཆུ་སྲང་སོ་གཅིག་ལ་སོགས་པ་ལ།  ལོ་སོ་སོའི་ལོངས་སྤྱོད་རྣམས་རྒྱུན་བསྡོམས་ཏེ་བརྩི་བའི་དབང་དུ་བྱས་ནས་སུམ་བརྒྱ་དང་བཅུ་བདུན་གྱིས་བགོད་པ་ཡིན་ཏེ།  བསྒྱུར་བྱ་ལ་སྒྱུར་བྱེད་ཀྱིས་བསྒྱུར་ནས།  སྒྱུར་བྱེད་དེ་ཉིད་ཀྱིས་བགོས་པས་བསྒྱུར་བྱ་ཉིད་ཐོབ་པ་ནི་རྟེན་འབྲེལ་གྱི་ཆོས་ཉིད་ཡིན་པའི་ཕྱིར།  འོན་ཀྱང་འདི་རྩིས་རྣམ་པར་དག་པ་རང་ནི་མ་ཡིན་ཏེ།  ཉི་མའི་ཉིན་ཞག་གི་དཀྱིལ་འཁོར་ཞག་སུམ་བརྒྱ་དང་དྲུག་ཅུ་རྩ་ལྔ།  རེས་གཟའ་བདུན་གྱི་འཁོར་ལོས་བགོས་པའི་ལྷག་གཟའ་གཅིག་དང་ཆུ་ཚོད་བཅུ་དྲུག་དང་།  ཆུ་སྲང་བཅུ་བཞི་ལ་སོགས་པ་འབྱུང་པ་ལས།  འདིར་ནི་ཆུ་ཚོད་བཅོ་ལྔ་དང་།  ཆུ་སྲང་སོ་གཅིག་སོགས་འབྱུང་པའི་ཕྱིར་རོ།།  ལོ་ཕྱི་མ་རྣམས་ལ་ནི་སྔ་ལོའི་རྩིས་ཀྱི་ངེས་པའི་སྟེང་དུ་རྟག་པའི་ལོངས་སྤྱོད་གཟའ་གཅིག  ཆུ་ཚོད་བཅོ་ལྔ་སོགས་སྦྱིན་པས་དག་པས་[པར་]འགྱུར་རོ།།  འདི་ལོ་བདག་གི་རྩིས་སུ་བྱས་ནས་མཁས་པ་སྔ་མ་རྣམས་ལ་ཡོངས་སུ་གྲགས་མོད།  རྒྱུད་འགྲེལ་ལས་དངོས་སུ་ལོ་བདག་གི་རྩིས་སུ་བཤད་པ་མེད་ནའང་དོན་གྱིས་ཐོབ་པར་སེམས་སོ།།  འོན་ཀྱང་ཉིན་ཞག་གི་དཀྱིལ་འཁོར་ཤིན་ཏུ་རྣམ་དག་ལས་བརྩམས་ཏེ་རིགས་པ་འདི་ཉིད་ཀྱིས་ལོ་བདག་གི་རྩིས་སུ་བྱས་ནའང་མི་འགལ་ལམ་སྙམ།  
	གཉིས་པ་ནི་ལོ་བདག་གི་རྩིས་དེ་ཉིད་གནས་བཅུ་གཉིས་སུ་བཞག་སྟེ། གནས་དང་པོ་ལ་ལུག་གི་འཕོ་བ་རྫོགས་པའི་མཚམས་སྟོན་པའི་ཕྱིར།  གཟའ་གཅིག་དང་ཆུ་ཚོད་སུམ་ཅུ་རྩ་གཉིས་ནི་ཚེས་ཟླ་གཅིག་གི་རྟག་པའི་ལོངས་སྤྱོད་ཡིན།  དེས་ཀྱང་ཁྱིམ་དེ་མ་རྫོགས་པས།  བྱེད་རྩིས་ཀྱི་ཆུ་ཚོད་ཉེར་ལྔ་བསྣན་པས།  ཆུ་ཚོད་ལྔ་བཅུ་རྩ་བདུན་འབྱུང་བ་དེ་སྟེར་བ་ཡིན་ནོ།།   གནས་གཉིས་པ་ལ་གླང་གི་འཕོ་བ་རྫོགས་པའི་མཚམས་སྟོན་པའི་ཕྱིར། གཟའ་གསུམ་དང་ཆུ་ཚོད་ལྔ་བཅུ་རྩ་བདུན་གོང་བཞིན་སྦྱིན། དེའི་སྟེང་དུ་རྐང་པའི་ལོངས་སྤྱོད་ཆུ་ཚོད་ལྔ་བཅུ་རྩ་དགུ་དོན་ལ་གཟའ་བཞི་དང་། ཆུ་ཚོད་ལྔ་བཅུ་རྩ་གསུམ་བྱིན་པར་འགྱུར་བ་ཡིན་ནོ།།  
	དེ་བཞིན་དུ་གནས་གསུམ་པ་ལ་སོགས་པ་རྣམས་ལ།  སྔ་མ་སྔ་མའི་སྟེང་དུ་ཕྱི་མ་ཕྱི་མའི་རྟག་ལོངས་བྱེད་རྩིས་དང་བཅས་པའི་གཟའ་གཅིག་དང་།  ཆུ་ཚོད་ལྔ་བཅུ་རྩ་བདུན་སྟེར་ཞིང་།  རྐང་པའི་ལོངས་སྤྱོད་སྣོན་པའམ་འབྲིད་པ་སྐབས་སུ་གང་བབ་བྱས་པས་རྣམ་པར་དག་པར་འགྱུར་བ་ལ།  སོ་སོའི་རྐང་པའི་ལོངས་སྤྱོད་ངོས་བཟུང་ཞིང་སྣོན་འབྲིད་བྱེད་ཚུལ་ནི།  འཁྲིག་པ་ལ་རྐང་པའི་ཆུ་ཚོད་བརྒྱད་བཅུ་རྩ་བདུན་སྦྱིན།  ཀརྐ་ཊ་ལ་རྐང་པའི་ཆུ་ཚོད་དགུ་བཅུ་རྩ་དགུ་སྦྱིན། སེང་གེ་ལ་རྐང་པའི་ཆུ་ཚོད་དགུ་བཅུ་རྩ་གཉིས་བྱིན།  བུ་མོ་ལ་རྐང་པའི་ཆུ་ཚོད་དྲུག་བཅུ་རྩ་ལྔ་སྦྱིན།  སྲང་ལ་རྐང་པའི་ཆུ་ཚོད་སུམ་ཅུ་ཐམ་པ་སྦྱིན།  སྡིག་པ་ལ་ཆུ་ཚོད་གཅིག་སྦྱངས།  གཞུ་ལ་ཆུ་ཚོད་ཉེར་བརྒྱད་སྦྱངས།  ཆུ་སྲིན་ལ་ཆུ་ཚོད་སུམ་ཅུ་རྩ་དྲུག་སྦྱངས།  བུམ་པ་ལ་ཆུ་ཚོད་སུམ་ཅུ་སྦྱངས།  ཉ་ལ་ཆུ་ཚོད་དགུ་སྦྱོང་བ་ཡིན།  འདིར་བཤད་པའི་རྐང་པའི་ཆུ་ཚོད་རྣམས་ནི།  ཉི་མའི་རྐང་པའི་ཆུ་ཚོད་ནོར་དང་བུ་ལོན་དུ་འགྱུར་བ་ཉིད་ཀྱི་དུས་ཀྱི་ཆུ་ཚོད་ཡིན་པས།  ཡུལ་གྱི་ཆུ་ཚོད་ཡིན་པར་མི་བསམ་མོ།།  འོན་ཀྱང་ལུག་གི་ཁྱིམ་ལ་རྐང་པའི་འཕེལ་འགྲིབ་མ་བཤད་ཅིང་།  གཞན་ཡང་ནོར་བུ་ལོན་གྱི་འཕེལ་འགྲིབ་གྲངས་མི་མཚུངས་པ་དང་།  ཟླ་བ་བཅུ་གཉིས་པོའི་རྟག་པའི་ལོངས་སྤྱོད་འདི་རྣམས་ཕྱོགས་གཅིག་ཏུ་སྡོམས་ཀྱང་ཉི་མའི་ཉིན་ཞག་གི་དཀྱིལ་འཁོར་རྣམ་དག་དུ་མི་ཚང་པས་རྩིས་འདི་ཡང་དགོས་པའི་དབང་གིས་རགས་རྩིས་སུ་མངོན་ནོ།།  
	གསུམ་པ་སྒྲ་གཅན་གྱིས་རྒྱུ་སྐར་ལ་ལོངས་སྤྱོད་པའི་ཚུལ་ནི།  རྒྱུད་ལས།  ཟླ་བ་དག་ལ་མིག་དང་ཉི་མ་བསྲེས་ཏེ་མིག་གིས་རྣམ་བསྒྱུར་ཟླ་བའི་ཞེས་སོགས་ཀྱི་དོན།  ཟླ་དག་ལ་བརྒྱ་ཉི་ཤུ་རྩ་གཉིས་བསྲེ་བ་ལ་རྒྱུ་མཚན་ཡོད་དེ།  རིགས་ལྡན་རྒྱལ་དཀས་རྩིས་གཞི་མཛད་པའི་སྔ་ལོགས་སུ་སྒྲ་གཅན་གྱིས་རྒྱུ་སྐར་གྱི་འཁོར་ལོ་གཅིག་གི་མགོ་བརྩམས་ནས་ཟླ་བ་བརྒྱ་ཉི་ཤུ་རྩ་གཉིས་སོང་བས་དེ་རྩིས་འཕྲོར་བསྲེ་པ་ཡིན་པའི་ཕྱིར་རོ།།  དེ་ལྟ་བུའི་ཟླ་བའི་ཕུང་པོ་དེ་ཉིད།  གཉིས་ཀྱིས་བསྒྱུར་བ་ནི་ཟླ་ཕྱེད་ཀྱི་ཚོགས་སུ་བསིལ་བའི་དོན་ཡིན་ནོ།།  དེ་ལ་ཉའི་རྩིས་བྱེད་པའི་ཚེ་གཅིག་བསྲེ་བ་དང་།  གནམ་སྟོང་གི་རྩིས་བྱེད་པའི་ཚེ་གཉིས་བསྲེ་བ་ནི།  ད་ལྟར་བའི་ཟླ་བ་རེའི་ཡར་ངོའི་ཚིགས་སམ།  མར་ངོའི་ཚིགས་ཀྱི་སྒྲ་གཅན་གྱི་རྩིས་རྟོགས་པར་བྱ་བའི་དོན་ཡིན།  དེ་བགོ་བྱའི་ཕུང་པོར་བཞག་ནས་དེ་ལ་མཁའ་དུས་རྒྱ་མཚོས་བགོད་པ་ནི་ཚེས་ཞག་དྲུག་སྟོང་དགུ་བརྒྱ་རེ་ན།  སྒྲ་གཅན་གྱིས་རྒྱུ་སྐར་གྱི་འཁོར་ལོ་ཚར་རེ་ལོངས་སྤྱོད་པ་ཡིན་ལ།  དེ་ཟླ་ཕྱེད་ཀྱི་ཕུང་པོར་བསྡུས་ན་བཞི་བརྒྱ་དང་དྲུག་ཅུ་འབྱུང་བས་དེས་བགོད་པར་བྱེད་པ་ཡིན་ནོ།།    དེའི་ཐོབ་ནོར་ནི་སྒྲ་གཅན་གྱིས་རྒྱུ་སྐར་གྱི་འཁོར་ལོ་ལ་ལོངས་ཇི་ཙམ་སྤྱད་ཀྱི་གྲངས་ཡིན།  ལྷག་མ་དེ་ཉིད་ལས་རྒྱུ་སྐར་གང་གི་སྟེང་ན་ཡོད་རྟོགས་པར་བྱ་བའི་ཕྱིར་ཉི་ཤུ་རྩ་བདུན་གྱིས་བསྒྱུར་ཏེ།  གོང་གི་བགོད་བྱེད་ཀྱིས་བགོས་པས་ཐོབ་པ་ནི་རྒྱུ་སྐར་གྱི་གནས་སུ་བཞག  ལྷག་མ་ཆུ་ཚོད་ཀྱི་དོན་དུ་དྲུག་ཅུས་བསྒྱུར་ཏེ་བགོས་པས་ཐོབ་པ་ཆུ་ཚོད།  དེ་བཞིན་དུ་ཆུ་སྲང་ལ་སོགས་པ་རྣམས་ཀྱང་ཤེས་པར་བྱའོ། །འདི་ནི་སྒྲ་གཅན་གདོང་གི་བུལ་བ་ཞེས་བྱ་བ་ནམ་གྲུ་ནས་ལུགས་ཟློག་དུ་ལོངས་སྤྱད་པའི་ལོངས་སྤྱོད་ཡིན།  འདིས་རྒྱུ་སྐར་གྱི་འཁོར་ལ་སྦྱངས་པའི་ལྷག་མ་ནི།  ཐ་སྐར་ནས་ལུགས་འབྱུང་དུ་བརྩམས་པའི་ལོངས་སྤྱོད་རྒྱུ་རྣམས་རི་མོར་འཆར་བ་ཡིན།  དེ་ལ་འཁོར་ལོ་ཕྱེད་བསྲེས་པས་དུས་མེའི་ལོངས་སྤྱོད་འབྱུང་བའི་རྒྱུ་མཚན་ནི།  སྒྲ་གཅན་གྱིས་རྒྱུ་སྐར་གྱི་འཁོར་ལོ་ཕྱེད་ནོན་པས་གདོང་ནས་བརྩམས་ཏེ་འཁོར་ལོའི་ཕྱེད་ན་དུས་མེ་ཡོད་པ་དེ་རྟོགས་པའི་ཆེད་ཡོད་པའི་ཕྱིར།  ཡང་དུས་མེའི་བུལ་བ་བྱེད་པར་སྤྲོ་ན།  སྔར་གྱི་གདོང་གི་བུལ་བའི་སྟེང་དུ་འཁོར་ལོ་ཕྱེད་བསྲེས་པས་འབྱུང་ངོ་།།  སྒྲ་གཅན་གྱི་གདོང་འཇུག་འདི་ལ་ནི་དལ་མྱུར་གྱི་རྐང་རྩིས་བྱེད་རྒྱུ་མེད་པའི་ཕྱིར།  དུས་ཐམས་ཅད་དུ་རྟག་ལོངས་ཁོ་ན་ལོངས་སྤྱོད་པར་ཤེས་པར་བྱའོ།།  ཁ་ཅིག་ཚུལ་འདི་ལ་བརྟེན་ནས་སྒྲ་གཅན་ལ་ལྷོ་བགྲོད་བྱང་བགྲོད་མེད་ཞེས་པ་ནི་མི་འཐད་དེ། ཉི་མ་ལྷོ་བགྲོད་དང་བྱང་བགྲོད་མཐར་ཐུག་པའི་ཚེ་སྒྲ་གཅན་གྱིས་སྒྲིབ་པར་མངོན་སུམ་དུ་མཐོང་བའི་ཕྱིར།  
	བཞི་པ་གཟའ་ལྔའི་ལོངས་སྤྱོད་བཤད་པ་ལ།  སོ་སོའི་གསལ་ཞག་བཤད།  སོ་སོའི་ལོངས་སྤྱོད་བཤད།  ཀུན་གྱི་འགྲོས་བཞི་བྱེད་ཚུལ་བཤད་པ་དང་གསུམ་ལས།  དང་པོ་ནི།  རྒྱུད་ལས།  ཟླ་བ་སུམ་བཅུས་[ཅུས]བསྒྱུར་བ་ཉིན་ཞག་སོ་སོ་དག་དང་བཅས་པ་ལས་ནི་རི་མཁའ་རིས་ཐོབ་པ་ཞེས་སོགས་ཀྱི་དོན།  ཟླ་བ་དག་པ་མཁའ་མེས་བསྒྱུར་བ་ལ་རྒྱུ་མཚན་ཡོད་དེ།  ཚེས་ཟླ་རྣམས་ཚེས་ཞག་གི་ཕུང་པོར་གཏོང་བའི་ཆེད་ཡོད་པའི་ཕྱིར།  དེ་ལ་སོ་སོའི་ཉིན་ཞག་བསྲེས་པས།  རྒྱལ་དཀས་རྩིས་གཞི་མཛད་པ་ནས་གང་རྩི་བའི་ཚེས་དེ་ཕན་གྱི་ཚེས་ཞག་གི་ཕུང་པོ་ཡིན།  གོང་དུ་ཚེས་ཞག་གི་དཀྱིལ་འཁོར་ལས་ཉིན་ཞག་གི་དཀྱིལ་འཁོར་བསྒྲུབ་པའི་རིགས་པ་བཞིན།  འདིར་ཡང་ཚེས་ཀྱི་ཕུང་པོ་ཉིན་ཞག་གི་ཕུང་པོར་བསྡུ་བའི་ཕྱིར་ཚེས་ཞག་གི་ཕུང་པོ་གནས་གཉིས་སུ་བཞག་པའི་འོག་མ་ལ་གཉིས་བསྲེས་ནས་བདུན་གྱིས་བགོས་པའི་ལྷག་མ་དང་།  ཚེས་དེའི་རེས་གཟའ་གཉིས་མཐུན་མི་མཐུན་བལྟས་ལ།  མི་མཐུན་ན་གཅིག་གམ་གཉིས་གང་རུང་ལྟ་བུ་སྣོན་འབྲིད་བྱས་ནས་མཐུན་པར་བྱས་ལ།  གང་སྣོན་འབྲིད་བྱེད་པའི་གྲངས་དེ་ཉིད་གནས་སྟེང་མ་ལ་སྣོན་འབྲིད་བྱེད་པ་ཡིན་ནོ།།

	གཉིས་པ་ལྷག་པའི་[པ]ལ། མྱུར་རྩིས་ཀྱི་ཡན་ལག་རྐང་འཛིན་ལོངས་སྤྱོད་ངོས་བཟུང་བ་དང་།  དལ་བར་ངོས་བཟུང་སྟེ་དལ་དག་དུ་བསྒྲུབ་པ་གཉིས།  དང་པོ་ནི།  སྤྱིའི་གསལ་ཞག་ལས་ལྷག་པའི་ཐུན་མོང་མིན་པའི་གསལ་ཞག་དུ་བསྒྲུབ་པའི་དོན་དུ་བརྒྱས་བསྒྱུར་བས་ཞག་རྣམས་བརྒྱ་ཆའི་ཕུང་པོར་བསིལ་ཏེ་དེ་ལ་བདུན་སྟོང་བརྒྱ་ཉི་ཤུ་རྩ་གསུམ་གྱིས་དམན་པ་ལ་རྒྱུ་མཚན་ཡོད་དེ།  རྒྱལ་དཀས་རྩིས་གཞི་མཛད་པའི་ཚེ།  ཞག་གི་བརྒྱ་ཆའི་གྲངས་བདུན་སྟོང་བརྒྱ་ཉེར་གསུམ་བྱུང་ན།  ལྷག་པའི་མྱུར་རྐང་འགྲོས་བཞིའི་དཀྱིལ་འཁོར་རྫོགས་པར་འགྱུར་བས།  དེ་མ་འོངས་པའི་ལོངས་སྤྱོད་ཀྱི་སྟེང་ནས་ལྷག་འགྱུར་དུ་འདོར་བའི་ཕྱིར་ཡིན་ནོ།།  དེ་ལ་འདིར་རི་བུག་རི་ཀླུས་བགོད་པ་ལ་རྒྱུ་མཚན་ཡོད་དེ།  ཉིན་ཞག་གི་བརྒྱ་ཆའི་གྲངས་བརྒྱད་སྟོང་བདུན་བརྒྱ་དགུ་བཅུ་རྩ་བདུན་རེ་ན་ལྷག་པས་མྱུར་རྐང་འགྲོས་བཞི་ཚར་གཅིག་རྫོགས་པས་དེའི་དཀྱིལ་འཁོར་གྱིས་བགོད་པའི་ཕྱིར།  	འདིའི་དོན་ནི།  ཉིན་ཞག་བརྒྱད་བཅུ་རྩ་བདུན།  ཆུ་ཚོད་ལྔ་བཅུ་རྩ་བརྒྱད།  ཆུ་སྲང་བཅུ་གཉིས་རྣམས་མྱུར་རྐང་འགྲོས་བཞི་རྫོགས་པའི་དཀྱིལ་འཁོར་ཡིན་པ་ལས།  དེ་ཐམས་ཅད་གནས་གཅིག་ཏུ་བསྡུ་བའི་ཕྱིར་བརྒྱས་བསྒྱུར་ཏེ་དྲིལ་བས་རི་བུག་རི་ཀླུའི་གྲངས་འབྱུང་བ་ཡིན།  དེ་ལྟར་དཀྱིལ་འཁོར་གྱིས་བགོས་པའི་ཐོབ་ནོར་ནི་ལྷག་པས་མྱུར་རྐང་འགྲོས་བཞི་ཚར་ཇི་ཙམ་སོང་གི་གྲངས་ཡིན་ཅིང།  ལྷག་མ་སྐར་མ་ལ་སོགས་ཀྱི་དོན་དུ་ཉི་ཤུ་རྩ་བདུན་ལ་སོགས་པས་བསྒྱུར་བགོད་བྱས་པའི་འབྲས་བུ་ནི།  མྱུར་རྐང་འཛིན་པའི་རྐང་འཛིན་ལོངས་སྤྱོད་བུ་ལོན་དང་བཅས་པ་ཡིན་ནོ།།  		
	འདིར་རྗེ་བཙུན་རྒ་ལོའི་སྔ་རོལ་དུ་བྱོན་པའི་བོད་ཀྱི་དུས་འཁོར་བ་འགའ་ཞིག  རི་བུག་རི་ཀླུའི་གྲངས་ཉིད་རྒྱུ་སྐར་འཁོར་བའི་དཀྱིལ་འཁོར་གྱི་ཞག་གྲངས་ཡིན་པར་འདོད།  མི་འཐད་དེ།  རི་བུག་རི་ཀླུ་ནི་དཀྱིལ་འཁོར་གྱི་བརྒྱ་ཆའི་ཕུང་པོ་ཡིན་པའི་ཕྱིར་དང་།  དཀྱིལ་འཁོར་བརྒྱ་ཆའི་ཕུང་པོ་ཡིན་པ་བཞིན།  བགོ་བྱ་བགོད་བྱེད་ཤེད་མཚུངས་པའི་ཕྱིར།  གསལ་ཞག་ཀྱང་བརྒྱས་བསྒྱུར་བ་ཡིན།  རྗེ་བཙུན་པ་ཉིད་ཀྱིས་ཀྱང་རྐང་པའི་དཀྱིལ་འཁོར་དང་།  རྒྱུ་སྐར་འཁོར་བའི་དཀྱིལ་འཁོར་གྱི་དབྱེ་བ་མ་མཛད་པར།  ཉིན་ཞག་བརྒྱད་བཅུ་རྩ་བདུན་ལ་སོགས་པ་ཉིད་རྒྱུ་སྐར་འཁོར་བའི་དཀྱིལ་འཁོར་དུ་བཞེད་མོད་དེ་ཡང་མི་འཐད་དེ།  ཞི་གཟའ་གཉིས་ཀྱི་རྒྱུ་སྐར་འཁོར་བའི་དཀྱིལ་འཁོར་ནི་ཉི་མའི་ཉིན་ཞག་གི་དཀྱིལ་འཁོར་དང་མཚུངས་པའི་ཕྱིར་ཏེ།  པ་སངས་ཀྱི་ཡང་བགྲོད་པར་འགྱུར་ཏེ་ཟླ་སྐྱེས་ཀྱི་ཡང་བགྲོད་པའོ།།  ཞེས་དཀྱིལ་འཁོར་གྱི་ཕྱེད་ཀྱི་ཚད་བཤད་ནས་དེ་གཉིས་ཀྱིས་བསྒྱུར་བ་ནི་དཀྱིལ་འཁོར་རངས་པའི་ཚད་ཡིན་ནོ།།  གཞན་ཡང་ལྷག་པའི་དལ་བ་བར་པས་ཉིན་རེ་བཞིན་ཆུ་ཚོད་བཅོ་བརྒྱད་ལ་སོགས་པ་སྤྱོད་པར་ཐལ།  ཞག་བརྒྱད་ཅུ་རྩ་བདུན་ལ་སོགས་པ་རྒྱུ་སྐར་འཁོར་པའི་དཀྱིལ་འཁོར་ཡིན་པའི་ཕྱིར།  འདོད་ན།  དལ་བ་བར་པ་ཉི་མ་བར་པ་དང་མཚུངས་པར་བཤད་པས་གསལ་ལོ།།
	གཉིས་པ་ནི་ཉི་མ་བར་པ་ཉིད་ཞི་གཟའ་གཉིས་ཀྱི་ཡང་དལ་བ་བར་པ་ཡིན་པས།  ཉི་བར་གནས་གཉིས་སུ་བཞག་པའི་ཕྱོགས་གཅིག་ལ།  རྒྱུ་སྐར་བཅུ་དྲུག་དང་།  ཆུ་ཚོད་སུམ་ཅུ་སྦྱོང་བ་ལ་རྒྱུ་མཚན་ཡོད་དེ།  ལྷག་པ་ནི་སྡིག་པའི་ཁྱིམ་ལྷ་མཚམས་ཀྱི་བཞི་གསུམ་འདས་པའི་མཚམས་སུ་སྐྱེས་ནས་རང་མ་སྐྱེས་གོང་གི་རྒྱུ་སྐར་རྣམས་སྦྱོང་བ་ཡིན་པའི་ཕྱིར།  མ་འདངས་ན་འཁོར་ལོ་སྣོན་པ་སོགས་གོང་དང་འདྲ་བ་ལས་གཟའ་སོ་སོའི་རྐང་པ་མི་འདྲ་བ་ནི་གོང་དུ་བཤད་ཟིན། དེས་ན་དལ་བ་དག་པར་གྲུབ་པོ།།
	གསུམ་{པ}ཕུར་བུ་ནི།  སྤྱིའི་གསལ་ཞག་ལ་ཉིས་སྟོང་དྲུག་བརྒྱ་སྦྱོང་བ་ལ་རྒྱུ་མཚན་ཡོད་དེ།  རྒྱལ་དཀའ་རྩིས་གཞི་མཛད་པའི་ཚེ།  ཞག་ཉིས་སྟོང་དྲུག་བརྒྱ་བྱུང་བ་ན།  ཕུར་བུ་རྒྱུ་སྐར་གྱི་འཁོར་ལོ་རྫོགས་པས།  དེ་མ་འོངས་པའི་ལོངས་སྤྱོད་ཀྱི་སྟེང་ནས་ལྷག་འགྱུར་དུ་འདོར་བ་ཡིན་པའི་ཕྱིར།  དེ་ལ་ཕུར་བུའི་རྒྱུ་སྐར་འཁོར་བའི་དཀྱིལ་འཁོར་ཉིན་ཞག་སོ་མེ་རྒྱ་མཚོས་བགོད་པ་ཡིན།  དེ་ལྟར་ཕུར་བུའི་དལ་བ་བར་པ་གྲུབ་ནས།  དེ་གནས་གཉིས་སུ་བཞག་པའི་ཕྱོགས་གཅིག་སྐྱེས་ཁྱིམ་རྒྱུ་སྐར་བཅུ་གཉིས་སྦྱོང་བ་ལ་རྒྱུ་མཚནཡོད་དེ།  ཕུར་བུ་ནི་བུ་མོའི་ཁྱིམ་གྱི་མེ་བཞིའི་ཐོག་མར་སྐྱེས་པས་རང་མ་སྐྱེས་གོང་གི་སྐྱེས་ཁྱིམ་སྦྱོང་བའི་ཕྱིར།  རྐང་རྩིས་བྱ་ཚུལ་གོང་གི་རིགས་པས་བསྒྲེས་ཏེ་ཤེས་པར་བྱས་ལ་དལ་བ་དག་པར་བསྒྲུབ་པའོ།།
	བཞི་པ་པ་སངས་ནི།  གཞན་འདྲ་བ་ལ་རང་གི་ཐུན་མོངས་[མོང]མ་ཡིན་པའི་གསལ་ཞག་དུ་བསྒྲུབ་པའི་ཕྱིར།  སྤྱིའི་གསལ་ཞག་བཅུས་བསྒྱུར་བ་ལ་རྒྱུ་མཚན་ཡོད་དེ།  བགོད་བྱེད་ཀྱི་དཀྱིལ་འཁོར་དང་སྟོབས་མཚུངས་པའི་ཕྱིར་བཅུ་ཆའི་ཕུང་པོར་བསིལ་བའི་དོན་དུ་ཡིན་ནོ།།  དེ་ལ་བརྒྱད་བཅུ་རྩ་བཞིས་སྦྱོང་བ་ནི།  ཉིན་ཞག་གི་བཅུ་ཆ་བརྒྱད་ཅུ་རྩ་བཞི་ལྷག་འགྱུར་དུ་འདོར་བ་ཡིན་ནོ།།  དེ་ལ་དཀྱིལ་འཁོར་གྱི་བཅུ་ཆའི་ཕུང་པོ་ཉིས་སྟོང་ཉིས་བརྒྱ་བཞི་བཅུ་རྩ་བདུན་གྱིས་བགོད་པ་ལ་སོགས་པས་མྱུར་བའི་རྐང་འཛིན་ལོངས་སྤྱོད་དུ་བསྒྲུབས།  ཉི་མ་བར་པ་ཉིད་འདི་ཡི་ཡང་དལ་བ་བར་པ་ཡིན་པས།  གནས་གཉིས་སུ་བཞག་པའི་ཕྱོགས་གཅིག་ལ་རྒྱུ་སྐར་དྲུག་སྦྱོང་བ་ལ་རྒྱུ་མཚན་ཡོད་དེ།  པ་སངས་ནི་འཁྲིག་པའི་ཁྱིམ་ནམ་སོའི་[ནབས་སོ]ཐོག་མར་སྐྱེས་པས་རང་མ་སྐྱེས་གོང་གི་སྐྱེས་ཁྱིམ་སྦྱོང་བ་ཡིན་པའི་ཕྱིར་རོ།།  ལྷག་མ་དལ་བ་དག་པར་བསྒྲུབ་ཚུལ་ནི་གོང་དང་འདྲའོ།།  
	ལྔ་པ་སྤེན་པ་ནི།  སྤྱིའི་གསལ་ཞག་ལས།  རང་གི་ཐུན་མོང་མ་ཡིན་པའི་གསལ་ཞག་དུ་བསྒྲུབ་པའི་ཕྱིར་སྤྱིའི་གསལ་ཞག་ལ་བཞི་སྟོང་བརྒྱད་བརྒྱ་ཉི་ཤུས་སྦྱོང་བ་ལ་རྒྱུ་མཚན་ཡོད་དེ།  ལྷག་འགྱུར་འདོར་བའི་ཆེད་ཡོད་པའི་ཕྱིར།  དེ་ལ་རང་གི་རྒྱུ་སྐར་འཁོར་བའི་དཀྱིལ་འཁོར་ཉིན་ཞག་ཁྲི་བདུན་བརྒྱ་དྲུག་བཅུ་རྩ་དྲུག་གིས་བགོས་པ་ལ་སོགས་པས།  དལ་བ་བར་པར་འགྲུབ་ཅིང་།  དེ་གནས་གཉིས་སུ་བཞག་པའི་ཕྱོགས་གཅིག་ལ།  རྒྱུ་སྐར་བཅོ་བརྒྱད་སྦྱོང་བ་ལ་རྒྱུ་མཚན་ཡོད་དེ།  སྤེན་པ་ནི་གཞུའི་ཁྱིམ་སྣྲུབས་ཀྱི་ཐོག་མར་སྐྱེས་པས་སྐྱེས་ཁྱིམ་སྤྱོད་བའི་ཆེད་ཡོད་པའི་ཕྱིར།  ལྷག་མ་དལ་བ་དག་པར་བསྒྲུབ་ཚུལ་ནི་གོང་གི་རིགས་པས་ཤེས་སོ།།  
	གཉིས་པ་མྱུར་བ་དག་པར་བསྒྲུབ་ཚུལ་ལ་གཉིས་ལས།  དྲག་གཟའ་གསུམ་ལ་ནི་རང་རང་གི་དལ་བ་དག་པ་གནས་གཉིས་ཀྱི་གཅིག་གིས་ཉི་མ་བར་པ་ལ་སྦྱང་།  ཞི་གཟའ་གཉིས་ལ་རང་རང་གི་དལ་བ་དག་པ་གནས་གཉིས་སུ་བཞག་པའི་ཕྱོགས་གཅིག་ལ་ཉི་མ་དག་པས་སྦྱངས་པ་ནི།  རང་རང་གི་མྱུར་རྐང་འཛིན་པའི་རྐང་འཛིན་ལོངས་སྤྱོད་རྣམ་པར་དག་པ་ཡིན།  འཁོར་ཕྱེད་མ་དོར་ན་རིམ་པ་ལ་ཡོད་ཅིང་།  དོར་ན་རིམ་མིན་ལ་ཡོད་པ་ལས།  རིམ་པའི་རྐང་པ་བཅུ་གསུམ་པ་ཡན་ལ་རྐང་འཛིན་རྒྱུ་སྐར་རེ་རེ་ལོངས་པ་ན་མྱུར་རྐང་རེ་རེ་འཕོ་བ་ཡིན་ཞིང་།  དེའི་དོན་གྱིས་བགོད་བྱེད་ཀྱང་དྲུག་ཅུས་བྱེད་པ་ཡིན་ནོ།།  རྐང་པ་བཅུ་བཞི་པ་ལ་རྐང་འཛིན་རྒྱུ་སྐར་ཕྱེད་ན་མྱུར་རྐང་རྫོགས་པས།  དེའི་རྒྱུ་མཚན་གྱིས་བགོད་བྱེད་ཀྱང་སུམ་ཅུས་བྱེད་པ་ཡིན་ནོ།།  རིམ་མིན་གྱི་རྐང་པ་དང་པོ་ལ་ཡང་རྐང་འཛིན་ནི་རྒྱུ་སྐར་ཕྱེད་ཡིན་པས་བགོད་བྱེད་ཀྱང་སུམ་ཅུས་བྱེད་པ་མིན་པ་ལ།  རྐང་པ་ཕྱི་མ་རྣམས་རྒྱུ་སྐར་ཕྱེད་ནུར་གྱི་རྐང་རྩིས་འདི་བྱ་དཀའ་བས།  རྩིས་འཇུག་བདེ་བའི་དོན་དུ་རིམ་མིན་གྱི་ཐོག་མར་སླེབ་མ་ཐག་རྐང་འཛིན་ཆུ་ཚོད་སུམ་ཅུ་སླ་ཐབས་སུ་བྱིན་ཏེ།  དེ་ནས་རང་རང་གི་རྟག་ལོངས་རྣམས་ལ་རྐང་པས་བསྒྱུར་ཏེ་དྲུག་ཅུས་བགོས་པའི་འབྲས་བུ་ནི།  རྐང་པའི་ལོངས་སྤྱོད་རྣམ་པར་དག་པར་འགྱུར་བས་རང་གི་དལ་བ་དག་པའི་སྟེང་དུ་སྔ་རྐང་དུ་འབྲིད་པར་འགྱུར་བ་ཡིན་ནོ།།  
	དེ་ལ་ཡང་འཁོར་ཕྱེད་ལོངས་ལ་ཆུ་སྲང་ལྟ་བུའི་སྣོན་པ་ཅུང་ཟད་དགོས་པ་ལ་དེའི་ཕྱི་ཉིན་འཁོར་ཕྱེད་དོར་བའི་ལྷག་མ་ཆུ་ཚོད་ལ་སོགས་པར་ལོངས་པའི་ཚེ།  སྔ་ཉིན་གྱི་འཁོར་ཕྱེད་ལོངས་པར་སྣོན་དགོས་ཀྱི་ཆུ་སྲང་ལྟ་བུ་དེ་གུད་དུ་ཕྱུངས་ནས་རིམ་པའི་ཕྱི་རྐང་ཐ་མས་བསྒྱུར་ཏེ་སུམ་ཅུས་བགོད་པ་ཡིན།  ལྷག་མ་ནི་རིམ་མིན་གྱི་སྔ་རྐང་དང་པོས་བསྒྱུར་ནས་དྲུག་ཅུས་བགོད་པ་ཡིན།  འདི་ནི་བསྒྱུར་བྱེད་ལ་ཁྱད་པར་མེད་ཀྱང་།  བགོད་བྱེད་ལ་ཁྱད་པར་ཡོད་པས་འབྲས་བུ་སོ་སོར་རྟོགས་པའི་ཆེད་དུ་བཀོད་ལ་ཞི་གཟའ་གཉིས་ཀྱི་སྐབས་སུའང་འདིའི་གནད་ཤེས་པར་བྱའོ།།  རྐང་པ་སྡོམ་ཚུལ་ནི་སྔར་བཤད་པ་རྣམས་དང་རྒྱུན་སྡོམས་པའི་སྒོ་ནས་འདྲ།  རྐང་གཟུང་སྔུན་མས་ལྷག་མ་བསྒྱུར་ཏེ།  རིམ་པའི་རྐང་པ་ཐ་མ་ལ་སུམ་བཅུས་བགོད་ཅིང་།  རིམ་མིན་གྱི་རྐང་པ་དང་པོ་ལ་སུམ་ཅུས་བགོད་པའམ།  ཡང་ན་སླ་ཐབས་སུ་རྐང་འཛིན་ནི་སུམ་ཅུ་བསྣན་ནས།  རྐང་པ་གཞན་རྣམས་དང་མཚུངས་པར་དྲུག་ཅུས་བགོས་པའི་འབྲས་བུ་ནི།  རང་རང་གི་དལ་བ་དག་པ་ལ།  རིམ་པ་ལ་ཡོད་པའི་ཚེ་ནོར་དང་།  རིམ་མིན་ལ་ཡོད་པའི་ཚེ་བུ་ལོན་དུ་སྦྱངས་པས་མྱུར་བ་དག་པར་འགྱུར་བ་ཡིན་ནོ།།
	གཉིས་པ་ཞི་གཟའ་གཉིས་ཀྱི་ནི་གཞན་སྔར་དང་འདྲ་པ་ལས།  རང་རང་གི་མྱུར་རྐང་འཛིན་པའི་རྟག་པའི་ལོངས་སྤྱོད་བུ་ལོན་དང་བཅས་པ་སྔར་བསྒྲུབས་པ་དེ་ཉི་མ་དག་པས་སྦྱངས་པའི་ལྷག་མ་ནི་རྐང་འཛིན་ལོངས་སྤྱོད་རྣམ་པར་དག་པ་ཡིན་པས་དེས་རྐང་པ་འཛིན་པ་དང་།  སྡོམ་པ་དང་།  གཟུང་བ་དང་།  སྡོམས་པ་རང་གི་དལ་བ་དག་པའི་སྟེང་དུ་སྦྱིན་དོར་བྱེད་པ་ནི་གོང་དང་མཚུངས་ཤིང་།  ཁྱད་པར་ལྷག་པའི་རིམ་པའི་རྐང་པ་དགུ་པ་ལ་རྐང་གཟུང་སྔུན་མ་ཡོད་པའི་ཚེ་རྐང་པ་སྟོང་པ་ཡིན་པས།  བསྒྱུར་[སྒྱུར]བྱེད་སྟོངས་ན་བསྒྱུར་བྱ་དབྱི་ཞེས་གསུངས་པ་ལྟར།  རྐང་པ་དགུ་པ་མ་འཕོས་ཀྱི་བར་དུ་སྔར་གྱི་རྒྱུན་སྡོམས་པའི་རྐང་པའི་ལོངས་སྤྱོད་མ་རྟོགས[གཏོགས་]།  རང་གི་ངོས་སྐལ་གྱི་རྐང་པའི་ལོངས་སྤྱོད་སྣོན་འབྲིད་བྱར་མེད་པས།  དལ་བ་དག་པ་ཉིད་ལ་གནས་པ་ཡིན།  དེ་བཞིན་དུ་སྤེན་པའི་རིམ་པའི་རྐང་པ་བརྒྱད་པ་ལ་ཡང་།  རྐང་པ་དེ་མ་འཕོས་ཀྱི་བར་དུ་བསྒྱུར་བྱ་དེ་དབྱི་བ་ཡིན་ནོ།།  འདི་དག་གི་སྐབས་སུ་རྒྱ་བལ་གྱི་མཁས་པ་འགའ་ཞིག་ན་རེ།  ཞི་གཟའ་གཉིས་ཀྱི་མྱུར་བ་དག་པ་བསྒྲུབས་པའི་སྐབས་སུ། ཉི་དག་གནས་གཉིས་སུ་བཀོད་པའི་གཅིག་གིས་རང་གི་རྐང་འཛིན་ལོངས་སྤྱོད་ལ་སྦྱངས་ཏེ།  རྐང་རྩིས་བྱས་པའི་འབྲས་བུ་གཅིག་ཤོས་ལ་སྦྱིན་དོར་བྱས་པས་རྣམ་པར་དག་གི་རང་གི་དལ་བ་དག་པ་ལ་དོན་མེད་དོ་ཞེས་ཟེར་དེ་ནི་མི་འཐད་དེ།  མྱུར་རྩིས་ནི་རང་གི་དལ་བ་དག་པའི་སྟེང་དུ་འཕེལ་འགྲིབ་བྱེད་པ་ལས་བཤད་པས་གཞུང་གི་དགོངས་པ་དང་འགལ་བར་འགྱུར་བའི་ཕྱིར་རོ།།  ཡང་པཎ་ཆེན་ཤཱཀྱ་ཤྲཱི་དང་།  རྗེ་བཙུན་རྒ་ལོ་ལ་སོགས་པ་ན་རེ།  ཞི་གཟའི་དལ་དག་གནས་སུ་བཀོད་པའི་གཅིག་གིས་རང་གི་རྐང་འཛིན་ནི་ལོངས་སྤྱོད་ལ་སྦྱངས་པའི་རྐང་རྩིས་བྱས་པའི་འབྲས་བུ་དེ།  གཅིག་ཤོས་ལ་སྦྱིན་དོར་བྱས་པས་རྣམ་པར་དག་གི  ཉི་མ་དག་པས་རང་གི་རྐང་འཛིན་ལ་སྦྱོང་བ་ནི་དོན་མ་ཡིན་ནོ་ཞེས་ཟེར།  དེ་ཡང་མི་འཐད་དེ།  གཟའ་ལྔའི་འགྲོས་བཞི་བརྩོམ་པ་ནི།  ཉི་མ་ལ་འཆར་ནུབ་བྱེད་པ་ལས་ཡིན།  དེའི་དོན་དུ་ཉི་མ་དག་པས་ཞི་གཟའ་གཉིས་ཀྱི་རང་གི་རྐང་འཛིན་ལ་སྦྱངས་པའི་ལྷག་མ་ནི་རྐང་འཛིན་ལོངས་སྤྱོད་རྣམ་པར་དག་པ་ཡིན་པས།  དེ་ལ་བརྟེན་ནས་རྐང་རྩིས་བྱེད་པ་ནི་རྒྱུད་འགྲེལ་གྱི་དགོངས་པ་ཡིན་པའི་ཕྱིར་རོ།།     
	ཡང་ཁ་ཅིག  ཞི་གཟའ་གཉིས་ཀྱི་སྐྱེས་ཁྱིམ་ཉི་དག་ལ་སྦྱོང་བར་འདོད།  དེ་ནི་མི་འཐད་དེ།  ཉི་དག་དེ་ཞི་གཟའ་གཉིས་ཀྱི་དལ་བ་བར་པ་མ་ཡིན་པའི་ཕྱིར།  ཁྱབ་སྟེ།  སྐྱེས་ཁྱིམ་ནི་རང་གི་དལ་བ་བར་པ་ལ་སྦྱོང་བའི་ཕྱིར། དཔེར་ན་ཉི་མའི་བཞིན་ནོ།།  ཡང་ཁ་ཅིག  དྲག་གཟའ་གསུམ་གྱི་མྱུར་རྐང་འཛིན་པའི་ལོངས་སྤྱོད་བསྒྲུབ་པ་ལ་ཉི་མ་དག་པས་སྦྱོང་དགོས་སོ་ཞེས་ཟེར།  དེ་མི་འཐད་དེ།  དྲག་གཟའ་གསུམ་གྱི་མྱུར་རྐང་འཛིན་པའི་ལོངས་སྤྱོད་བུ་ལོན་དང་བཅས་པ་ནི་ཉི་བར་ཡིན་ལ།  དེ་ལ་དྲག་གཟའ་རང་གི་དལ་བ་དག་པས་སྦྱངས་པས་རྐང་འཛིན་ལོངས་སྤྱོད་རྣམ་དག་དུ་འགྱུར་བའི་ཕྱིར་ཏེ།  འགྲེལ་པར།  གཟའ་མཐོན་པོའི་ལོངས་སྤྱོད་ཀྱིས་དམའ་བའི་ལོངས་སྤྱོད་ལ་སྦྱང་ངོ་ཞེས་བཤད་པ་ནི་གང་ཞིག  དྲག་གཟའ་རྣམས་ནི་ཉི་མ་བས་མཐོ་ལ། ཞི་གཟའ་གཉིས་ནི་ཉི་མ་ལས་དམའ་བའི་ཕྱིར་རོ།།  
	ཡང་གཟའ་ལྔའི་མྱུར་རྩིས་ཀྱི་སྐབས་སུ།  རྐང་པའི་ལོངས་སྤྱོད་ཀྱིས་དལ་བ་དག་པ་ལ་སྦྱོང་དགོས་པའི་ཚེ།  མ་འདངས་ན་ཟློག་སྟེ།  དལ་བ་དག་པས་རྐང་བའི་ལོངས་སྤྱོད་ལ་སྦྱོང་དགོས་པ་ཡིན།  ཡང་ན་འཁོར་ལོ་བསྣན་ཏེ་རྐང་པའི་ལོངས་སྤྱོད་ཉིད་ཀྱིས་སྦྱངས་པས་ལུགས་ཟློག་གི་རི་མོ་འཆར་ཏེ།  འདི་གཉིས་གནད་གཅིག་ལ།  འདིའི་སྐབས་སུ་བླུན་པོས་གཟའ་ཐང་ལ་བབས་པ་ཞེས་པའི་ཐ་སྙད་འཇོག་ཅིང་དོན་ལ་གཟའ་ཕྱིར་ཟློག་གི་རི་མོ་ཤར་བ་ཡིན་པས། མན་ངག་འདི་ལ་བསྟེན་ཏེ་མ་ནོར་བར་མིག་སྐར་དང་བསྟུན་ཏེ་ཤེས་པར་བྱའོ།།  སྔར་འདི་མ་ཤེས་པས་རྩིས་པ་མང་པོ་ལ་འཁྲུལ་པ་སྦྱིན།  དེང་ཕྱིན་ཆད་ནས་ནི་མན་ངག་འདིས་འཁྲུལ་པའི་ས་བོན་རྩད་ནས་འབྱིན་པར་བྱེད་དོ།།
 
གསུམ་པ་ནི།  གཟའ་ལྔ་སོ་སོའི་མྱུར་རྐང་གི་རིམ་པའི་སྔ་རྐང་ལ་ཡོད་པའི་ཚེ་མྱུར་འགྲོས་ཁ་ཤར་བལྟ།  ཕྱི་རྐང་གི་ཚེ་དལ་འགྲོས་ཁ་ལྷོར་བལྟ།  རིམ་མིན་གྱི་སྔ་རྐང་ལ་ཡོད་པའི་ཚེ་འཁྱོག་འགྲོས་ཁ་ནུབ་བལྟ།  ཕྱི་རྐང་གི་ཚེ་འཇུག་འགྲོས་ཁ་བྱང་བལྟ་ཡིན་ནོ།།  རྩིས་ཀྱི་གྲུབ་པའི་མཐའ་བཤད་པའི་བསྟན་བཅོས་མཁས་པ་རྣམས་དགའ་བར་བྱེད་པ་ལས་ལེའུ་སྟེ་ལྔ་པའོ།། །།

ལེའུ་དྲུག་པ།
 
 
ལེའུ་དྲུག་པ་ལ་སྡོམ་ཚིག་དང་དེའི་དོན་བཤད་པ་གཉིས།  
དང་པོ་ནི།  དུས་བཞིའི་མཐའ་དང་དེར་རྗེས་སུ།།
གཟའ་རྣམས་སྡུད་དང་སྐྱེ་བའི་ཚུལ།།
སྡོམས་སུ་ཡང་དག་བསྡུས་པའོ།།
ཞེས་པའོ།།
གཉིས་པ་ལ་དུས་བཞིའི་ལོ་གྲངས་ངོས་གཟུང་།  དེའི་མཐའ་གཟའ་རྣམས་སྟོང་པ་ལ་འཇུག་ཚུལ་བཤད།  སླར་ཡང་སྐྱེས་ཏེ་ལོངས་སྤྱོད་པའི་ཚུལ་དང་གསུམ།  དང་པོ་ནི།  སློབ་དཔོན་དཔའ་བོས།  
སངས་རྒྱས་ཀུན་གྱི་གདུལ་དཀའ་བ།།
སྙིགས་མ་ལྔ་ཡི་རྩོད་དུས་འདིར།།
བརྩོན་འགྲུས་དྲག་པོས་སངས་རྒྱས་པ།།
ཤཱཀྱ་ཐུབ་ལ་ཕྱག་འཚལ་ལོ།།
ཞེས་གསུངས་པ་ལྟར།  བསྐལ་པ་བཟང་པོ་འདི་ལ་སངས་རྒྱས་འཁོར་བ་འཇིག་གི་དུས་རྫོགས་ལྡན།  གསེར་ཐུབ་གྱི་དུས་གསུམ་ལྡན།  འོད་སྲུངས་ཀྱི་དུས་གཉིས་ལྡན།  ཤཱཀྱ་ཐུབ་པའི་དུས་རྩོད་ལྡན་དུ་བཤད་པ་དང་།  དུས་ཀྱི་འཁོར་ལོའི་རྒྱུད་ཀྱི་འཇིག་རྟེན་ཁམས་ལེར།  ལྷུན་པོའི་རྒྱབ་ཀྱི་ཕྱོགས་རྣམས་སུ་ནི་ས་གཞི་དག་ལ་ལྷ་མིན་རྣམས་ཀྱིས་རྒྱལ་བར་དཀའ་བ་འཁོར།།  ཞེས་སོགས་ཀྱི་སྐབས་སུ།  དྲག་པོ་འཁོར་ལོ་ཅན་གྱི་བསྟན་པ་ལོ་ཉིས་ཁྲི་ཆིག་སྟོང་དྲུག་བརྒྱ་ལས་ལྷོ་གླིང་དབུས་མ་འདིའི་ཐོབ་སྐལ་སྟོང་བརྒྱད་བརྒྱ་ལ་དུས་བཞི་ཚང་བར་བཤད་པ་གཅིག་དང་།  དེའི་སྔ་ལོགས་ཀྱི་ཐུབ་པའི་བསྟན་པ་ཀླ་ཀློའི་ཆོས་ཀྱིས་ཉམས་ནས་རྩོད་དུས་བཞག་པ།  དེའི་ཟླས་དབྱེ་བའི་དུས་བཞིའི་རིམ་པ་གཅིག་རྣམས་བཤད་པ་ནི་བསྟན་པའི་དབང་དུ་བྱས་པའི་དུས་གཞི་[བཞི]ཡིན་ལ།  སྐབས་འདིར་བཤད་པའི་དུས་བཞི་ནི།  གཟའ་རྣམས་ཀྱི་འཁོར་ལོ་ནས་བརྩམས་སྟེ།  མི་ལོ་འབུམ་ཕྲག་བཞི་བཅུ་རྩ་གསུམ་དང་ཁྲི་ཕྲག་གཉིས་ལ་དུས་བཞིར་བཞག་པ་ཡིན།  དེ་ཡང་ལོ་དེ་ཉིད་ཆ་བཅུར་བགོས་པའི།  ཆ་བཞི་ལ་རྫོགས་ལྡན་གྱི་དུས།  ཆ་གསུམ་ལ་གསུམ་ལྡན་གྱིས་དུས།  ཆ་གཉིས་ལ་གཉིས་ལྡན་གྱི་དུས།  ཆ་གཅིག་ལ་རྩོད་ལྡན་གྱི་དུས་ཀྱི་ལོ་གྲངས་སུ་འཇོག་པ་ཡིན།  དེའི་དོན་ནང་དུ་དུས་སྦྱོར་གཉིས་ལ་གཡས་གཡོན་གྱི་དབྱེ་བས་ཁམས་ལྔའི་རླུང་བཅུ་རྒྱུ་བ་དང་།  འདིར་ཆ་བཅུར་དབྱེ་བ་གཉིས་དག་པ་སྦྱོར་བ་ཡིན་ནོ།།
	གཉིས་པ་ནི།  གཟའ་རྣམས་ཀྱི་དཀྱིལ་འཁོར།  ཟླ་བའི་ཞག་སུམ་བཅུ། ཉི་མའི་ལོ་གཅིག  མིག་དམར་གྱི་ཟླ་བ་བཅོ་བརྒྱད།  ལྷག་པ།  པ་སངས།  འཇུག་རིངས་[མཇུག་རིང་]གསུམ་གྱི་ལོ་རེ་རེ།  ཕུར་བུའི་ལོ་བཅུ་གཉིས།  སྤེན་པའི་ལོ་སུམ་ཅུ།  སྒྲ་གཅན་གྱི་ལོ་བཅོ་བརྒྱད་རྣམས་ཀྱི་ཞག་གྲངས་སོ་སོས།  དུས་བཞི་ཆེན་པོའི་ལོ་གྲངས་ཞག་དུ་བསྒྱུར་བ་ལ་བགོས་པས་ལྷག་མེད་དུ་འགྱུར་བས་གཟའ་ཐམས་ཅད་ནམ་གྲུའི་མཐར་སྟོང་པ་ལ་ཞུགས་པ་ཡིན་ནོ།།
	གསུམ་པ་ནི་དེའི་ཉིན་རབ་བྱུང་གི་ལོ་དང་པོར་འཆར་ཞིང་།  དེ་བཞིན་དུ་རིས་གཟའི་དང་པོ་ཉི་མ།  ཚེས་ཀྱི་དང་པོ་ཚེས་གཅིག  རྒྱུ་སྐར་གྱི་དང་པོ་ཐ་སྐར་ལ་གཟའ་རྣམས་ཐོག་མར་ལོངས་སྤྱོད་པ་ནས་རིམ་གྱིས་སླར་ཡང་དུས་བཞི་གཞན་གྱི་མགོ་བརྩོམ་པ་ཡིན་ནོ།།  ཁ་ཅིག  རྩིས་འདི་རྣམ་དག་དུ་བྱས་ནས།  གཟའ་དལ་ལྟར་བའི་སྒྲུབ་བྱེད་དུ་བློ་གྲོས་ཀྱི་ནུས་པ་ཅི་ཡོད་བསྐྱེད་ནས་འབད་པར་བྱེད་པ་ནི་ངལ་བ་ཁོ་ནར་ཟད་དེ།  རྩིས་འདི་ནི་དགོས་པའི་དབང་གིས་ཕྱི་རོལ་པ་རྗེས་སུ་འཛིན་པའི་ཐབས་སུ་རགས་རྩིས་སུ་བཤད་པ་ཡིན་པའི་ཕྱིར་ཏེ།  བགོད་བྱེད་ཀྱི་དཀྱིལ་འཁོར་དེ་རྣམས་ཀྱང་རགས་རྩིས་ཀྱི་དཀྱིལ་འཁོར་ཁོ་ནར་སྣང་བའི་ཕྱིར།  ཞིབ་རྩིས་ཀྱི་དབང་དུ་བྱས་ན།  ལོ་གྲངས་དེའི་མཐར་སྟོང་པ་ལའང་མི་འཇུག་ཅིང་།  གལ་ཏེ་འཇུག་སྲིད་ཀྱང་།  ལོ་གྲངས་འདིའི་ཐོག་མ་གང་ནས་བརྩམས་ཀྱི་ངེས་པ་མི་སྣང་བའི་ཕྱིར།  ཐ་མའི་དུས་མཚམས་ཀྱང་ངོས་མི་ཟིན།  ཟིན་པ་སྲིད་ཀྱང་རྐང་རྩིས་བྱས་ན་གཟའ་རྣམས་སྟོང་པ་ལ་མི་འཇུག་པ་ལ་སོགས་པའི་སྐྱོན་ཡོད་པའི་ཕྱིར།  རང་ལུགས་ནི། བཅོམ་ལྡན་ཀྱི་གསུང་མཐའ་དྲུག་ཚུལ་བཞིས་བཅིངས་པའི་ཟབ་མོ་རྣམས་ཀྱི་དགོངས་པ་ནི།  བླ་མ་བརྒྱུད་པའི་མན་ངག་མ་ནོར་བ་དང་།  དཔང་དུ་གྱུར་པའི་འགྲེལ་པ་མཁན་པོ་རྣམས་ཀྱི་གསུང་ལས་ཤེས་དགོས་པས།  འདིར་ཡང་དགོས་པ་ཁྱད་པར་ཅན་གྱི་དབང་དུ་མཛད་ནས་དགོངས་པ་ཅན་གསུངས་པ་ཡིན་པར་ཤེས་པར་བྱའོ།།  དེ་ལྟར་ཕྱི་རོལ་རྩིས་ཀྱི་དོན་ནང་རྡོ་རྗེའི་ལུས་དང་། གཞན་དྲི་བྲལ་གྱི་ཕུང་པོ་ཁམས་སྐྱེ་མཆེད་བདེ་བ་དང་སྟོང་པ་དབྱེར་མི་ཕྱེད་པ་རང་བྱུང་ལྷན་ཅིག་སྐྱེས་པའི་དོན་ལ་སྦྱོར་བའི་ཚུལ་ནི་འགྲེལ་པ་དྲི་མ་མེད་པའི་འོད་ལས་ལེགས་པར་ཤེས་པར་བྱའོ།།  རྩིས་ཀྱི་གྲུབ་པའི་མཐའ་བཤད་པའི་བསྟན་བཅོས་མཁས་པ་རྣམས་དགའ་བར་བྱེད་པ་ལས་ལེའུ་ཏེ་[སྟེ་]དྲུག་པའོ།། །།

ཐ་མར་དགེ་བ་མཇུག
 
 
མཛད་བྱང་།
 
 
འདིར་སྨྲས་པ། 
དཔལ་(ཤཱཀྱ་དབང་ཕྱུག)ལྡན་བླ་མའི་མཁྱེན་བཟང་ནམ་མཁའ་ལ།།
དུས་ཀྱི་འཁོར་ལོའི་ཆར་སྤྲིན་རྣམ་པར་འཁྲིགས།།
ཞལ་གྱི་རོ་འཛིན་གློག་ཕྲེང་རབ་བསྐྱོད་ནས།།
ལེགས་བཤད་འབྲུག་སྒྲ་ཟབ་མོ་སྒྲགས་གྱུར་པ།།
རྨ་བྱ་གཞོན་ནུ་ལྟ་བུའི་དགེ་སློང་གང་།།
བློ་གྲོས་དཔལ་བཟང་ཞེས་བྱ་བདག་གི་ནི།།
སྒྲ་འཛིན་ནང་དུ་ལན་མངས་ལྷུང་མ་ཡིས།།
དགའ་བའི་སྤུ་ལོང་ཅི་ཡང་རབ་རྒྱས་ནས།།
བརྗེད་པར་འཕངས་ཏེ་རང་ཉིད་དྲན་གསོའི་ཕྱིར།།
ལེགས་བཤད་འབྲུག་སྒྲ་ཟབ་མོའི་རི་མོ་ནི།།
ཡིད་ཀྱི་ཤོག་དཀར་ངོས་ལ་ཤར་བ་རྣམས།།
གཟུགས་འཛིན་དབང་པོའི་དཔལ་དུ་བསྟེན་པ་དང་།།
མཁས་མངས་མདོངས་དལ་ཚོགས་དང་ལྷན་ཏུ།།
དུས་འཁོར་བདུད་རྩིའི་ཟས་ལ་སྤྱོད་པའི་ཕྱིར།།
པདྨ་འབྱུང་གནས་བྱིན་བརླབས་ཊ་[ཌཱ་]ཀིའི་གནས།།
གཉལ་སྨད་གསལ་ཕྱེ་ཀེ་ལ་ཤ་ཡི་འདབས།།
ཆོས་སྨྲའི་སྟི་གནས་ལྷུན་གྲུབ་ཕོ་བྲང་དུ།།
ཡོངས་འཛིན་ལོ་ཡི་དཔྱིད་ཐ་ས་ག་ཡི།།
ཡར་རྒྱས་ངོ་ཡི་རྒྱལ་བ་གསུམ་པ་ལ།།
ལེགས་པར་བཀོད་པའི་དགེ་བས་འགྲོ་བ་ཀུན།།
མི་ཤེས་མུན་པའི་གཉིད་ལས་སངས་པ་དང་།།
དུས་འཁོར་བདུད་རྩིའི་ཟས་ལ་སྤྱོད་པར་ཤོག།
འདིས་ཀྱང་བསྟན་པ་དང་ཁྱད་པར་ལྟ་ཤེས་རྣམས་ལ་ཕན་ཞིང་།  འཁོར་བ་སྡུག་བསྔལ་གྱི་རྒྱ་མཚོ་ཆེན་པོ་མྱུར་དུ་སྐེམས་པར་གྱུར་ཅིག  མངྒ་ལཾ། བྷ་ཝནྟུ། 

དཔར་བྱང་སྨོན་ཚིག  
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།  
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།  
ཚིག་གི་གཟེགས་མ་རེས་ཀྱང་དུག་གསུམ་གྱི།།  
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།   
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།   
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།   
གདངས་ཏེ་རྒྱུད་ལྔའི་འགྲོ་བ་མ་ལུས་པ།།  
ངེས་ལེགས་ནོར་བུའི་མཛོད་ལ་དབང་འབྱོར་ཤོག།    
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།

